
رشيد طهمز اوْغلو
دده‌م قوْرقوت ( ائپوس ـ پوْئما ) 

باکي ۲۰۰۴

تبريز ۲۰۰۵

شاعير ـ ترجوٍمه‌چي، فيلوْلوگييا علم‌لري ناميزدي رشيد طهمز اوْغلو بو اثري آنا عابيده‌ميز «كيتابي ـ دده‌م قوْرقوت» بوْيلارينين سوٍژئتلري (داستانلاري، موُضوعلاري، قوْنولاري) اساسيندا قلمه آليب. يازيچي عابيده‌ده تصوير ائديلَن حاديثه‌لري چاغداش اوُجاليقدان ياناشاراق يوٍكسك پوْئتيك (شاعيرانه) ديلده ماراقلي ائپوُس ـ پوْئما (حماسي ـ شعر) ياراتماغا ناييل اوْلوب. 

ائپوُس ـ پوْئمانين عوٍمده عاميللريندن بيري بوُدور كي، شاعير اوْغوز اوُلوسلاري (ميلتلري) آراسيندا موًوجود اوْلان تاريخي باغليليق لارين يئني بيچيملي (يئني فوْرمالي) بديعي ايفاده‌سينده عرب ـ فارس تركيب‌لريني موٍمكون قده‌ر ايشلتمه‌مه‌يه سعي گوًستريب. بوُ باخيمدان، اثر ائنسيكلوْپئديك (دايره المعارف) سجييه داشييير.

معنوي قايناغين پوْئتيك بيچيمي

زامان ياشا دوْلدوقجا، بو گوٍنوموز دوٍنه‌نه چئوريليب چاغلاشديقجا آدام كئچميشينه باخيب، صاباحيني دوٍشونور. بلكه، بو سبب دن دير كي، تاريخه ماراق هئچ واخت آزالمير. ياشانتي هر بير چاغدا اينسانلاري اوًزونه جلب ائدن سيرريلي عالمدير. سوًزون ياشانتيسي نه قده‌ر قديم اوْلسادا، بو گوٍنوموز قده‌ر دوْغما و والئح ائديجيدير. من ايلك نوًوبه‌ده، باياتي، لاي‌لا، اوْخشاما قده‌ر شيرين اوْلان، طراوتيني ايتيرمه‌ين، چاغدان ـ چاغا آدامي اوْووندوران فوْلكلور پوْئزيياميز و اوْنون تأثيري ايله آرايا (عرصه‌يه) گله‌ن داستان و ناغيللاريميزي ميثال چكه‌رديم. داستان عابيده‌لريميز ايچه‌ريسينده خالقيميزين معنوي تاريخينه گوٍزگو توتان، قديملييي‌ميزين تصديقله‌ييجي سنَدينه چئوريلن «كيتابي ـ دده‌م قوْرقوت» بوْيلاري گوٍوه‌نج (اطمينان) يئريميز، اوًيونجوموز (سئوينجيميز ايفتيخاريميز)، اعتيبارلي سوًز سوًيكه‌نه‌جه‌ييميز، اوُجا صنعت تاجيميزدي. 

اوُجاليق تيمسالي ـ اوُلو دده‌م قوْرقوت سوًز دوٍنياسي و قوْپوزو ايله ائل ـ اوْبالاريميزا نه قده‌ر ياخينديرسا، قديملييي، درين حيكمتلي و سئحريلييي ايله بير اوْ قده‌ر بيزدن اوُزاقدير. يئني آرامالار، آراشديرمالار دده‌م قوْرقوت آدي ايله باغلي تاريخين درينليكلرينه اوُزانيب گئده‌ن قديم كوًكلري نه قدر تئز و دوْغرو اوٍزه چيخاريرسا، اوُلو ائپوُس اوًزونون چاغلار اوُزونو قوْرونوب ساخلانان سئحرلي آلتي قاتيني بيزه گوًسترير.    كئچه‌نلره اوُلو بيلگيميز آرتديقجا، اوْنو دريندن قاوراديقجا دده‌م قوْرقوت نَفَسيني دوُيور، سسيني ائشيدير، ايفتيخار حيسسيميز بيزي قانادلانديرير، يئني سوًز دئمه‌يه، يئني گره‌كلي ايشلر گوًرمه‌يه‌روُحلانديرير ...

دده‌م قوْرقوت نَفَسي ايله ايسينيب، گره‌كلي ايشلر گوًره‌ن، پوْئتيك سوًزدن چلنگ هوًروب، اوُلو باباميزا اوًيكو قوْشان عاليم و شاعيرلر آراسيندا طهمز اوْغلونون دا ايمضاسي آيدين سئچيلير. اوْ، بير تدقيقاتچي ـ عاليم كيمي، اوُزون ايللر ادبيات و اينجه صنعت تاريخيميزه دايير ده‌يرلي مقاله‌لر يازيب، تدقيقلر آپاريب، شاعير احمد جميلين ياراديجيليغيندان ناميزدليك تئزيني موٍدافيعه ائديب. لاكين شاعير كيمي آز تانينيب. منه ائله گلير كي، بو داها چوْخ اوْنون تواضوًعكارليغي ايله باغليدير. بير نئچه ايل بوُندان اوّل، ايشيق اوٍزو گوًره‌ن «آي سئوه‌نيم،  سئوه‌نيم!»، «ياغموُر» و «باشيني ديك توُتسون چيراقباليميز» آدلي پوْئتيك توْپلولاري گوًستريب كي، رشيد طهمز اوْغلو اوًزونه مخصوص، فردي سوًز دئييمي ايله سئچيلن بير شاعيردير. من اوْنون ميللي كوًكوموزه باغلي، ميللي روُحدا قلمه آلينميش شعرلرين، خوٍصوصاﱠ «قارا قاپي» و «آجيليق» پوْئمالارين اوْخوياندان سوْنرا حئيرت لنديم. اوْنون پوْئتيك تصويري، آخيجي و شيرين شعر ديلي، ائموْسيوْنال (دوُيغولو، هيجانلي) سوًز بيچيمي چوْخ خوْشوما گلدي. پوْئزييا اوًنونده حئيرت لنمك ايسه اوْندان تأثيرلنمك دئمكدير. بوُ تأثيرليكدن منه بئله بير قناعت حاصيل اوْلدو كي، رشيد طهمز اوْغلو يئتكين شاعير كيمي، وارليغا، خالقينا موٍراجيعت ائدير، تاريخين، چاغلارجا ياشانان معنوي عنعنه‌لرين اوْنا ديكته ائتدييي چوْخ آكتوال (يئتيشميش، حاضير اوْلموش) و موٍهوم مسأله‌لري اوْخوجوسو ايله بوًلوشمك ايسته‌يير...

شاعيرين «دده‌م قوْرقوت» ائپوُس ـ پوْئماسيني دا ايلك دفه اوْخوياندا عيني حيسسه‌لري كئچيرديم. ايلهاملا يازيلميش بو اثر تاريخه موٍعاصير باخيشين تظاهوٍرو كيمي مئيدانا چيخيب. ائپوُس ـ پوْئما، اصلينده، نسيللرين ديالوْقو، نَوه ايله بابا، گوٍنوموزله اوُلو كئچميشيميز آراسيندا پوْئتيك موٍكاليمه‌دير. نوه‌نين بابايا موٍراجيعت نه‌دن دوْغوب، ائپوُسداكي بوْيلار مگر شاعير اوٍچون يئته‌رلي دئييلديمي؟

حاديثه‌لر، تاريخين و زامانين موٍعيين مقاملاريندا اوْرتايا چيخيب ميللي ـ ائتنيك (حماسي) نوًقسانلار، بشري جينايت‌لر موٍعاصير دوًور اوٍچون نه درجه‌ده سجييه‌ويدير؟ ائپوُس ـ پوْئماني اوْخودوقجا يازيچيين ناراحاتليغي‌نين سببلري آشكار اوْلونور. 

اثر، ائپوُسون معلوُم بوْيلارين سوٍژئتي اساسيندا فوْرمالاشسادا، شاعيرين چاغدان ليريك معني، اوْنون بو گوٍنون اوُجاليغيندان كئچميشه باخيشي، بو باخيشداكي اوْو صحنه‌لري، دوًيوشلر، توْي شنليكلري، معيشت مراسيم‌لرينين پوْئتيك تصويري ديققتي جلب ائدير. يازيچي دده‌م قوْرقوت آدي ايله باغلي احوالات و حاديثه‌لره موٍعاصيرليك گوًزو ايله نظر سالير، گوًرونتو، داستان قهرمانلاري يئنيدن «دينديريلير»، چاغداش اينسانلا اوٍز ـ اوٍزه گتيريلير، قينامالار، قيسلامالار شخصييتين تاريخده‌كي حركتيني صاف ـ چوٍروك ائتمك اوٍچون واسيطه‌يه چئوريلير. ائتنوْقرافيك (قوْم شناسي) سجييه‌لي اثرده تاريخدن و داستاندان آلينان عيبارت، اخلاقي تأثيراتلار وطن داشين ميللي تربييه‌سي اوٍچون اوًنه‌م ليك قازانير. شاعير تاريخي داستانا يالنيز آراشديريجي گوًزو ايله باخمير، همده سوًزه، ايفاده‌يه تاريخي ـ ديلچيليك دوُروموندان ياناشير، سوًزو     اله‌كدن كئچيرير، اوْنو يئني بيچيمده اوْخوجويا چاتديرير. ائپوُس ـ پوْئمانين ديلي اوبرازلي اولدوغو قده‌ر ده بديعي واسيطه‌لر، قانادلي ايفاده‌لرله زنگيندير. اثرين چوْخ آيدين و يئني قافيه سيستئمي واردير. 

يازيچي جوْغرافي و تاريخي آدلاري ائتيموُلوژيا يوْزومدا وئرير كي، بوُدا ايندييه كيمي آچيقلانماميش بير سيرا موٍباحيثه‌لي مسأله‌لره آيدينليق گتيرير. 

شعرييت و پوْئتيك تصوير بيچيميده يئني‌دير. موٍراجيعتلرين چوْخلوغو و تكرار سجييه داشييير، عكسينه، آيري ـ آيري بندلرده ايفاده اوْلونان پوْئتيك فيكيرلري تكريرلر تاماملايير. شاعير هر بير اساس فيكيري تاريخي معلوُماتين يئني ايمپرويزاسيياسينا  يوًنه‌لدير(يئني آچارلارينا، چالارينا، بوْيلارينا يوًنه‌لدير)، ديلي اوًز كوًكونه قايتارير، سوًزلري مقاميندا ايشله‌درك اصل قديم قه‌ليبينه سالير. بير سيرا حاللاردا ايسه داستانين يازييا آلينماسي و يا موٍعاصير اليفبا ايله تفسيري زاماني بوُراخيلان «تحريفلر» يازيچي يوْزومو ايله ايلكين‌لييينه قايتاريلير و بو ائله اوُستاليقلا ائديلير كي، بوُرادا ناراحاتليغا و نيگارانچيليغا يئر قالمير. 

اثرين گوٍجلو جهتلريندن دانيشاركن طبيعي ديالوْقلاري دا قئيد ائتمه‌يه‌ده‌ير. بو ديالوْقلار ائپوسون اوًزوندن گلسه‌ده، آيدين پوْئتيك ديلله اوًز ايفاده‌سيني تاپير و سوٍژئتين (موًوضونون) دراماتيزميني قات ـ قات گوٍجلنديرير. بوُ باخيمدان بايره‌كله باني چيچه‌يين، اوُروًزله آناسي بوُرلا خاتونون ديالوْقلاري سجييه‌ويدير. 

ائپوُس ـ پوْئمانين يئني، تكميل‌لشديريلميش نشرينده عرب ـ فارس ديلي تركيب‌لري، دئمك اوْلار كي، ايشلنمه‌ميشدير. بوُنا باخماياراق، ائپوُسون ديلينه اوُيغون گلن چوْخلو قديم و اوُنودولموش سوًزلردن يئري دوٍشدوكجه ايستيفاده ائديلميشدير. بوُ ايسه چاغداش اوْخوجو اوٍچون آيدين اوْلمازدي. اوْ دور كي، كيتابين سوْنوندا «سوًزلويون» وئريلمه‌سي تاماميله يئرينه دوٍشور. من رشيد طهمز اوْغلونون بوُ اثريني ايكينجي دفه اوْخوجولارا تقديم ائتمكله بير وطن اوْغلو كيمي ايفتيخار دوُيغوسو كئچيرير و اوْنون تاريخي ـ ائتنوْقرافيياميزا يئني چالار گتيره‌جه‌يينه اينانيرام. بيرده اوْنو اينانيرام كي، بوُ اثر قدير بيلن و آييق اوْخوجولاريميز اوٍچون ماراقلي اوْلاجاقدير. 
ايسماعيل عوًمراوْغلو، 
فيلوْلوگييا علملري دوْكتور، پروْفسور

اوًن سوًز يئرينه

... باتات بوْيوندان قوْرقوت آتا 

دئرلر، بير ائر قوْپدي...

(«كيتابي ـ دده‌م قوْرقوت»دان)

سوْي كوًكومون اوْد ايشيغي، دده‌م قوْرقوت، 

وارليغيمين آد ايشيغي، دده‌م قوْرقوت!

سن چاغينين اوًز اوْدوندان يارانيشدين

اوُلولوغون سوًز اوْدوندان يارانيشدين. 

باخيشينين گوًزايستيسي آزالارمي،

اوْجاغينين كوًز ايستيسي آزالارمي،

دده‌م قوْرقوت؟!

سن توْراندان كئچيب گلن ايشيق اوْلدون،

سن گوٍنشي ايچيب گلن ايشيق اوْلدون!

ايشيغيني بئيينلره آچانسان سن،

دوٍشونجه‌دن يئيينلره ساچانسان سن، 

دده‌م قوْرقوت!

سن بوْيلارين ايسته‌يينده اوُلولاشدين،

اوٍره‌كلرين بوُلودوندا اوْدالاشدين...

چاغدان چاغا گوًيلر كيمي چاخدين شيمشك،

ياغيلارين باشلارينا ياغدين داش تك،

دده‌م قوْرقوت!

سن سوًيله‌دين: «ـ ياپا قارلار يازا قالماز،

چيچك ـ چيچك گوًيچه دوٍزه‌ن گوٍزه قالماز!»

قار ها سپدي، سوًز اوْجاغين سوْيومادي، 

ديلَك آدلي دوٍيمه‌جه‌لر اوُيومادي، 

دده‌م قوْرقوت!

سن سوًيله‌دين: «ـ آجي اوْتلار قوْي چيخماسين، 

ايچيلمه‌يه‌ن قارا سوُلار قوْي آخماسين!»

سوًز چيچه‌كليك آجي اوْتلا آلاقلاندي، 

دوُرو سوُيا قارا چامير جالاقلاندي، 

دده‌م قوْرقوت!

سن سوًيله‌دين: «ـ سوًز آنلامدير، دوٍز توْخونسا، 

سوًيله‌مه‌دين: ـ «ياسين» گوًزه‌ل دوٍز اوْخونسا !»

سوًيله منه كيم ياماغي ياماقلادي، 

دوٍشونجه‌ني كيم گئرييه يوُماقلادي، 

دده‌م قوْرقوت؟!

سن سوًيله‌دين: ـ اوُلوس ـ اوُلوس اوْزان گزر، 

قوْپوز چاليب، چالغينليغي پوْزان گزر !»ـ

سن اوًزونده قوْپوز چاليب، «سوْي سوْيلادين»

ايگيدلردن، قوْچاقلاردان «بوْي بوْيلادين»

دده‌م قوْرقوت!

سن سوًيله‌دين يالان باتسين، گئرچك اوْلسون، 

گئرچكلرين ياشلاري دا يوٍزه دوْلسون!» ـ 

دئييمينده بيرجه قيريق يالان يوْخدو،

يالان دئييب، ايندييه‌جن قالان يوْخدو، 

دده‌م قوْرقوت!

ياشامينين، قاليمينين ايزينده‌يم، 

سوًز بوْللوغو بوُلاغينين گوًزونده‌يم!

گوًزلرينين ايشيغيني گوًزدن ساچيم،

سوًزلرينين ايشيغيني سوًزدن ساچيم، 

دده‌م قوْرقوت!

ساچيرامسا، سوًز سنين دير، اوْد سنين دير، 

اوًلمزلييه يوْلو سئچن آد سنين دير!

اوُجالديغين اوُجاليغا بوْيلانيرام، 

من يئنيدن «بوْي»لاريني «بوْيلا»ييرام، 

دده‌م قوْرقوت!

بيرينجي بوْي
بوُغاج
«بوْي بوْيلايان»، اوُلو اوْزان، دده‌م قوْرقوت، 

قان ياتيران، ساواش پوْزان، دده‌م قوْرقوت!

قامغان اوْغلو خان باييندوُر ييغناق قوردو، 

اوْتاقلاري قيپ‌قيزيلي، دوٍم آغ قوردو
بير اوْتاق‌دا قارا ايدي ـ يوُندان قارا، 

اوٍستو قارا، ايچي قارا، ياندان قارا، 

دده‌م قوْرقوت!

اوْغلون وارسا، آغ اوْتاقدا بوُيور، اوْتور، 

قيزين وارسا، قيزيلييا كئچ، قوُروم قوُر!

اوْغلون، قيزين يوْخوندورسا، گير قارايا، 

بوُردا تانري يئته‌جك مي، دئه، هارايا، 

دده‌م قوْرقوت!

بوُ اوْتاغا دوُرغان خاني قوْندوردولار، 

شاشيرتيدان يئرينده‌جه دوْندوردولار...

سوًيله‌ديلر: «ـ باييندوُردان بوُيروق بئله!» ـ 

باشلاديمي بوًلوم بئله، آيريق بئله، 

دده‌م قوْرقوت؟!
باشيندايدي دوُرغان خانين قيرخ ايگيدي، 

بوُ قارغيشدان آجيقلاندي، چوْخ اينجيدي. 

ايگيدلره ال ائيله‌ييب دئدي: «ـ دوُرون، 

آلچالماقدير بوُردا منه بئله دوُروم!» ـ 

دده‌م قوْرقوت!

گوًز قيرپينجا چكيب ميندي بوْز آتيني، 

تله‌سدي ده، يامانلاسين خاتوُنونو...

آتي يوْردو، يوْلو كسدي اوُلوساجان، 

چاتان كيمي، خاتوُنونو چاغيردي خان؛

دوُرغان خان
ياخينا گل، گوًز گوًره‌ييم، قانلي توْيلوم، 

«ائودن چيخيب يوٍرويه‌نده سروي بوْيلوم!»

توْپوغاجان ساچي چاتان، قارا ساچليم، 

قوُرولوجا يايا بنزه‌ر چاتما قاشليم! 

قوْشا بادام سيْغيشمايان دار آغيزليم

گوٍز آلماسي آلليغيندا آلما اوٍزلوم.

خاتوُنومسان، گوًز اوْدومسان، گره‌ييم‌سن، 

ياغمالانماز ائويمه، سن ديره‌ييم‌سن!

سوًيلرسن مي، يئريمده‌نجه‌ديك دوُروم مو،

بوْغازلاييب، قوْللاريني دئه، بوُروم مو؟!

يوْخسا سني بوْياييم مي يئرده قانا،

بو سوُچلوغو سوًيله مانا، آنلات مانا!...

خاتوُن آنا
هئي دوُرغان خان، گل، سوًيله‌مه آجي سوًزلر، 

سوْراغين يوْخ، اوًز خاتوُنون كوًرپه گوًزلر!

سحر ائركن ياتاغيندان آياغا دوُر، 

يئرده باشي گوًيه دَيه‌ن چادير قوُردور!

نئچه آيغير، نئچه بوُغرا، نئچه قوْچ قير،

ايچ اوْغوزدان، ديش اوْغوزدا‌ن قوْناق چاغير. 

آجي دوْيور، چيلپاق گوًرسن، گئيدير اوْنو،

بوْرجلويادا كوًمك ائيله، وئر بوْرجونو!

اَت قالاقلا، باديا ـ باديا قيميز ساغدير،

گلن گوًرسون، اوُلو توْيدور، گوُر ييغناقدير!

اوْندا، تانري يالواريشي گوًره‌ر اوًزو، 

اوُغورلايار، بيزه اوْغول وئره‌ر اوًزو...

بوُ سوًزلردن دوُرغان خاندا اوُمودلاندي، 

اوٍره‌ك ياندي، كوًكس قاباردي، گوًز اوْدلاندي. 

ييغناق قوُروب، خاني، به‌يي ييغدي توْيا، 

ييغناغينين سسي دوٍشدو بوْيدان ـ بوْيا، 

دده‌م قوْرقوت!

آلا چادير بوٍرونموشدو آل قوُماشا، 

خانلار، بَي‌لر اوْتورموشلار باشدان ـ باشا؛

ياخنا يئييب، قيْميز، ايچگي ايچيرديلر، 

قوْوورمادان بوْزارتمايا كئچيرديلر، 

دده‌م قوْرقوت!

بير يانداسا اوْزان چاليب ـ چاغيريردي،

«تانري!» ـ دئييب، «خانيم!» ـ دئييب چاغيريردي. 

قوْپوز چالير، گوًيچك قيزلار سوٍزوردولر،

ايگيدلرين اوٍره‌ييني اوٍزوردولر،

دده‌م قوْرقوت!

نئچه ايگيد ياللي توُتوب، هرله‌نيردي، 

چاپار آتلار اوًتوشمه‌ده ترله‌ييردي...

فيْنخيريردي يوٍيه‌نيني دارتان كيمي، 

اوْخ سوٍزوردو يايلاريني دارتان كيمي، 

دده‌م قوْرقوت!

«اوْزان ديلي يوٍيره‌ك اوْلور» ـ اوْغلو اوْلدو، 

دوُرغان خانين ياشامينا گوٍن دوْغولدو...

ايسته‌ييني گوًنده‌رميشدي تانري اوْنا، 

بو سئوينجي اوُجاليقدي خاتوُنونا، 

دده‌م قوْرقوت!

داش يوُخودان، داش اوُيغودان آييلدي خان، 

ييغناقلاردا آرتيق باشدا ساييلدي خان...

اوٍز ـ گوًزوندن گوٍن ايشيغي ياغا ـ ياغا، 

چكيرديلر دوُرغان خاني آغ اوْتاغا، 

دده‌م قوْرقوت!...

خان اوْغلونون گليب چاتدي اوْن‌بئش ياشي، 

بوُ چاغاجان يوْخسا آدي، يوْخ آداشي. 

چاغ يئتينجه ايگيدلره آد وئره‌ردين، 

قوْلونا گوٍج، اوٍره‌يينه اوْد وئره‌ردين، 

دده‌م قوْرقوت!...

بير گوٍن خانين آدسيز اوْغلو اوْيناييردي، 

كوًكس تيتره‌يير، اوْدلو گوًزو قايناييردي. 

اوٍچ اوْغلانجيق ايدي اوْنون اوْيونداشي، 

اوْيناماغا قاريشميشدي اوْ گوٍن باشي، 

دده‌م قوْرقوت!

بوُغا، بوُغرا ساخلاداردي خان باييندوُر، 

گوٍجون وارسا، چيخ، اوْنلارين اوًنونه دوُر!

بوُغا داشا بوُينوز وورسا، اؤيونه‌ردي، 

خان، بوُغرادان سوًز سالاندا اوًيونه‌ردي، 

دده‌م قوْرقوت!...

قوْرخونج بوُغا بوُغرا ايله دوًيوشنده، 

گوٍج گوًسته‌ريب، بير ـ بيرييله ايييشنده 

بوْل ـ بوْل قوُتلوق گتيره‌ردي خانا، بيه، 

آراليق‌دا بوٍرونه‌ردي هايا، كوٍيه، 

دده‌م قوْرقوت!...

آلتي كيشي يئده‌كله‌ردي اوْ بوُغاني 

گوًزدن قوْرخو، بوُينوزوندان قان ياغاني...

اوْغلانلاردان اوٍچو قوْرخوب، قالدي ياندا،

بوُغاني‌دا آراليغا چيخاراندا، 

دده‌م قوْرقوت!...

دوُرغان خانين اوْغلو يالقيز، سايماز دوُردو، 

تپينه‌نده دوٍز آلنيندان يوُمروق ووُردو؛

بيرده، بيرده قوْلازلادي يوُمروغونو، 

بوُغا چوًكدو چيرپا ـ چيرپا قوُيروغونو، 

دده‌م قوْرقوت!...

بوُينوزلاييب اوْرتاليغا دارتدي اوْنو، 

بوُراخان تك بوُغانين دا دوٍشدو بوْينو. 

گئجيكمه‌دن بوْغازينا چكدي بيچاق، 

اوْغوز سوْيدا اوْلماميشدي بئله قوْچاق، 

دده‌م قوْرقوت!...

توْپلاشديلار دوًرد يانينا بَي‌لر اوْنون، 

ساني قالخدي اوْ چاغدانجا خان اوْغلونون. 

چوْخ اوًيه‌نجلر سوًيله‌ديلر بوُردا اوْنا، 

چاتديرديلار بوُ سوْراغي دوُرغان خانا، 

دده‌م قوْرقوت!...

يوْل بوُ ايدي ـ چاغيريلدين اوْرا يئنه؟ 

آد وئره‌نسن خانين اوْغول ـ ايگيدينه!

سوْي كوًكومده بوُ ايسته‌يه باش اَييره‌م، 

آغ ساققالا، آغ بيرچه‌يه باش اَييره‌م، 

دده‌م قوْرقوت!

يوْل بئله‌يدي ـ اوْ ايگيدله يوْللاندين سن، 

دوُرغان خاندا چوْخ سئويندي بوُ گه‌ليشدن. 

«سوْي سوْيلادين» ـ قوْچ اوْغلاني اوًيه ـ اوًيه؛

ـ قوْي باباسي اوْنا بَي‌ليك وئرسين دئيه! ـ 

دده‌م قوْرقوت
ـ هئي دوُرغان خان، سن بَي‌ليك وئر بوُ ايگيده، 

گوٍنر اوْلسون، باجاريقلي، دوًزوملودور!

اوًز ايلخيندان چاپار آت وئر بوُ ايگيده، 

مينَر اوْلسون، باجاريقلي، دوًزوملودور!

آغيليندان كوًك قوْچ آيير بو ايگيده، 

قييما اوْلسون، باجاريقلي، دوًزوملودور!

قايتابوُندان بوُغرا آيير بوُ ايگيده، 

بوْيما اوْلسون، باجاريقلي، دوًزوملودور!

قيزيل تاغلي بير ائو تيكدير بوُ ايگيده، 

قالا اوْلسون، باجاريقلي، دوًزوملودور!

قارتال قاناد گئييم تيكدير بوُ ايگيده، 

آلار اوْلسون، باجاريقلي، دوًزوملودور!

بوُغا ييخدي، بوُغا كسدي، ـ اوْنون آدي 

بوُغاج اوْلسون، باجاريقلي، دوًزوملودور!

من آد وئرديم، قوْروجوسو اوُلو تانري، 

آماج اوْلسون، باجاريقلي، دوًزوملودور!

باخ، بئله‌جه «سوْي سوْيلادين» ـ سوًز يئرينه: 

دوُران اوْلسون دوُرغان خانين اوًز يئرينه!

بوُغاج ايسه قيرخ ايگيده سوًز دوًندردي، 

قيرخ ايگيدده اوْندان كوٍسدو، اوٍز دوًندردي، 

دده‌م قوْرقوت!

اوْ قيرخ ايگيد بوُغاجي چوْخ يامانلادي، 

دوُرغان خانين باشي بيرده دوُمانلاندي...

ايچلرينده گزه‌ن قوُردلار ايري ايميش، 

يامانليغين چاغي چاتجاق ديري ايميش، 

دده‌م قوْرقوت!

باش آچماييب اوْنلارين بو قوُرغوسوندان، 

چيخامماييب بوُ قوْرخونون قوُيوسوندان، 

خان تله‌سدي يوْخ ائتمه‌يه اوًز اوْغلونو...

بوُيروق وئردي، سوٍروسونلر اوًنه اوْنو 

دده‌م قوْرقوت!

اوْنلار خاني دوْغرولوقدان آزديرديلار، 

يوْللارينا قارا ـ قوْرخو يازديرديلار...

ديلله‌شديلر، آودا كسسين كله‌ييني، 

بوُغاجينا اوْردا آتسين ايلمه‌ييني، 

دده‌م قوْرقوت!

اوْزان سوًيله‌مه‌سي
اسيم ـ اسيم دان يئل‌لري اوًتن چاغدي، 

ساققالليجا چيل توْراغاي اوًتن چاغدي...

اوُزون ساققال تيتراريلر بانلاييردي، 

كيشنَر آتلار بير ـ بيريني يانلاييردي. 

آغ قاراني، قارا آغي سئچن چاغدي، 

قيز ـ گلين ده‌بر ـ بزه‌يي سئچن چاغدي...

آلا داغين كوًكسو اوٍسته گوٍن دوٍشوردو، 

نئچه ـ نئچه آتلي ايگيد اوًتوشوردو... .

بئله چاغدا دوُرغان خاندا چيخدي آوا،

گوٍج تاپمادي آجيغيني اوُزاق قوْوا. 

بوُغاجي دا آپارميشدي اوًزو ايله، 

آز قاليردي، ياخسين اوْنو گوًزو ايله،

دده‌م قوْرقوت!...

بوٍتون گوٍنو، آولاديلار، قوُشلاديلار، »

بير ايگيده كه‌لك اوْخو توُشلاديلار...

اوْ قيرخ آلچاق ايسته‌ييردي اوْغول قاني، 

ايسته‌ييردي، دوُرغان خانين باتسين ساني، 

دده‌م قوْرقوت!
آت چاپديلار، سيغين، كئييك قوْولاديلار، 

چاغ آراييب، بوُغاجي‌دا توْولاديلار: 

ـ «سن آولاري قوْو، آتانا ساري گئتسين، 

چوْخ سيٍنيرلي اوْخ آتانا ساري گئتسين!

بابان گوًرسون آت چاپماني ، اوْخ آتماني، 

آت اوٍستونده قيلينجيني اوْيناتماني...

اوًز اوْغلونو ييغناقلاردا اوًيه بيلسين، 

وار ـ يوْخونا، ساخلانجينا يييه‌ بيلسين!» ـ

دده‌م قوْرقوت!

بوُ يوْلونان باشيني‌دا پيي‌له‌ديلر، 

بوُ يوْلونان يالان ـ پالان سوًيله‌ديلر. 

بوُغاج، باخدي آلداتمايا باشدان سوْودو، 

سيْغينلاري باباسينا ساري قوْودو، 

دده‌م قوْرقوت!

دوْغمالاردا بوُ ايکي ليك هاردان بئله، 

بير ـ بيرينه قوُرغو قوُرار بيله ـ بيله. 

آغ اوْلانا قارا قارشي چيخمالييميش، 

ساغ اوْلانا يارا قارشي چيخمالييميش، 

دده‌م قوْرقوت!

بوُ بوًلگوده قوُرولوبموش، دئمه، وارليق، 

گوًز ايشله‌مز گئنيش‌ليكده وارميش دارليق. 

ياخشيليغا يامان قارشي چيخمالييميش، 

آيدين‌ليغا دوُمان قارشي چيخمالييميش، 

دده‌م قوْرقوت!

«ـ اوْدور، اوْغلون سيْغينلاري قوْوور، قوْوور، 

اوْ ووُرونجا سن بوُغاجي بيرينجي ووُر!» ـ 

دوُرغان خانين بوُ سوًزلردن بئيني قيزدي، 

دامارينا داملا ـ داملا آجيق سيزدي، 

دده‌م قوْرقوت!

بوُ آجيغي جوْشدورار قان سوْيودار قان!

اوْخ ـ ياييني گوًز اوًنونه قالديردي خان. 

اوًز اوْغلونو اوْخا توُتماق آسانجامي، 

اوْخا توُتوب، كوًكس قاناتماق آسانجامي، 

دده‌م قوْرقوت؟!

آتي گوًرجك يوُمدو گوًزو، دوُروخدو خان، 

ايتيرميشدي اوًزونوده، چوْخ قوْرخدو خان. 

بوُغاج كئچدي، گوًز يوُمولو يايي چكدي، 

اوًز اوْغلونون كوٍره‌يينده اوْخو اكدي، 

دده‌م قوْرقوت!
«بابا» ـ دئييب، آت اوٍستونده اوْ قيْشقيردي، 

يئره دوٍشدو، كوٍره‌ييندن قان فيْشقيردي. 

قوْيماديلار، ياخين گئتسين خاني اوْنا، 

قايتارديلار قان توًكه‌ني اوْرداسينا، 

دده‌م قوْرقوت!

دئه، هارداسان، اوُلو دده‌م، هارايا گل، 

بابا توًكدو اوْغول قاني، آرايا گل!

بير باخ، بوُغاج قان ايچينده چابالايير، 

گوًي حوًنكورور، قان آغلايير بوُ چوًل ـ بايير، 

دده‌م قوْرقوت!

دئه، هارداسان، اوُلو دده‌م، يئتيش چاپار، 

آت قوْو بيرده اوُلوس ـ اوُلوس، سس ـ كوٍي قوْپار. 

بوُ سس ـ كوٍيدن اوْغوًز بوْيلار سسه دوٍشسون، 

اوُلوسلارا اوْغور يوْلو كسه دوٍشسون، 

دده‌م قوْرقوت!

خاتوُن آنا گوًزلريني يوْلا ديكدي، 

آخشام دوٍشدو، بوُغاجيسا چوْخ گئجيكدي. 

ديله‌ميشدي، ايلك آوينا ييغناق قوُرسون، 

اوٍره‌يينده سئوگي‌سيندن سيْغناق قوُرسون، 

دده‌م قوْرقوت!
دوًزه‌ممدي، گئيينيبن اوْ آتلاندي، 

گوًز سه‌يريدي، اوٍره‌ك چيْرپدي، كوًكس آتلاندي. 

قيرخ گوًزه‌لي قاتارلاييب باشينا اوْ،
چاپار چيخدي بير ديکديرين قاشينا او، 

دده‌م قوْرقوت

گوًردو، خانلا قيرخ قوْروجو دوًنور گئري، 

اوًن سيْرادا بوُغاجينين بوْشدو يئري. 

بوٍتون وارليق گوًزلرينده قارا چالدي، 

بير دوًنوكلوك گوًر قيلينجي هارا چالدي؟!
خاتوُن آنا
هئي دوُرغان خان، قوْشا واردين، تك قاييتدين، 

اوُيغودايديم، بو اوُيغودان سن آييلتدين...

بير سوْراق وئر، بالام هاني، ياوروم هاني، 

گوًزو قارام، توْپا ساچي قيْوريم هاني؟!

اوٍزو بيزه باخان داغدان اوُچدومو، دئه، 

گوُروم ـ گوُروم گوُر آخينا دوٍشدومو، دئه؟!

آرسلان ييخدي، يوْخسا قاپلان قاپدي اوْنو، 

بوُ آغريليق هاردان بئله تاپدي اوْنو؟!

هئي دوُرغان خان، قوْشا واردين، ياوروُم هاني، 

گوًزو قارام، توْپا ساچي قيْوريم هاني؟!

باخامادي خاتوُنونون اوُزونه خان، 

يامانليغي ائيله‌ميشدي اوًزونه خان!

اوْ، آتيني لال ـ دينمزجه سوٍروب كئچدي، 

خاتوُنونا قارا كوًينك هوًروب كئچدي، 

دده‌م قوْرقوت!

«ـ خاتوُن آنا، اوْغلون دوًنه‌ر، آرخايين اوْل. 

داغدا قاليب، داغدان ائنه‌ر، آرخايين اوْل!» ـ 

اوْ قيرخ يانچي، قيرخ يالانچي چيخيب اوًنه، 

دوْغرولوغو دوًنده‌رديلر اوًزگه يوًنه، 

دده‌م قوْرقوت!
خاتوُن آنا اوُيدورمايا چوْخ اوُيمادي، 

ديز قاتلاييب، دينجليك تاپيب اوُيومادي؛

قيرخ گوًزلـله آت چاپيرتدي قاسليق داغا، 

اوُجاليقدان باخدي سوْلا، باخدي ساغا، 

دده‌م قوْرقوت!

گوًزو چالدي، قوُزغون قوْنور يان ـ يوًره‌يه، 

توْپا ـ توْپا باسقين ائدير بير دره‌يه. 

باشا دوٍشدو، قوُشلار دوُيوب قان ايييني، 

يالنيز بوُردا تاپا بيلر ايتيييني، 

دده‌م قوْرقوت؟!

ياراليني قوْيوب گئتميش اوْ قيرخ آزغين، 

بوُنا گوًره توًكولموشدو قارغا ـ قوُزغون. 

ايكي كوًپه‌ك قوْرويوردو يييه‌سيني، 

خاتوُن آنا كيمده‌ن سوْرسون نييه‌سيني، 

دده‌م قوْرقوت!

آنا گوًردو، اوْغلو آل ـ قان ايچينده‌دير، 

وارليق سوًنور، يوْخلوق اوًزگه بيچيمده‌دير. 

اوْ اوًزونو بوُغاجينين اوُسته آتدي، 

اوٍره‌ك ياخدي، گوًز آغلاتدي، اوٍز قاناتدي؛

خاتوُن آنا
اوُيغو آلان گوًزلرينه قان ساغيلميش، 

گئنجه كوًكسون آغريدانمي دئه، سيْخيلميش؟!

بير دوًنوكلوك اوْخونامي توُش گليب‌سن، 

آجيق سالان آخينامي توُش گليب سن؟!

ديريسن سه، آچ گيزليمي مانا، اوْغول:

ـ هاردان گلدي بوُ آغريليق سانا، اوْغول؟!

آنا چوًكوب، اوٍز دوًنده‌ردي قاسليق داغا، 

گوًزلريندن آجيق اوْدو ياغا ـ ياغا. 

آنا سوُچو داغدا ـ داشدا آراييردي، 

داغي ـ داشي يامانلايير، قارغاييردي؛ 

خاتوُن آنا
شاققير ـ شاققير شاققيلدايان آغ سوُلارين 

داشيبديرسا، آخماز اوْلسون، قاسليق داغي، 

قاباريبان يئردن چيخان گوًي اوْتلارين 

گوًيه‌ريبسه، چيخماز اوْلسون، قاسليق داغي!

چيچه‌كلرين دوٍيوم ـ دوٍيوم آچار سنين، 

آچيبديرسا، آچماز اوْلسون، قاسليق داغي!

بوًلوك ـ بوًلوك كئييكلرين قاچار سنين، 

قاچيبديرسا، قاچماز اوْلسون، قاسليق داغي!

آولاقلارين قاپلانيمي ييخدي اوْنو؟!

ييخيبديرسا، ييخماز اوْلسون، قاسليق داغي!

ايلديريمين اوْدلاريمي ياخدي اوْنو؟!

ياخيبديرسا، ياخماز اوْلسون، قاسليق داغي!

آنا سسي قوُلاغيني دوًيه‌ن تكي، 

هه‌نيرتيسي اوٍز ـ گوًزونه ده‌ين تكي

بوُغاج آچيب گوًزلريني، اوْنا باخدي، 

دوْداغيندان تيتره‌ك ـ تيتره‌ك سوًزلر آخدي؛

بوُغاج
آخارليدا آغ سولاري قارغاما سن، 

قاسليق داغي آخارينين سوُچومو وار؟! 

 باخارليدا گؤي اوْتلاري قارغاما سن،    

 قاسليق داغي باخارينين سوُچومو وار؟!  

آولاقلاردا‌ کئييکلري قارغاما سن،  

قاسليق داغي قاچارينين سوُچومو وار؟!   
اوْيلاقلاردا قاپلانلاري  قارغاما سن،  

قاسليق داغي قوْوارينين سوُچومو وار؟! 

بوسوُچ منيم بابامداديرـ قارغا اوْنو، 

قارغاييرسان، خان بابامي قارغا، آنا! 

قوْرخما، منه اوًلوم گلمز بو يارادان، 

وارليغيمي قوْروياجاق، بيل، يارادان! 

 آنا سوٍدو، داغ چيچه‌يي ـ ساغالماغيم, 

آنا الي ـ دينجليييمدي, ساغ قالماغيم...

آنا سيغدي سوٍد قوروموش دوًشلريني،  

  گوًزه‌للرسه گه‌زيب داغين دوًشلريني، 

دوًشوردولر نئچه ـ نئچه داغ چيچه‌يي؛

 گوًي چيچه‌يي، آل‌چيچه‌يي، 

دده‌م قوْرقوت!
 آنا سيغدي  وار گوٍجونه، سوْن اوُمودلا ، 

دامدي سوٍدو دامجي ـ دامجي قانلا، اوْدلا.

چيچک سوُيو داميزديريب بيرده اوْنا, 

سوٍرتدو اوْغول بالاسينين ياراسينا, 

دده‌م قوْرقوت!
  آنا سوٍدو ـ وارليق گوٍجو, وارليق اوجو, 

آنا سوٍدو ـ اوجاق کوًزو, ايشيق اوُجو. 

دوُيوملارين ايشيغيني آيدينلاتدي، 

اوٍره‌کلرين ايستي سينه اوْ، کوًزقاتدي، 

دده‌م قوْرقوت!

داغ چيچه‌يي ـ آغريلارين ساغ اوًزه‌يي، 

داغ چيچه‌يي ـ يارالارين اوٍز گوًزه‌يي. 

قان قورودار, قانلي يارا قايساقلايار, 

يئرده‌ن دوْغوب, ساياگلمز سوْي ساخلايار, 
دده‌م قوْرقوت!

ياراليني مينديرديلر قيوراق آتا, 

سوْراقسيزدي خان باباسي ـ اوًيسوزآتا. 

چاتديرديلار گيزلي يوْللا اوْداسينا، 

بيلديرمه‌ده‌ن بيرجه قيريق آتاسينا, 

دده‌م قوْرقوت!
تاپشيرديلار:«يارالييا ياخشي باخين, 

بوُراخمايين، قيرخ يالانچي دوٍشه ياخين!» 

گوًزونوده باغيشلادي خاتون آنا, 

ايشيق سالسين بوُغاجينين آغريسينا, 
دده‌م قوْرقوت!
   بو گيزليمي آچماماغا سوًز قوْيولدو, 

گئجه ـ گوٍندوز يارالييا گوًز قوْيولدو... 

قيرخجا گوٍنه اوْخ ياراسي قايساق تاپدي

بوغاج قالخدي, قيلينج تاخدي, آت دا چاپدي, 
دده‌م قوْرقوت!

اوْقيرخ يانچي, قيرخ يالانچي دوُيوق دوٍشدوٍ, 

بوندان خانين کوًکس ائوينه سوْيوق دوٍشدو, 

ديلبير اولوب, اللريني باغلاديلار, 

کوًکسونوده چالين ـ چارپاز داغلاديلار, 

دده‌م قوْرقوت!
 بوْغازينا ايلمک ساليب قيل سيجيمي, 

آپارديلار يوْل بوْيونجا توتساق کيمي. 

اوْقيرخ آلچاق دوُرغان خانا قوُرغو قوردو, 

يامانليقدان يوْلو اوٍسته داغ اوچوردو، 

دده‌م قوْرقوت!
خاتون آنا اوًنجه دوُيدو يامانليغي, 

چوْخ قوْورولدو, قوْوسون قارا دومانليغي... 

قالدي تکجه بير اوْغلونون اوُمودونا, 

اوْلموشلاري دئمه‌لييدي گوًز اوْدونا؛ 

خاتون آنا
گوًرورسن مي, اوْغول ‌بالام‌, ‌داشقين اوْلدو، 

ديک قايالار اوْينانمادان يئر اوْيولدو؟! 

قانلي ياغي ائتمه‌ميشده‌ن ياغما‌ يوردو,  

اوْ قيرخ يانچي خان بابانا قوُرغو قوردو. 

 خان ايگيديم!‌  ائرکن ـ ائرکن يئرينده‌ن دور, 

بيرده توْپلا, قيرخ ايگيدين باشيندا دور, 

هاردا اوْلسا, اوُز باباني آراييب تاپ, 

آلچاقلاري بوُداق ـ بوُداق قيلينجلا، چاپ! 

يالوارسالار, يالوارتييا اوُيما, اوْغول, 

بابان قييدي, سن بابانا قييما اوْغول!... 

سوًزده‌ن چيخسا, گوًزلرينه قان سيزاردي،  

گوزده‌ن چيخسا, يوْل ايتيره‌ر, ايز پوْزاردي. 

دوْنموش کيمي ارييه‌ردي سوًز اوًنونده، 

يئتمه‌لييدي باباسينين دار گوٍنونده، 
دده‌م قوْرقوت!
  سوزده‌ن چيخسا, بوْلودلاشيب دامجيلاردي, 

قيناق يئلي اوْنو ياندان قامچيلاري. 

شيمشک اوْلدو, قيلينج چالسين ياغيلارا, 

اوندان آلسين ياغي آغري, ياغي ‌يارا, 
دده‌م قوْرقوت!...
 آنا سوًزو ـ هردئييمي اوًيود دوْلو, 

آنا سوًزوـ اوجاليغين اولدوز يوْلو!

اوْ اولدوزون آخيشيندا آخيم, گئديم, 

اوْ اولدوزون ايشيغينا ياخين گئديم,

دده‌م قوْرقوت!

آنا سوًزوـ بوٍتوًو آيدير, ايشيق يايار,  

اوُمودسوزلوق آلسا اوْنو, قارالايار! 

قاراياخما دومانيندان اوزاق اوْلسون, 

يالانلارين توْرانيندان اوزاق اوْلسون,

دده‌م قوْرقوت!

بوغاج, آتي يوْل اوزونو چاپدي, چاپدي,  

آخير گليب, قيرخ ساتقيني داغدا تاپدي. 

گوٍج وئرميشدي آناسينين سوْن اوًيودو, 

آرخاسينجا آت قوْووردو قيرخ ايگيدي,

دده‌م قوْرقوت!
قانليلارسا اوًزلريني يورموشدولار,  

يئمه ـ ايچمه ييغناغيني قورموشدولار. 

ديک قالخديلار بوُغاج اوْرا چاتان کيمي, 

سوًزله‌شديلر:«ـ ساريسينلار توتان کيمي!ـ» 

دده‌م قوْرقوت!
ديلله‌شديلر:«ـ ايکي ليکده يوٍروتسونلر, 

قوُزئي ياغي ائللرينه سوٍروتسونلر.» 

دوُيوق دوٍشن دوُرغان خانسا چوْخ يالواردي... 

يانلاريندا قوْلجا بوْيدا  قوْپوز واردي, 

دده‌م قوْرقوت!

چوْخ يالواردي:«ـ ال ساخلايين, تله‌سمه‌يين, 

گئري دوًنسه، ساواشماقدان اوٍستون, يئيين! 

قوْللاريمي آچين منيم, آچيق قاليم, 

قوْپوزومو گتيرين سيز اوًنده چاليم! ـ»

دده‌م قوْرقوت!

قوْللاريني آچان تکي آلدي قوْپوز, 

اوًنده دوروب, ياناـ يانا چالدي قوْپوز. 

دئدي... ايگيد سوًزه باخيب, گئري دوًنسون, 

ووروشمادان اوٍزه باخيب, گئري دوًنسون؛ 

دوُرغان خان
هئي قوْچ ايگيد, آتلاريمي آپارالار, 

اوْ ايلخيدا مينه‌رين‌وار؟ سوًيله منه! 
آليب وئريم اوًز آتيني, دوًن گئرييه, 

چوْخ چاپيرتما سوًز آتيني, دوًن گئرييه! 

عاغيليمدان کوًک قوْچلاري آپارالار, 

اوْعاغيلدا قوْچونمو وار؟ سوًيله‌منه! 

آليب وئريم کوًک قوْچونو, دوًن گئرييه, 

اوًزون آنلا اوًز سوُچونو, دوًن گئرييه! 

قايتابوندان بوُغرالاري آپارالار, 

اوْ تابوندا يوٍکله‌تين وار؟ سوًيله منه!

آليب وئريم اوْ بوغراني, دوًن گئرييه! 

چوخ چکه‌رسن کوًکس آغريني، دوًن گئرييه!

قيزيل تاغلي بان ائولريم ياغمالانا، 

اوْ ائولرده اوًز اوْدان وار؟ سوًيله منه! 

آليب وئريم اوًز اوداني, دوًن گئرييه, 

ايتيره‌رسن قوْچ آديني, دوًن گئرييه! 

آغ اوٍز، گوًي گوًز قيزـ گليني آپارالار، 

اوْ قاتاردا دئييکلين وار؟ سوًيله منه! 

قورتاراييم دئييکليني, دوًن گئرييه، 

ايتيره‌رسن کئييکيني، دوًن گئرييه! 

آغ ساققاللي قوْجالاري آپارالار، 

يانلاريندا خان بابان وار؟ سوًيله منه! 

قوُرتاراييم خان باباني, دوًن گئرييه، 

ايتيره‌رسن ائل ـ اوْباني, دوًن گئرييه! 

بوچاغيما يانيرسانسا، آجيما گل, 

اوًز اوْغلوما قييميشامسا, سن قييما گل! 

قارا قيلينج چالديرمارام, دوًن گئرييه, 

ياراقلاري سالديرمارام, دوًن گئرييه! 

بوغاج دوُيدو باباسينين دوُيومو يوخ، 

اوْغلو اوْنا اوًگئي‌ له‌شيب اوًيومو يوخ! 

بير ايسته‌دي، گوًزله اوْنو باشا سالسين، 

آتديغي سوًز اوخلاريني داشا سالسين, 

دده‌م قوْرقوت!

«ـ يالوارسالار، يالوارتييا اوُيما، اوْغول, 

بابان قييدي سن بابانا قييما اوْغول. 

آنا سوًزو سسله‌نيردي قوُلاغيندا, 

آنا سوًزو اوْدلانيردي دوْداغيندا، 

دده‌م قوْرقوت!
بابا هاردان بيلمه‌لييدي، اوْغول ساغدير, 

دار گوٍنونده قوُرتارماغا قالخاجاقدير؟! 

دوٍشونجه‌يه گتيرمه‌زدي، ساغ قاليبدير، 

هانسي گوٍجده‌ن گوٍج آليبدير, ساغاليبدير.

دده‌م قوْرقوت؟!

بوُغاج دوُيدو, باباسينين دوُيومو يوْخ، 

اوْغلو اوْنا اوًگئي له‌شيب، اوُيومو يوْخ! 

بير ايسته‌دي, گوًزله اوْنو باشا سالسين, 

آتديغي سوًز اوْخلاريني داشا سالسين؛ 

بوُغاج
کيشنرـ کيشنر آتلار گئتسه, سنين‌کيدير, 

او ْايلخيدا مينه‌ريم‌وار, سوًيله‌مه چوْخ. 

قيرخ آلچاغا قالا اوْنو، قوْيمارام, يوْخ! 

عاغيليندان قوْچلار گئتسه, سنين‌کيدير، 

او ْعاغيلدا قوْچلاريم وار, سوًيله‌مه چوْخ. 

قيرخ آلچاغا قالا اوْنو, قوْيمارام, يوْخ!

قايتابوندان بوُغرا گئتسه, سنين‌کيدير،

اوْ تابوندا يوٍکله‌تيم وار، سوًيله‌مه چوْخ. 

قيرخ آلچاغا قالا اوْنو, قوْيمارام, يوْخ

قيزيل تاغلي ائولر گئتسه, سنين‌کيدير, 

اوْ ائولرده اوًز اوْدام وار, سوًيله‌مه چوْخ.

قيرخ آلچاغا قالا اوْنو, قوْيمارام, يوْخ! 

آغ اوٍز, گوًي‌گوًز گلين گئتسه, سنين کيدير,

اوْ قاتاردا دئييکليم وار, سوًيله‌مه چوْخ. 

قيرخ آلچاغا قالا اوْنو, قوْيمارام, يوْخ! 

آغ ساققاللي قوْجا گئتسه‌, منيم کيدير, 

باش ايتيرميش خان بابام وار, سوًيله‌ره‌م من, 

قيرخ آلچاغا توتساق قالا, قوْيمارام من! 

خان باباسي تانيميشدي دينله‌دينجه, 

آخين قوْپدو بوُغاج ساريق يئلله‌دينجه. 

ساواش اوْلدو, دالاش دوٍشدو, چارپيشديلار, 

قوْچ ايگيدلر آرسلان کيمي چارپيشديلار,

دده‌م قوْرقوت!

بوْيون ووروب, گوًوده ‌چاپيب, گوًنده‌ر سانجدي،

اوْخوايله کوًکسلر اوٍستده يارا آچدي. 

قيلينجيني ساغاـ سوْلا چالدي بوُغاج, 

ايلمک آتيب, نئچه توتساق آلدي بوُغاج, 

دده‌م قوْرقوت!

بو دارليقدان باباسيني قورتاردي اوْ, 

اوًز دوْغماجا اوْرداسينا آپاردي اوْ. 

توُتساقلارين قوْللاريني بوٍکه‌ـ بوٍکه

يوٍروتدولر آت دالينجا چکه‌ـ چکه, 

دده‌م قوْرقوت!

بو قوْچاقليق دوُرغان خانا قاناد وئردي, 

اوُجالادي, بوُغاجينا بي‌ـ آد وئردي. 

يئنه گلدين, اوًز يوْلونجا, سوْي سوْيلادين ـ»

قوْپوز چاليب, اوْلموشلاردان «بوْي بوْيلادين»… 

دده‌م قوْرقوت
ـ هئي دوُرغان خان, قوْچاق اوْغلون‌ـ بوُغاجين وار,

قوْي باشيندان بير توٍکوده اسکيلمه‌سين! 

کوًلگه‌ليجه اوجا ـ اوُجا آغاجين وار, 

کوًلگه‌ليجه آغاجلارين کسيلمه‌سين!

 دوًرده‌م قاچان، قيوريق, آلا آتلارين ‌وار, 

چاپيرداندا آلا آتين بوٍدره‌مه‌سين! 

دوًيوشمه‌يه آلتميش توتام گوًنده‌رين ‌وار، 

دوًيوش چاغي ووران الين تيتره‌مه‌سين! 

کوٍتلشمه‌ين قارا, ايتي قيلينجين وار، 

چالان چاغدا قارا اوٍزلون کوْرشالماسين! 

ييغناق اوْلسون گوٍنده‌ن‌ـ گوٍنه اوُلوسوندا، 

اوْتاقلارين, اوْدالارين بوْشالماسين! 

اوُلو تانري اوُلولوغا چکسين سني، 

آلا داغا قالا کيمي تيکسين سني.  

ايکينجي بوْي
بايره‌ک
«بوْي بوْيلايان», اوُلو اوْزان, دده‌م قوْرقوت, 

آغري دويان, آغري يوْزان, دده‌م قوْرقوت! 

اوْزان سوًيله‌مه‌سي
اسيم‌ـ اسيم دان يئللري اوًتن چاغدي, 

ساققا‌لليجا چيل توْراغاي اوًتن چاغدي... 

اوًزون ساققال تيتراريلر بانلاييردي, 

قاچان آتلار بيرـ بيريني يانلاييردي... 

آغ قاراني, قارا آغي سئچن چاغدي 

اوْغوز قيزلار برـ بره‌يي سئچن چاغدي...

 آلا داغين کوًکسو اوٍسته گوٍن دوٍشوردو,

نئچه‌ـ نئچه آتلي ايگيد اوًتوشوردو...
بئله گوٍنده خان باييندور اوْتورموشدو, 

اوًنونده‌جه قارا بوداق ديک دورموشدو. 

قاسغان خانين اوْغلو اوُروًز ساغيندايدي, 

سوْلونداسا يئينه‌ک گوًزه‌ت چاغيندايدي, 

دده‌م قورقوت!
او‌ْتورموشدو قاسغانلا بي بايبورا، 

بايبئجاندا ديش اوْغوزده‌ن گلميش بورا: 

آوچيليقدان, قوْچاقليقدان سوًز دوٍشموشدو، 

ساتقينليقدان, آلچاقليقدان سوًز دوٍشموشدو, 

دده‌م قورقوت!

بايبورانين اوٍزو آزجا توُتغون ايدي, 

بايبئجانين کوًکسو آلتدا چوْوغون ايدي... 

بيري اوْغول ديله‌ييردي, اوْرتاج اوْلسون, 

بيريسي قيزـ اوجا بوْيلو, گوُر ساچ اوْلسون

دده‌م قورقوت!

بوآرادا چاپار يئتدي بايبورايا,

«اوْغلون اوْلوب!» ـ سس ياييلدي تئز آرايا! 

بايبورادا يئرينده‌نجه‌ديک آتيلدي, 

اوٍزو گوٍلدو، گوًز بوًيودو, قاش چاتيلدي, 

دده‌م قورقوت!

خان باييندور:«گوًزون آيدين!» ـ دئدي اونا: 

اوچدو ديلک آغاجينا قوْنا ـ قوْنا. 

هامي قالخدي, سئوينج ياغدي ياغمور ـ ياغمور, 

هامي گوًردو, تا اوٍزونده‌ن آجي ياغمير,

دده‌م قورقوت!
بايبورا بي آياق اوٍستده گوًزله‌ييردي, 

باييندورون سوًزلريني ايزله‌ييردي: 

بوُيروق اوْلسا, بو ييغناقدان گئتسين گره‌ک, 

آرتيق دوْغما اوْرداسينا اوُچموش اوٍره‌ک, 

دده‌م قورقوت!

بايبئجانا چاپار يئتدي, باخ, اينديجه, 

بَي يئنيده‌ن دوْغولدومو, يوْخسا, نئجه؟! 

« ـ قيزين اوْلوب! » سوْراغينا قابا قالخدي، 

سانسان، ائله اوُلوس قالخدي، اوْبا قالخدي، 

دده‌م قورقوت!

گوًر هارادا ايسته‌يينه توش اوْلدو بَي، 

گوًره‌ن دوُيدو: اوچماق اوٍچون قوش اوْلدو بَي! 

قيز دوْغولسا، هايا ـ کوٍيه سالمازديلار, 

« اوْرتاج اوْلماز!» ـ دئيه اوجا قالمازديلار، 

دده‌م قورقوت!

سوْيوقلوغو دويسادا بَي, اوٍز وورمادي، 

اوٍزده اوٍزدو ,ده‌رينلييه باش وورمادي. 

ايسته‌دي, خان باييندورو سوًزه چکه, 

اوٍره‌يينده‌ن کئچن لري اوٍزه چکه, 

دده‌م قورقوت!
دئدي: ـ «خانيم, من قيز اوٍچون داريلمارام، 

بوُيرغونو ائشيتمکده‌ن يوْرولمارام! 

بايبورانين اوْغلونا دا بودور سوًزوم: 

«گوبه‌ک كسمه‌دئييکليسي اوْلسون قيزيم!» ـ 

دده‌م قورقوت!

بو دئييمده‌ن قوُتلو اوْلدو خان باييندور, 

دئدي: « ـ اوْغوز سوْيلارينين يوْلو بودور!» 

« ـاوُغور اوْلسون!» ـ بَي بايبورا, بَي بايبئجان، 

اوْردانيزا ايشيق دوٍشسون بو اوُغوردان!» ـ

دده‌م قورقوت!

دالغينليغين دومانيندان سييريلديلار, 

قارين داش تک قوجا قلاشيب آيريلديلار؛ 

بايبوُراني چاغا اوْغلو گوًزله‌ييردي، 

بايبئجاني چاغا قيزي سسله‌ييردي، 

دده‌م قورقوت!

 آلقي ـ ساتقي ائده‌نلري بَي بايبوُرا, 

گره‌ک اوْلسا، گوًنده‌ره‌ردي اوْرا ـ بورا. 

چاغيتديريب, اوْنلاري بَي سالدي يوْلا، 

آرماغانلار آلماق اوٍچون ايستامبولا، 

دده‌م قورقوت
« اوْزان ديلي يوٍيره‌ک اوْلار! » ـ چاغ اوًتوشدو ـ , 

اوْغول گليب، اوْن بئش ياشليق چاغا دوٍشدو؛ 

چينار بوْيلو، ائنلي کوٍره‌ک بير ايگيددي, 

گوٍجه اورتاج، ائوه ديره‌ک بير ايگيددي, 

دده‌م قورقوت!

قيلينج چالار, توْپپوز فيرلار, ياي چکه‌ردي، 

گوٍله‌شنده آياقلاري يئر اکه‌ردي... 

داغدان داغا آت قوْولاردي قيرخ ايگيدلن, 

چاغدان چاغا آوآولاردي قيرخ ايگيدلن, 

دده‌م قورقوت!

گوٍن گلميشدي, آو ديله‌يي يئتن گوٍندو, 

آتليلاري چن ـ دوماندا ايتن گوٍندو...

« ـ آو آولاييب, » اوْباسينا اوْ دوًنوردو، 

دوٍزه‌‌ن ليکده نئچه ـ نئجه تاولا گوًردو، 

دده‌م قورقوت!

« بو, بابانين ايلخي يئري, »ـ اوْغول بيلجک، 

دئدي: « ـ دوٍشوب بير آز بوُردا بيز دينجه‌لک! » 

اوًنه چيخيب، قارشيلادي ايلخي باشي, 

يوْرغون ـ يوْرغون آودان دوًنه‌ن قيرخ يولداشي، 

دده‌م قورقوت!
اوْجاق چاتدي, ياخما ياخدي، ات داغلادي، 

قيميز توًکدو, ايچکي سوٍزدو، قوناقلادي...

يئمه ـ ايچمه بوْل ـ بوْل اوْلدو, دينجه‌لديلر، 

ايچکي لرده‌ن بايغينلاشيب گيجه‌لديلر، 

دده‌م قورقوت!

روم ائلينه يوْللانانلار دوًنوردولر، 

«قارا دارهاند» ائنيشينده‌ن ائنيرديلر؛

اوْن آلتي ايل کئچميش بوردان اوًتدوکلري، 

اوْن آلتي ايل کئچميش يورددان گئتديکلري، 

دده‌م قورقوت!

دارلار کئچيب, ديکديرلرده‌ن آشيرديلار، 

بير دوٍزه‌نده يوٍکله‌ريني آشيرديلار. 

دوًشه‌نديلر يوْرغونلوغو آلماق اوٍچون، 

گئجه‌لييه بو دوٍزه‌نده قالماق اوٍچون, 

دده‌م قورقوت
آوليق قالا گوًزه‌تچيسي يوْل گوٍدوردو, 

يوْلچولاري دينجه‌لمه‌يه دوٍشن گوًردو؛ 

آليب گلدي بئش يوٍز آتلي اوٍستلرينه, 

آغريلاردان قارا آتدي اوٍستلرينه, 

دده‌م قورقوت!
آرماغانلار آلميشديلار آغير ـ آغير، 

ديش ـ ديش توْپپوز, ايپلي ياي ـ اوْخ, بوْزجا آيغير. 

بوٍتون کئچدي چاپغينچيلار جاينا غينا, 

بيرجه اوْغلان قاچا بيلدي اوْيماغينا، 

دده‌م قورقوت!

چاتيب، اوْغوز اوُجقاريندا گوًرونونجه

 گوًزلرينه بيرقارالتي ده‌يدي, اوًنجه, 

ياويقلاشيب گوًردو آلا چاديردي اوْ، 

دوٍز اوًزونو قاپيسينا چاتديردي اوْ 

دده‌م قورقوت!

يان ـ يوًره‌ده سيرا ـ سيرا تاولالاري، 

نئچه تابوُن بوُغرا واردي، ايلخي واردي... 

چاديرداسا ايگيد، بايغين چاغيندايدي. 

ياراق داشلار سوْلوندايدي, ساغيندايدي، 

دده‌م قورقوت!

اوْ غلان دئدي؛ « اوٍنوم اوٍنله, بَي ايگيديم، 

بير منيمده سوًزوم دينله, بَي ايگيديم! 

اوْلانلاري دئمک اوٍچون گلميشم من, 

دارا دوٍشدوک, کوًمک اوٍچون گلميشم من.» 

ياغي بوٍتون واريميزي تالان ائتدي 

آرا يئرده, قارينداشيم توُتساق گئتدي... 

آوليق آلدي بير قالادان گله‌نلري, 

اليميزده‌ن واري آليب بوُله‌نلري... 

دده‌م قورقوت!

ايگيد قالخدي: « ـ ياغي اوٍسته گئتمه‌ليييک، 

يوْل کسه‌نين آخيرينا يئتمه‌ليييک؛ 

ايگيدلريم، آتا قوْنون توْغان کيمي، 

سوْيغونچونو سوْيماليييق سوْغان کيمي!»

دده‌م قورقوت!
اوْغلانيدا اوًنه ساليب گوًتوردولر, 

اوجا آوليق قالاسينا يئتيرديلر؛ 

يئييب ـ ايچيب، گوٍلوردولر سوْيغونچولار، 

آغچالاري بوًلوردولر سوْيغونچولار، 

دده‌م قورقوت!
آت اوستونده قيلينجلاري اوْيناتديلار، 

بوقالاني اوًزولونده‌ن اوْيناتديلار! 

قوْپان باشلار ديغيرلاندي دوًش آشاغي، 

باش ايتيردي باش آپاران باشسيز ياغي، 

دده‌م قورقوت!
بايبورانين اوْغلو يامان قيلينجلادي، 

اوْ ساواشدا بوْز اوْغلانين قالخدي آدي. 

باغلي قالان قاپيلاري آچا بيلدي، 

چوْخو اوْردان باش گوًتوروب، قاچا بيلدي, 

دده‌م قورقوت!
آلقي ـ ساتقي ائده‌نلري آلدي داردان، 

بير ـ بيريني آييرمادي سيرالاردان. 

آرماغانلار قايتاريلدي اوًزلرينه، 

ايشيق گلدي قارا دوٍشن گوًزلرينه, 

دده‌م قورقوت!
ييخيلديلار آياغينا:« ـ هئي بَي اوْغلان,

بويور, گئري آلديغيندان سئچ آرماغان! » 

بوْز اوْغلان دا گوًزاياري بير گوًز سالدي؛ 

آيغير, توْپپوز, بيرده يايي گوًزو چالدي, 

دده‌م قورقوت!
يالوارديلار ـ «؛ بو ايسته‌يين نييه‌سي وار! 

آرماغانلار آلينيبدير يييه‌سي وار, 

بايبورانين اوْغلو اوٍچون سئچميشيک بيز، 

بوًنو ياخشي قارشيلاماز بَي‌لريميز!» 

دده‌م قورقوت!

تانيتمادي اوْ اوًزونو، دوٍزو, بيرده, 

آتي ميندي, دوًنده‌رمه‌دي سوًزو, بيرده! 

ايگيدلرله قاييتدي يوُرد ـ يوُواسينا, 

بو ساواشدان سوًز آچمادي باباسينا, 

دده‌م قورقوت!

آلان کيمي گلن لرين سوْراغيني, 

يئر اوْستونده بَي قوُردوردو اوْتاغيني. 

دوًشه ديبه‌ن بزه‌تميشدي بوٍتون اوْنو, 

اوْتورتدوردو ساغ يانيندا اوًز اوْغلونو, 

دده‌م قورقوت!

باغير باسيب، ايچه‌رييه گيره‌ن تکي, 

تانيديلار اوْ ايگيدي گوًره‌ن تکي؛ 

اولدوز ـ اولدوز کوًز سپديلر گوًزلرينده‌ن, 

اوْنو گوًرجک ايشيق ياغدي اوٍزلرينده‌ن 

دده‌م قورقوت!

دوًزه‌ممه‌دي بو گوًروشه بَي بايبوُرا؛ 

« ـ باش آچميرام, بابا بوردا دورا ـ دورا. 

اوْغلو ايله گوًروشورسوز, دوًندوم بونا, 

بو گوًروشلر هاردان بئله بَي اوْغلونا؟! » 

سوًيله‌ديلر: « ـ بيز اوْغلونو تانيماديق، 

اوْ اوًزوده تانيتمادي, قيناماديق! 

اوْن آلتي ايل گليب کئچميش بو آرادان، 

بيزي نئجه خاطيرلاسين چاغا اوْغلان؟! »

دانيشديلار اوْلانلاري: « ـ بَي بايبوُرا، 

قارا دارهاند آغزينداجا دوٍشدوک توْرا، 

سنين اوْغلون قوُرتاريبديربيزي داردان، 

اوْ اوْلماسا، قورتولمازديق ياغيلاردان. 

آرماغانلار اليميزده‌ن داغيلاردي، 

گوًره‌ن هانسي ساخلانجلارا ييغيلاردي؟! 

سنين اوْغلون قيلينج چاليب, قوُسدوردو قان، 

گتيرميشيک اوْنا گوًزه‌ل اوٍچ آرماغان! » 

دده‌م قورقوت!

بو سوًزلري بايبورا بَي ائشيدينجه، 

آجيغيني بوٍکوب آرتيق قوْيدو دينجه.

چاغيتديردي بَي‌لري اوْ, ييغناق اوْلسون، 

بو ييغناقدا اوْغلونادا آد قوْيولسون! 

دده‌م قورقوت!

بير گوٍن سونرا، ييغناق قوردو اوْرداسيندا، 

اوْتورموشدون دوٍز ييغناغين اوْرتاسيندا. 

 سن بيليردين اوًز ايشيني، نئيله‌ييردين, 

قوْپوز چاليب, «سوْيلاريني» ـ سوًيله‌ييردين؛ 

دده‌م قوْرقوت
هئي, اوٍنومو اوٍنله، گوًروم, بايبورا بَي، 

هئي سوًزومو دينله, گوًروم, بايبوُرا بَي! 

قوْي اوْغلونون اوزون ـ اوزون ياشي اوْلسون, 

اوًز ائلينين، اوْباسينين باشي اوْلسون! 

قارا داغدان آشار اوْلسا، آشيم تاپسين، 

گوُر داشغيندان گئچر اوْلسا، داشيم تاپسين! 

بوْز آيغيري سيلديريمدان چاپيب کئچسين، 

ياغيلارين سيخ قاتيني چاپيب کئچسين! 

بوْز آيغيري شيمشکلرده‌ن يوٍيره‌ک اوْلسون، 

بامجا دئدين، آدي بامجا بايره‌ک اوْلسون! 

بوٍتون بَي‌لر قوُتلاديلار بوآديني، 

بايره‌ک يوٍيره‌ک چکيب ميندي بوْز آتيني 

بير يوْل واردي؛ ايگيده آد قوْيولونجا 

آتلانيبان چيخارديلار آو دالينجا, 

دده‌م قوْرقوت!

   آلاداغدا قيوراق ـ قيوراق آت چاپديلار 

آولاماغا نئچه سوٍرو آو تاپديلار. 

بايره‌ک دوٍشدو بير کئييکين آرخاسينا، 

ائله بيلدي، سينيرلايار چوْخ آسانجا، 

دده‌م قوْرقوت!

اوْ قوْودوقجا کئييک قاچدي تالا ـ تالا، 

اوْ اوچدوقجا آت دا اوچدو يالدان ـ يالا. 

الده‌ن دوٍشدو يازيق کئييک، بوْز آيغيردا، 

سينيرلادي بير دوٍزه‌نده اوْ، آخيردا، 

دده‌م قوْرقوت!

باخدي، بوردا بير چادير وار، آل چاديردي، 

اوْ آل چادير چيلغينليغي ياري قيردي... 

اوًز ـ اوًزونده‌ن سوْرغولادي » ـ بو کيمدير، کيم، 

ياخشي دوٍشمز ياويقلاشيب، بير باش چکيم؟! 

دده‌م قوْرقوت!

آل چاديردا بير قيز واردي، گوًزه‌ل، گوًيچک، 

بايبئجان بَي ايسته‌يييدي ـ باني چيچک! 

گوًزه‌للييين بوُداغيندا بوْي لانيردي، 

آوچييادا اوْتاغيندان بوْيلانيردي، 

دده‌م قوْرقوت!

دوٍشونوردو: « ـ آوچي آزيب، گليبدير توُش, 

نئجه بيليب, بوُردا بير قوش يوُوا قورموش؟! 

ايسترديمي، قوشچوغازي توْرا سالسين،  

بير باخيشلا اوٍره‌ييني قوْرا سالسين؟! » 

دده‌م قوْرقوت!
واردي  آوچي آليميندان اوُماجاغي, 

آليشميشدي کوُکسونون گوُر اوْد ـ اوْجاغي. 

دوًزه‌نمه‌دي، يئنگه‌سيني گوًنده‌ردي قيز، 

اوْ آوچيني چاغيتديريب, دوًنده‌ردي قيز، 

يئنگه
گوًزوم آوچي, بو آويني گل وئر بيزه,

گوًردو‌ن, کئييک اوًزو قاچيب اوٍستوموزه؟! 

بايره‌ک

آوچي ياممي, آليميمي سيزه وئريم، 

بيليرسنمي, کيمه‌م, هاردا ـ يوردوم، يئريم؟!  
يئنگه
هاردان بيلک, کيمسن, آوچي, سوًيله، گوًزوم؟! 

بايره‌ک
آوچي نه‌دير, بير بَي اوْغلو به‌يم اوًزوم! 

بَي بابامين ساني اوُزاق ائله چاتير... 

دئمزسن مي, کيمينکيدير بو آل چادير؟! 

يئنگه
بو اوْتاغدا آچيليبدير بير آغ چيچک, 

بايبئجان بَي ايسته‌ييدير ـ باني چيچک!  

بايره‌ک
اوْندا, کئييک سيزين اوْلسون, دوًنوره‌م من, 

دئه گليبن گوًتورسونلر آوي يئرده‌ن!... 

بوسوًزلري ائشيدينجه باني چيچک, 

چوْخ ديله‌دي, بَي اوْغلونو گوًرسون گره‌ک! 

ياري يوْلدان چاغيتديردي بيرده دالا، 

اوًزو ايسه گئيينيبن چيخدي يولا، 

دده‌م قوْرقوت!

سئوينجه‌کدي: « ـ يئتيشيبدير گوًزله‌نه‌ن چاغ، 

بابام دئيه‌ن ايگيد, سؤزسوز، بو اوْلاجاق! 

ايسته‌ييره‌م، بير سيناغا چکه‌م اوْنو، 

ياريماسا, بويئرده‌نجه اکم اوْنو؛ » 

دده‌م قوْرقوت!
باني چيچک
 ايگيد اوْغلان, هاردان گليب، دوٍشدون بورا 

آزميسانمي بير کئييکي يوْرا ـ يوْرا؟! 
بايره‌ک
قالين اوْغوز سوْيلاريندان قوْپموشام, قيز, 

اوُغورلويام, دئييکليمي تاپميشام، قيز! 

باني چيچک
قالين اوْغوز بَي لرينين نه‌ييسن سن، 

يوْخسا ائله بير اوُلوسون به‌يي سنسن؟! 

بايره‌ک
بايبورا بَي بابام منيم، سوْرار اوْلسان, 

بامجا بايره‌ک آديم منيم, يوْرار اوْلسان؟! 
باني چيچک

دئييکلينين آديني دئه، ايگيد اوْغلان! 

بايره‌ک
باني چيچک ـ باباسي دا ‌بَي بايبئجان! 

اوزاق يوْللار آدلاميشام, گوًروم اوْنو، 

گوًزلريمي اوْدلاميشام، گوًروم اوْنو! 

باني چيچک
اوْ قيز سنه گوًرونرمي, ياشينار, بيل، 

آرا يئرده، بو اوُغورون آشينار, بيل!

بايره‌ک
اوزاق ائلده ديله‌ميشم، گوًروم اوْنو,

گوًزومه سو چيله‌ميشم، گوًروم اوْنو!... 

باني چيچک
اوْنو بئله گوًره‌نمز‌سن، گل، سوًزه باخ, 

آتلانيبان بيز ايکيميز آوا چيخاق، 

قوْراتيمي بوْز آتينلا اوًتر اوْلسان، 

دئمک, اوْنون آتيني دا اوًترسن، سن! 

يارسان، اوْغلان, اوُچوردوغوم گوًيده اوْخو، 

ياراجاقسان اوْخونودا، يوْخدو قوْرخو! 

گوٍله‌شه‌ريک ـ يئره وورسان، کوٍره‌ييمي، 

دئمک, اوْنون آولايارسان اوٍره‌ييني!... 

قوْراتيمي يوْران يوْخدو بو چاغاجان، 

اوْخلاريمي ياران يوْخدو بو چاغاجان! 

بير قوْچ  ايگيد قوْللاريمي بوُرماييبدير، 
بير قوْچ  ايگيد منه قارشي دورماييبدير!
سوًزله‌شديلر، گوًزله‌شديلر, آت مينديلر, 

يوْل بوْيونجا آز دانيشيب، آزدينديلر... 

آتي چاپيب گئن دوٍزه‌نده قيز يان ـ يانا,  

آلتدان ـ آلتدان گوًز ساليردي بَي اوْغلونا   

دده‌م قوْرقوت!

بايره‌ک ايتي سه‌ييرديردي بوْز آيغيري، 

بوٍرويوردو نالدان قوْپان توْز آيغيري. 

قوْرات بوٍتون توْز ـ دوماندا ايتيب ـ گئتدي، 

دده‌م قوْرقوت!

دايانديلار... يايي چکدي باني چيچک, 

اوْخ شيغيدي گوًي اوٍزونه قيزيل قوش تک. 

اوْغلان بوًلدو گوًيده اوْخو ايکي يئره، 

ايکي قيريق اوچا ـ اوچا دوٍشدو يئره, 

دده‌م قوْرقوت!

قوُرشاق توتوب, گوٍله‌شديلر، دارتيشديلار، 

آرسلان کيمي بير ـ بيرييله چارپيشديلار. 

قيز اوْغلانا, اوْغلان قيزا گوٍج گلمه‌دي, 

گوٍج گلمه‌يه قوْللارينا گوٍج گلمه‌دي, 

دده‌م قوْرقوت!

بايره‌ک گوًردو, قيز بئله‌جه قارشي دورسا، 

قيوراياراق کوٍره‌ييني يئره وورسا، 

قالين اوْغوز ايچينه اوْ چيخسين نئجه،
سورچه‌ک قاخينج آغاجينا چيخسين نئجه، 

دده‌م قوْرقوت!

 سوًيله‌يرلر, بايره‌يي بير قيز قاتلادي، 

سوًيله‌يرلر, بايره‌ک قيزا ديز قاتلادي.  

اوْندا، آرتيق ياشاماسين, اوًلسونمو, دئه, 

ايگيدلييي بير قيز الي بوًلسونمو, دئ 

دده‌م قوْرقوت!

چوْخ ا‌ل‌له‌شدي، قيزين دوًشوگئچدي گيره، 

قيزسا بونو گوًزله‌ميردي بيرده‌ن ـ بيره؛

ها قوُرجاندي، ها دارتيندي, چيخسين الده‌ن, 

بير الييله ياپيشميشدي بايره‌ک بئلده‌ن، 

دده‌م قوْرقوت!

گوًز آچينجا قالديريبان يئره چالدي, 

 قيز گوًتوروب توُغولغاني، کيپريک چالدي؛ 

« ـ بايبئجانين قيزي منم ـ باني چيچک! » 

بايره‌ک ايسه دوْنوب قالدي يئرده داش تک، 

دده‌م قوْرقوت!

قاني جوْشدو داماريندا، بوُلاقلاندي، 

گوًزو گوًزده‌ن کوًز گوًتوروب اوْجاقلاندي. 

اوٍچ يوْل اوًپدو, بير ديشله‌دي اوْ چيچه‌يي، 

گوًر نئجه‌ده ياويق ايدي سئوه‌جه‌يي, 

دده‌م قوْرقوت

چکيب قيزيل اوٍزويونو بارماغيندان، 

قيزين گوٍموش بارماغينا تاخدي اوْغلان. 

گوًزله‌شديلر، ساريشديلار دوًنه ـ دوًنه، 

گوٍجله‌شديلر گوٍج داغيندان ائنه ـ ائنه، 

دده‌م قوْرقوت!
آز کئچسه‌ده گوٍجلرينين سيناغيندان، 

سوًنمه‌ميشدي آلليق قيزين ياناغيندان. 

آيريليغا يوْل تاپميردي آييق باشلار، 

آيريليغا يوْل تاپميردي گوًزده ياشلار، 

دده‌م قوْرقوت!

آلينلاري دامجي ـ دامجي پوُچورلادي, 

قيزين چيچک دوْداقلاري پيچيلدادي. 

« ـ هئي بَي اوْغلو, بو اوُغوردان گئري دوُنمه, 

دئييکليمسن, بيرده منه ياد گوًرونمه!» 

دده‌م قوْرقوت!

بايره‌ک قوْيوب ساغ اليني گوًزو اوٍسته, 

سوًز تاپمادي, دئسين قيزين سوٍزو اوٍسته... 

قوْر آتيني مينيب، اوچدو باني چيچک, 

گوًز قيپينجا گوًزده‌ن ايتدي گوًًزو گوًيچک، 

دده‌م قوْرقوت!

بوْز آيغيري بايره‌ک چاپدي اوًزگه يانا، 

گوًزلرينده سئوينج اوْدو يانا ـ يانا... 

بوْز آتلا اوْ, بوْز يوْللاري يوْرموش ايدي, 

بير اوْخلو اوْ ايکي کئييک وورموش ايدي، 

دده‌م قوْرقوت!
نئچه گوٍندو, بايبورانين دينجلييي يوْخ، 

آغريييردي بايره‌يينده‌ن اوًته‌ري چوْخ! 

اوًز ـ اوًزونه ها دوٍشونوب ـ داشينيردي، 

دوٍشوندوکجه سوْرغولاري آشينيردي، 

دده‌م قوْرقوت!

سوْرغولاردي وارليغيني سوًکن , ديده‌ن، 

قابا قالخدي ياويقلاشان کيشنرتيده‌ن؛ 

بوْز آيغيردي... قاييديردي يوردا اوْغول, 

گوًره‌ن، هاردا يوُبانيبدير، هاردا اوْغول؟!» 

بايبوُرا
اوْغلوم، نييه قيرخ ايگيتده‌ن آيريلميشدين, 

ساواشماغا قيلينجيمي سيييرميشدين؟! 

بايره‌ک

بير کئييکي قوْوا ـ قوْوا دوٍشدوم ايزه، 

سينيرينجا گئديب چيخديم ديش اوْغوزه... 

بايبوُرا

اوْيانلاردا چوْخمو گوًردون، آز ائشيتدين، 

هارا دوٍشدون، هارا آچدين، هاردا بيتدين؟! 
بايره‌ک
اوْغلو اوْلان اوًز اوْغلونا قيز کوًچورموش، 

قيزي اوْلان اوًز ائوينده‌ن قيز کوًچورموش... 

بايبوُرا
دئمه، اوْغول, ائولنمه‌يين چاغي چاتيب، 

نئجه قيزدي, اوٍره‌يينه بئله ياتيب؟! 

بايره‌ک
بير قيز گوًردوم, مينه‌ر آتا ايگيد تکي, 

يايي چکيب, اوْخوآتار ايگيد تکي, 

گوٍج سينايار, قوُرشاق توتار ايگيد تکي، 

يالنيز اوْلدو باخيشلاري اوٍره‌ک چالار، 

گوًره‌نلرين وارليغينا يانغي سالار... 

بايبوُرا
بايبئجانين قيزي ايميش سن گوًردويون, 

بو ايستک ده آچيلمالي چوْخدور دوٍيون. 
بايره‌ک
نئجه دوٍيون, سوًيله، بابا, ساواش آچيم 

دوٍيونلري اوًز اليمله اوًزوم آچيم... 

بايبوُرا

دئييکلينين قارينداشي ده‌لي قوْچار، 

ائلچيلرين باشلارينا اوْيون آچار؛ 

نئچه‌سينين آناسيني قوْيموش آغلار، 

نئچه‌سينين کوًکسو اوٍسته چکميش داغلار...

قالين اوْغوز بَي‌لريني ييغاق گره‌ک، 

يوْل تاپماغا, اوْغول، آغير ييغناق گره‌ک!...   

بايبوُرا بَي چاپار سالدي ائله اوْگوٍن, 

قالين اوْغوز بَي‌لريني ييغدي بوٍتون. 

ييغيشديلار يوْل آچماغا بودوٍيونه، 

سوًيکه‌نيبه‌ن سنين اوُلو اوًيودونه، 

دده‌م قوْرقوت!

چوْخودئدي: « ـ ده‌ده گئتسين ائلچيلييه, 

اوْ, يوْل, تاپار, بو يانغينا سو چيلييه! » 

سنسه چاتيب قيروْو توتان قاشلاريني، 

يوْل اوٍزويه سالدين اوًيود قاشلاريني؛ 

دده‌م قوْرقوت
ـ بو آغيرليق منه دوٍشور، بَي يارانلار، 

خان باييندور تاولاسيندا ايکي آت وار؛ 

بيري دوُرو، اوْ بيرينين آدي کئچر، 

بيلمک اوْلماز, ايشيم بيرده‌ن آغري کئچر؟!

بير آيغيري مينيم, بيري يئده‌ييمده، 

قوْرخو ياشار بوايستکده، بو دئييمده. 

قاچما ـ توتما اوْلسا، ايشدي, قاچابيليم، 

کوًرکلو بودو، ديله‌ييمي آچا بيليم... 

يوْخسا, منه ده‌لي قوْچار قيلينج چالار، 

آرا يئرده، جالقاش اوٍسته دوٍيون سالار... 

بَيه‌نديلر اوًيودونو، دئييميني، 

گتيرديلر آيغيرلاري، گئييميني. 

بير الينله جيلوْووندان توتا ـ توتا 

آياق باسيب اوٍزه‌نگييه، ميندين آتا, 

دده‌م قوْرقوت!

بَي لر اوُغور ديله‌ديلر: ـ « اوُغور اوْلا! » 

يئده‌يينده کئچر آيغير دوٍشدون يوْلا. 

سولار کئچدين, ياللار آشدين, يوْخوش يوْردون، 

ده‌لي قوْچار اوُلوسوندا گليب دوردون، 

دده‌م قوْرقوت!

اوْتورموشدو ده‌لي قوْچار آغ اوْتاقدا, 

نئچه ـ نئچه ياراقداشي ديک آياقدا... 

آتدان ائنيب، اوْ ايگيده باغير باسدين،  

سوًز دئمه‌دين، ايلکين اوْنا قولاق آسدين؛ 

ده‌لي قوْچار
آياقليلار توْرپاغيمدان کئچدييي يوْخ،  

آغيزليلار سولاريمدان ايچدييي يوْخ!

باشين ايتيب، يوْل آزميسان، يوْخسا، قوْجا، 

اوًز ـ اوًزونه يئر قازميسان, يوْخسا، قوْجا؟!

سنسه دئدين: « ـ ائله بيلمه, چاشيب گلديم، 

آشيم ـ آشيم داغلاريني آشيب گلديم! 

سوْراغيم وار، قيز قارداشين باني چيچک، 

گوًزه‌للييين دوٍزه‌نينده آچيب چيچک.

بير ايسته‌يي به‌له‌مه‌يه گلميشم من، 

بايره‌يه قيز ديله‌مه‌يه گلميشم من! »... 

ده‌لي قوْچار گوًيه قالخدي, گوًيده‌ن ائندي، 

ديش قيجادي، آرسلان ‌آغزي کوپوکلندي؛ 

« ـ يوُبانمادان يه‌هرله‌يين قاراجاني، 

يوْخ ائيله‌رم آراليقدان بو قوْجاني! » 

دده‌م قوْرقوت!
سن دوُرويا سيچراييبان گئري دوًندو‌ن، 

آت اوچدوقجا يئل قانادلي قوشا دوًندون! 

ده‌لي قوْچار قوْودو آتي دالينجا هئي، 

يوْللار بوْيو ال آتيردي قيلينجا هئي, 

دده‌م قوْرقوت!

گوًردون, دوُرو آياغيني سئيره‌ک آتير، 

ياويقدادير ـ ده‌لي قوْچار بودور ـ چاتير؛ 

گئجيکمه‌ده‌ن کئچر آيغير اوٍسته قوْندون, 

سيييرديغي قيلينجيندان سن قوْروندون، 

دده‌م قوْرقوت!

تانري داغي قارشي دايدي ـ ديک يوْخوشدو، 

تک جيغيردي ـ سيلديريمين اوٍسته توُشدو. 

اوردان کئچر گؤز قيرپينجا اوچوب کئچدي، 

آياغينين آلتدان قايا اوچوب کئچدي، 

دده‌م قوْرقوت!

قاراجاسا يوْرولموشدو, آت بوٍدره‌دي، 

يئره چوًکدو، قالخانمادي, ها کوٍکره‌دي... 

ده‌لي قوْچار يان ييخيلدي، سيندي قوْلو, 

ائله بوردا سوْنا چاتدي آجيق يوْلو؛ 

ده‌لي قوْچار
قوْجا، قاييت، کوًمه‌ييني اسيرگه‌مه، 

تانيماديم, ده‌ده, منه يامان دئمه! 

بوچاغاجان سوًز دئيه‌ن يوْخ سوًزوم اوٍسته، 

بير ديله‌يه گلميسنسه، گوًزوم اوٍسته! 

چکينمه‌دين، يوٍيه‌ن چکيب, چوًندون گئري، 

ده‌لي قوْچار ديز چوًکوبن اوًپدو يئري. 

سارغي آچيب, سينان قوْلو ساريدين سن, 

يوْخلوغونو ايسته‌يه‌نه ياريدين سن، 

دده‌م قوْرقوت

دوُرو يوْلدا, چوًکموش يئره قاراجادا، 

نئيله‌يه‌سن تک باشينا بو اوجادا؟! 

کوًمه‌کلشدين, ميندي کئچر آيغيرا اوْ، 

سينيق قوْللا، دئمه بيرده سوًز قيرا اوْ،

دده‌م قوْرقوت!

قاييديبان اوْرداسينا يئتيشدينيز، 

آجيغيندا سن گوًل ايدين, اوْ دا ده‌نيز، 

سنگيميشدي, ائله بيل, اوْ قوْچار دئييل, 

اوًزون گوًردون, اوًز سوًزونده‌ن قاچار دئييل؛ 

ده‌لي قوْچار
بو چاغاجان سوًز دئيه‌ن يوْخ, سوًزوم اوٍسته، 

بير ديله‌يه گلميسنسه, گوًزوم اوٍسته! 

« ـ بير ايسته‌يي به‌له‌مه‌يه گلميشم من, 

بايره‌يه قيز ديله‌مه‌يه گلميشم من! » 

سنسه بئله دئدين اوْنا, اوْ دوُروخدو, 

گوًردو، آرتيق بوندان اوًزگه يوْلوْ يوْخدو.

ده‌لي قوْچار

بايبوُرا بَي اوْغلو دورمو ايگيد بايره‌ک؟! 

اوْنا چوْخدان دئييکليدير باني چيچک! 

بوُنو بابام ديله‌ميشدي، سوًزمو دئييم, 

بَي بابامين ايسته‌ييدير ـ اوًز ايسته‌ييم! 

سنسه دئدين: « ـ گوُر آليشسين اوْد ـ اوْجاغين، 

ده‌لي قوْچار, بَي‌ده‌ن وارمي اوُماجاغين؟! 

منده‌ن سوْراق گوًزله‌ييرلر اوْغوز بَي‌لر، 

گوًزله‌ييرلر، قارينداشي, گوًره‌ن, نئي‌لر! ـ » 

ده‌لي قوْچار
اوُماجاغيم ائله چوْخدا اوْلماز آغير؛ 

مينجه بوُغرا, مينجه قوْچدور, مينجه آيغير! 

بوُغرالاري ـ ديشيسينه قاتيلمايان, 

قوْچلاريندان مايالانما توتولمايان! 

آيغيرلاري ـ ماديانلارا يان آلماسين، 

بيرده‌ اوْدور، بَي بونلارا داريلماسين!... 

سنسه دوروب, اوًز ايچينده سئوينيردين, 

ده‌لي قوْچار آجيغيني يان چئويردين! 

يوْل گوًتوردون يوردا دوْغرو کئچر آتلا, 

ايشيق يايدين بوْيدان ـ بوْيا کئچر آتلا, 

دده‌م قوْرقوت!

  « ـ اوْغلان، يوْخسا, قيز قاييتدين, ده‌ده, بورا؟! » 

 سوْرغو ايله قارشيلادي بَي بايبوُرا! 

سنسه دئدين: « ـ قيزي آلديم, آرخايين اوْل, 

بو قوْرخونو داشا چالديم، آرخايين اوْل! » 

دده‌م قوْرقوت!

بيرده سوْردو: « ـ چوْخمو اوُمدو ده‌لي قوْچار، 

ده‌ده, بيزه سوًز وئريبه‌ن سوًزده‌ن قاچار؟! » 

سنسه دئدين: « ـ بي، دوغرونو نييه داناق، 

ده‌لي قوْچار ايسته‌يرمي, بيز آلداناق؟! ـ » 

دده‌م قوْرقوت!

سوْنرا آچدين؛ « ـ اوماجاغي بير آز آغير؛ 

مينجه بوُغرا, مين ده‌‌نه قوْچ، مين ده‌ آيغير! » 

بَي توْختادي: « ـ داريلمارام من بو وارا، 

بيرجه گوٍنه چاتديراريق بيز قوْچارا! ـ » 

دده‌م قوْرقوت!

ده‌لي قوْچار باشليقلاري چوْخ بَيه‌ندي, 

بيلدي, ده‌ده اوًز سوًزونو دوٍز دئيه‌ندي. 

سوًز بو اوْلدو, ياخينلاردا ييغناق قورسون, 

قابا ـ آجيق قالاغيني تا اوُچورسون, 

دده‌م قوْرقوت!

او چاغلاردا اوغوز بويو يولو واردي،
ائوله‌نه‌نده ايگيد قالخيب اوخ آتاردي
اوخو هاردا يئره دوشسه، اوردا گره‌ک
او اوزونه قورمالييدي آلا گرده‌ک

دده‌م قورقوت
بَي بايره‌ک ده يايي چکيب, اوْخو آتدي, 

اوْخو دوٍشوب, بير دوٍزه‌نده يئره باتدي. 

ائله اوْردا ديکه‌لتدي ديک گرده‌ييني, 

قيراجاقدي آيريليغين يئده‌ييني... 

دده‌م قوْرقوت!
آز کئچمه‌دن دئييکليسي باني چيچک 

بير آل کوًينک يوْللاميشدي ـ اوٍستو بزه‌ک. 

اوْ گئييندي بو اَرگه‌نليک آرماغاني, 

قالخدي کوًکسو, گوٍلدو اوٍزو, جوْشدو قاني, 

دده‌م قوْرقوت!

بير يوْل واردي: قيرخ گوٍن سوْنرا چيخيب يوْلا، 

اوْ, کوًينه‌يي وئرمه‌لييدي بير يوْخسولا... 

قيرخ ايگيدلن يئييب ـ ايچيب ياتدي بايره‌ک, 

هاردان بيلسين, اوًزباشينا نه گله‌جک 

دده‌م قوْرقوت!

ياريماسين, يارچيماسين گوٍدوک گوٍده‌ن، 

گوٍدوک قوردو ـ قان داملاسين بو سئوگيده‌ن:
سوراق وئردي بايبورت قالا بَيينه او، 

چيچک قاتدي کوٍللويه اوْ, پئيينه اوْ, 

دده‌م قوْرقوت!

بئله سوْراق آجيق گلدي يامان اوْنا، 

ايسته‌ييردي, قيزي آلسين اوًز اوْغلونا! 

بير گئجه‌ده داغيتديلار گرده‌يي‌ده, 

آپارديلار ايگيدلرله بايره‌يي ده، 

دده‌م قوْرقوت!

قيزارتيلار چوُلغاميشدي دان يئريني, 

بايبوُرا بَي باخجاق، گوًردو قان يئريني... 

قوُزغونلاردي وئره‌ن قانين سوْراغيني، 

بَي گوًتوروب، يئره چيرپدي ساريغيني, 

دده‌م قوْرقوت!

گوًز ياشلاري ياناغينا آخا ـ آخا 
هئي هوًنکوردو، هئي سيزلادي, ييرتدي ياخا... 

آغلارتيني ائشيدينجه خاتون آنا, 

هاراي ساليب، ديرناق چکدي ياناغينا, 

دده‌م قوْرقوت!

بايبوُرانين آغ ائولري قارا گئيدي,

يئددي قيزي آغ سوْيونوب، قارا گئيدي. 
بير آغيزدان آغي دئييب آغلاديلار، 

ساچ يوْلدولار, ساچا قارا باغلاديلار، 

دده‌م قوْرقوت!

اوٍره‌ک ياخدي, کوًکس داغلادي باني چيچک, 

چيچک اوٍزو سوْلدو گئتدي آل چيچک تک. 

جيريب توًکدو آغ گلين ليک دوْنونو اوْ، 

قارا گوًردو بو سئوگينين سوْنونو اوْ؛ 
آغي
گوًز آچيبان گوًردويوم, 

سئويب کوًنول وئرديييم.

داغيليبدي گرده‌ييم, 

ايگيديم هئي, ايگيديم! 

سنسيز گوٍنو ساناديم, 

سئوگيم  دئييب سيناديم, 

قيريليبدير قاناديم, 

ايگيديم هئي, ايگيديم! 

مني يالقيز قوْيدون سن، 

سينه‌مه کوًز قوْيدون سن, 

ياراما دوز قوْيدون سن، 

ايگيديم هئي ايگيديم! 

باني چيچک دوًزه‌رمي, 

اوُمودونو اوٍزه‌رمي؟! 

ديلک اوْدوم کوًزه‌رمير... 

ايگيديم هئي ايگيديم! 

بونون اوٍستده‌ن اوْن آلتي ايل آدلاميشدي، 

سوْراقسيزليق نئچه بئلي قاتلاميشدي؛ 

سيزلاييردي آنا ـ آتا گئجه ـ گوٍندوز، 

سيزلاييردي بير دئييکلي, يئدديجه قيز، 

دده‌م قوْرقوت!

دوًزه‌نميردي ده‌لي قوْچار بو يوْخلوغا, 

اوْ ايسته‌دي, تاپا آچار بو يوْخلوغا. 

خان باييندور اوْرداسينا آتلا گلدي، 

خان اوًنونده قايا کيمي ديک ديکه‌لدي، 

دده‌م قوْرقوت!

« ـ اوْن آلتي ايل کئچيب, » دئدي، هاني بايره‌ک، 

گوًزله‌مکده‌ن گوًزده‌ن اوْلوب باني چيچک؟! 

خان باييندور, اوْ دوًنردي، اوْلسايدي ساغ، 

قاليميندان بيرجه ايگيد وئرسه سوْراق، 

ساخلانجيمدان بوْل ـ بوْل آغچا, قيزيل آلار, 

يوْخلوغونو سوْراق وئرسه, قيزي آلار! » 

يالينجيق دا قولاغيني ديکله‌ميشدي, 

چاغدان ـ چاغا بئله دئييم بکله‌ميشدي...  

گوًزله‌مه‌دي، خان باييندور سوًز دئيه‌جک, 

اوٍتوک چيخيب, قاباقلادي سوًز دئييل‌جک, 

دده‌م قوْرقوت!

دئدي: « ـ خانيم, يئددي گوٍنه من آرارام، 

اوًلوم ـ قاليم سوْراغيني چاتديرارام! » 

اوٍز ـ گوًزونو يالان توْرو اوًرته ـ اوًرته 

خان باييندور اوْداسيندان چيخدي ائرکن, 

دده‌م قوْرقوت!

ده‌لي قوْچار باغير باسيب, اوزاقلاشدي، 

اوُلوسونا چاتماق اوٍچون داغلار آشدي. 

اوُمودونو باغلادي اوْ, يالينجيغا؛ 

« ـ آدبير يانا, تکي سوًزو دوْغرو چيخا! ـ » 

دده‌م قوْرقوت!

يالينجيقسا يئنه يالان يوْلو توتدو، 

بئيينلري شيريم سالان يوْلو توتدو. 

يئددي گوٍنو اوْردا ـ بوردا باش گيرله‌تدي, 

اوُمودلارين قاپيسينا داش گيرله‌تدي.

دده‌م قوْرقوت!
بايره‌ک اوْنا وئرميش ايدي بير آغ کوًينک, 

گئيينميردي, ساخلاميشدي آرماغان تک؛ 

بو کوًينه‌يه گيزلي ياخدي قان لکه‌سي, 

ديلينه‌سه جالاقلادي سوًز « تيکه‌ » سي، 

دده‌م قوْرقوت
« قانلي يالان » ـ آرتيق اوْنون اوْوجوندايدي، 

« دوْغرو يالان » لاپ ديلينين اوُجوندايدي؛ 

« ـ قارا دارهاند آغزينداجا قيلينجلانيب، 

چوْخ دوًيولوب، چوْخ ازيليب, چوْخ خينجلانيب! » 

دده‌م قوْرقوت!

خان باييندور اوٍزده‌ن باخدي بو يالانا؛ 

« ـ سيز آپارين، دئييکليسي باخسين اوْنا! » 

آپارديلار... گوًره‌ن تکي باني چيچک 

قوجاقلادي: « ـ من تيکديييم آغجا کوًينک! » 

دده‌م قوْرقوت!

آغي دئدي, اوٍز قاناتدي اوْ يئنيده‌ن, 

سئوگيسيني قانا آتدي اوْ يئنيده‌ن! 

بابا ـ آنا اوٍره‌يينه اوْخمو ده‌يدي؟! 

اوْ يئددي قيز بيرده, بيرده قارا گئيدي, 

دده‌م قوْرقوت!
اوُمودونو ايتيرمه‌دي‌ بَي بايبورا، 

سوْراقچيلار سالدي يئنه اوْرا ـ بورا. 

سوْراق گلدي: « ـ ساغدير بايره‌ک، قالادادير, 

يالينجيقسا بير کوًينکله گوًز آلدادير! ـ »    

دده‌م قوْرقوت!...

بابورت آدلي قالاسيندا بوراسارين 

داريخيردي دارليغيندا بايره‌ک دارين. 

اوٍن يئتميردي, باباسيني هايلاسادا 

توًکنميردي, گوٍنلريني هئي سايسادا, 

دده‌م قوْرقوت!

قوْپوز چالار، دينلرديلر ياغيلارسا، 

بوردان چيخار, داش قالاقلار داغيلارسا؛ 

ايللر اوچور, اوچماغينا اوُمود هاني، 

گوٍنلر قاچير، اوچماغينا اوُمود هاني، 

دده‌م قوْرقوت

بو قالانين تکوُرونون گوًيچک قيزي، 

داش اوٍستونده يئني آچان چيچک قيزي 

بايره‌ک به‌يه ياويقلاشماق ايسته‌ييردي, 

سئوگيسينده آشيب ـ داشماق ايسته‌ييردي، 

دده‌م قوْرقوت!
وورولموشدو اوْنون قوْپوز چالماغينا, 

بير باخيشلا اوٍره‌ييني چالماغينا... 

چاغ دوٍشونجه بايره‌يه باش چکيردي اوْ, 

اوًنونده‌جه ککليک کيمي سکيردي اوْ, 

دده‌م قوْرقوت!

آيريليغين آت چاپديغي بوْش گوٍنلردي, 

بايره‌ک يئنه قوْپوز چالار, قيز دينلردي...  

« سوْي سوْيلاييري »، چوْخ باخميردي اوًز اوًنونه, 

باني چيچک گوًرونوردو گوًز اوًنونه, 

دده‌م قوْرقوت!

بو آرادا بيري گليب, سوًيله‌دي: « ـ قالخ، 

باني چيچک دوٍگون ياپير, آغرييا باخ! 

اوْ يالينجيق يوْخلوغونو يالان ياييب, 

دئييکلينده سني آرتيق اوًلموش ساييب! » 

دده‌م قوْرقوت!

بايره‌ک قالخيب, ساريغيني آتدي يئره، 

تپيک ووردو, بير آياغي باتدي يئره؛ 

« ـ کيم يوْغوردو بو دئييمي بئله آجي, 

کيم دوْغرادي بو آغيلي دوْغراماجي؟! » 

دده‌م قوْرقوت!
دئدي: « ـ يوْلدان کئچن وئردي بو سوْراغي 

قالا آلتدا گيزلي ـ گيزلي ايشيق چاغي. 

اوْ تانيدي قالاق اوٍستده مني گوًرجک 

اوْ سوًيله‌دي: « ـ بايره‌ک آرتيق چيخسين گره‌ک! ـ »

تکوُر قيزي قولاق آسيب, سوًز آلاندي، 

ايچي ياندي, کوًکسو اوٍستده اوْد قالاندي: 

« بوردان سني, ايگيد ياران، قورتارارسام، 

سوًز وئر، مني سوْنرا آليب آپارارسان؟! » 

دده‌م قوْرقوت!
بايره‌ک گوًردو, چاغ گوزله‌مير, چاغ اوًتوشور, 

گوًزلرينده‌ن قيزين يوْلا ايشيق دوٍشور.

اَييليبه‌ن ساريغيني اوْ گوًتوردو، 

باخا ـ باخا آرادا بير کوًکس اوًتوردو، 

دده‌م قوْرقوت!

سوًز وئره‌رسه, تاپيناجاق يالانا اوْ، 

سوًز وئرمه‌سه, يئنه دوٍشر تالانا اوْ. 

دوْغمالاري، دئييکليني گوًره ‌بيلمز، 

بيرده آلا گرده‌يينه گيره بيلمز, 

دده‌م قوْرقوت!
قيلينجيما ـ دئدي, ـ قييما دوْغرانيم من، 

اوْخلاريما ده‌لمه ـ ده‌لمه اوْخلانيم من، 

ياريلغان تک ياريليم من، اوْوولوم من، 

توْز ـ توْرپاق تک گوًي اوٍزونه سوْورولوم من، 

تکوُر قيزي, سني گليب آپارماسام... 

بو دارليقدان, سوًيله، يوْلو تاپارميسان؟! 

قيز سؤز وئردي، گوًروشدولر گئجه ياري, 

آچيلاردي آيريليغين قاپيلاري... 

چوْخ اوجايدي بو قالانين داش قالاغي، 

قيز بيليردي قاچماق اوٍچون يوْل ـ يوْلاغي، 

دده‌م قوْرقوت!

ساللانماغا گتيرميشدي اوزون اوًرغان، 

بايره‌ک توتدو اوُمودونون اوًرغانيندان؛ 

ياواش ـ ياواش سوٍروشدو اوْ اوٍز آشاغي، 

بيرده گوًردو، چاتيب آرتيق دوٍز آشاغي، 

دده‌م قوْرقوت!

قارانليغا ايشيق ساچدي گوًزو قيزين, 

قوْللاريني آچدي دوْغرو سوًزو قيزين... 

بودارليقدان گئنيشلييه ائنيب دوردو، 

قارانليقدا قارالتي تک سينيب دوردو

دده‌م قوْرقوت!
دويان کيمي, ساييقليق يوْخ گوًزه‌تچي ده، 

بيلن کيمي، آييقليق يوْخ گوًزه‌تچي ده، 

گوًتورولدو توْرانليغي يارا ـ يارا، 

آرالاندي دومانليغي يارا ـ يارا، 

دده‌م قوْرقوت!

داغ اوٍستونده گوًيون اوٍزو آغاريردي، 

اوجاليقلار قارا دوْنو چيخاريردي: 

داغ، باشينا قيزيل اوًرپک سالاجاقدي، 

بو يول ـ ياماج قيزيلييا چاتاجاقدي، 

دده‌م قوْرقوت!

بير ديکديرده آراليقدان ايلخي گوًردو،

ائله بيلدي, ياتان يئرده اوُيخو گوًردو؛ 

دوٍشوندو اوْ: « بو ايلخيدان توتسون بير آت 

اوْندا, يوْلو کسه اوْلار، آزي اوْن قات! » 

دده‌م قوْرقوت!

ياويقلاشيب, دوٍزه‌نلييه باخدي، باخدي 

گوًز ساتاشدي بوْز آيغيرا، گوًزو آخدي... 

بير سئوينه‌ن اوشاق کيمي سئوينجکدي، 

آت ايسته‌يي اوْنو آتا ساري چکدي؛ 

بايره‌ک
منيم کيشنر بوْز آيغيريم، قارداشدان يئي، 

يوْلا چيخدين, نئچه ـ نئچه يوْلداشدان يئي! 

آچيق آلنين گئن دوٍزه‌مي بنزه‌ر سنين، 

قوْشا گوًزون اولدوزامي بنزه‌ر سنين؟! 

بولود کيمي آغ يالمانين ساچاق ـ ساچاق، 

ديک قولاقلار گوًيده‌ن اولدوز قوْپاراجاق؟! 

سئوگيم منيم, بوْز آيغيريم, قارداشدان يئي, 

يوْلا چيخدين، نئچه ـ نئچه يوْلداشدان يئي! 

بوْز آيغيرسا تانيدي اوًز يييه‌سيني، 

قولاقلاري چالدي دوْغما، گوُر سسيني. 

اوْ چاغداجا دوُيدو ائله بو ايش نه‌دي، 

آياقلاري اوٍسته قالخيب، آت کيشنه‌دي, 

دده‌م قوْرقوت!

سوْنرا چوًنوب, دوًرده‌م چاپدي اوْنا ساري، 

بايره‌يينسه توتولموشدو آياقلاري.... 

آتي گوًروب، دوْنموش ايدي يئرينده‌ اوْ، 

اوٍزه‌نميردي, باتميشدي چوْخ ده‌رينده اوْ، 

دده‌م قوْرقوت!
آت چاتينجا ياللي بوْينو قوجاقلادي، 

اوًپدو اوْنون اوٍز ـ گوًزونده‌ن, گوًز آغلادي. 

آتين قوْنور گوًزلري ده ياشارميشدي، 

گوًر نئچه ايل اوْ، بايره‌کسيز ياشاميشدي,  

دده‌م قوْرقوت!

سيغاللادي, سيچراييبان ميندي آتا, 

آتسا قاچدي يالمانيني آتا ـ آتا. 

هاراي لادي: « ـ هئي ايلخيچي, اوٍنوم اوٍنله, 

من بايره‌يم, ياخينا گل, سوًزوم دينله! » 

تکوُرونا چاتديرارسان بو سوًزومو: 

« ـ اوٍره‌ييمين قالماييبدير تا دوًزومو! 

يوْلوم بودو, ايشدي, گليب اوًز باشيما، 

توْخونماسين منيم اوْ قيرخ يوْلداشيما! 

بيره اوْن قات آجيغيني آلارام من, 

قيلينجيمي دوٍز کوًکونه چالارام من! » 

بئله دئييب, بوْز آيغيرا ته‌پيندي اوْ، 

اوًز يئرينده‌ن بير داغ کيمي ترپندي اوْ. 

ائنيش ائندي, يوْخوش قالخدي آتلي بايره‌ک، 

گليب, اوْغوز توْرپاغينا چاتدي بايره‌ک، 

دده‌م قوْرقوت!
گوًردو، يوْللا اوْزان گئدير, دوٍشدو آتدان، 

باخدي اوْنون قوْپوزونا آلتدان ـ آلتدان؛ 

دئدي: « ـ اوْزان, بو قوْپوزو وئرگيل منه، 

يئرينه ده بوْز آيغيريم قالسين سنه! ـ » 

دده‌م قوْرقوت!

 ديلله‌شديلر, آلدي اوْنون قوْپوزونو، 

باني چيچک گوًز اوًنونده يوْل اوُزونو 

گليب ـ چيخدي باباسينين اوُلوسونا، 

دوٍشدو يئنه دوْغماليغين دوْلوسونا، 

دده‌م قوْرقوت!

اوٍز ـ گوًزونه توًکولويدو اوزون ساچلار؛ 

بو ائولري, بو اوْرداسي، بو آغاجلار... 

گوًردو، آغاج کوًلگه‌سينده‌ن سو آخيردي، 

گوًردو, اوْنا دوْنوق ـ دوْنوق قيز باخيردي، 

دده‌م قوْرقوت!

آغلاييردي: « قارينداشيم بايره‌ک! » دئيه، 

ـ دوٍگونونه نييه آل قان سيزدي, نييه؟! « 

بايره‌ک باخدي, گوًز ياشيندان گوًز گوًينه‌دي، 

قوْپوز چالدي دوْداغيندا سوًز گوًينه‌دي، 

دده‌م قوْرقوت!
سسه يئددي قيز قارداشي توًکولوشدو, 

بيرجه آندا بولاق اوٍسته هاي ـ کوٍي دوٍشدو. 

سوًيله‌ديلر: « چالما, اوْزان, ساخلا, اوْزان 

گوًينه‌رتيدي ياراميزا تئلده‌ن سيزان! 

بوگوٍن ائلده بير دوٍگون وار؛ اوْرا وار ـ گئت، 

اوْردا اوْزان چاليب ـ چاغلار؛ اوْرا وار ـ گئت! » 

بايره‌ک دئدي: « ـ ايشيق چاغي دوران قيزلار, 

گئيينيبه‌ن بولاق اوٍسته واران قيزلار! 

دوٍز اوٍچ گوٍندو, يوْل گليره‌م، يامان آجام, 

چوًره‌ک وئرين, اوْ دوٍگونه من واراجام! » 

دده‌م قوْرقوت!

يئمک ـ چوًره‌ک گتيرديلر, يئدي بايره‌ک؛ 

« ـ بو گئييمله نئجه واريم؟! دئدي بايره‌ک,
بير گئييلميش کوينک وئرين، گئيي، واريم، 

دوٍگون کئچسين, سوْنرا اوْنو من قايتاريم! » 

دده‌م قوْرقوت!

گوًسترديلر اوًزو گئيميش بيرکوًينه‌يي، 

اوْ گئيينيب... باخجاق آرتدي گوًز گوًينه‌يي... 

دوْنوقدولار... ـ کوًينک بوٍتون اَينينه‌دي، 

قيزلار باشا دوٍشمه‌ديلر ـ گيزليم نه‌دي, 

دده‌م قوْرقوت!
دوُيوق دوٍشدو, يالنيز بوًيوک قيز قارداشي, 

گئنجه دوروب, آخيديردي هئي گوًز ياشي:

ـ اوْ قيييلان گوًزلرينده‌ن 

اوٍره‌ک ياخان سوًزلرينده‌ن

بايره‌ک دئييم, اوْزان, سنه! 

آرسلان کيمي دوروشوندان، 

ايشيق ياغان باخيشيندان 

بايره‌ک دئييم، اوْزان سنه!
 قارا ساچ اوًرتوب اوٍزونو، 

آچ, سوًيله سوًزون دوٍزونو, 

بايره‌ک دئييم, اوْزان، سنه!
  بايره‌ک‌ دوُيدو, بو گئييمده تانيناجاق, 

بيلمه‌لييدي, بئله اوْنا کيم ياناجاق؟! 

چيخاريبان کوًينه‌يي ده قايتاردي اوْ، 

يوْخسا ايشي دوْلاشديريب  ـ قاتاردي اوْ, 

دده‌م قوْرقوت!...

اوْردان قوْپوب, دوٍشدو دوٍگون ييغناغينا، 

توْپلوم گوًردو, گليب چيخدي اوْ ـ ياخينا. 

اوٍزويه اوْخ آتيرديلار بَي لر بير ـ بير, 

باخميرديلار, گئده‌ن کيمدير, گلن کيمدير؟! 

دده‌م قوْرقوت!

قارا بوداق يايي چکيب, اوْخ آتان تک 

« ـ قوْي وار اوْلسون الين ـ قوْلون! » ـ دئدي بايره‌ک! 

قاسغان خانين اوغلو اوُروًز ياي دارتان تک 

« ـ قوْي وار اوْلسون الين ـ قوْلون! » ـ دئدي بايره‌ک! 

دده‌م قوْرقوت!

بَي‌لر باشي يئينه‌ک بَي ده يايي چکجک 

« ـ قوْي وار اوْلسون الين ـ قوْلون! » ـ دئدي بايره‌ک! 

ده‌لي قوْچار اوًز يايينا گوٍج وئره‌ن تک 

« ـ قوْي وار اوْلسون الين ـ قوْلون! » ـ دئدي بايره‌ک! 

دده‌م قوْرقوت!
سيرا چاتدي کويگوجييه‌ز يالينجيغا،
يايي دارتجاق آز قالدي آغ ايپليک چيخا.

توشلاديغي او اوزوکدن کئچمه‌دي اوخ،
اوزو بئله آجيقلاندي بَي لردن چوخ،
دده‌م قورقوت!
« ـ يايي ائله دارتارلارمي, قانجيق اوْغلو، 

اوْخو ائله آتارلارمي, قانجيق اوْغلو؟! 

قوْي قوروسون قوْلون سنين! ـ »  دئدي بايره‌ک,

قوْي چوٍروسون الين سنين! ـ » دئدي بايره‌ک! ـ 

دده‌م قوْرقوت!

يالينجيغين آجيغيندان پورتدو اوزو،

دينه‌نمه‌دي، آغزينداجا دوندو سوزو:
« ده‌لي اوزان، آل بو يايي، دارت گوروم سن،

دارتانماسان بيل بوينونو وورارام من! »
دده‌م قورقوت!

بايره‌ک آليب يايي بير يوْل دارتماغينان، 

ياي بوًلوندو ايکي يئره ساغناغيندان. 

آتدي اوْنو يالينجيغين آياغينا، 

ساناسان, بير داغ‌دا باسدي کوًکس داغينا، 

دده‌م قوْرقوت!

بوٍتون بَي‌لر ال چالديلار بو گوٍجونه، 

دوْلو ياغدي يالينجيغين دوٍگونونه... 

قيشقيردي اوْ: « ـ بايره‌ک به‌يين يايي گلسين, 

آتانمازسا, قيلينجيمدان قوْي گيجه‌لسين! » 

دده‌م قوْرقوت!
بايره‌ک باخدي اوًز يايينا، دالغين اوْلدو, 

 ده‌لي اوْزان بيرده‌ن ـ بيره چيلغين اوْلدو. 

يادا سالدي داردا قالان يوْلداشلاري، 

يايين اوٍسته دوٍشدو ايستي گوًز ياشلاري، 

دده‌م قوْرقوت!

کئچن گونلر ـ يادداشينين مين دوٍزويو، 

آتديغي اوْخ ياري بوًلدو اوْ اوٍزويو، 

بَي‌لر بيرده ال چالديلار, گوٍلوشدولر؛ 

بو اوُغورو بايره‌ک بَي له بوًلوشدولر، 

دده‌م قوْرقوت!

يالينجيغين داش باغرينا کوًز قوْيوردو، 

قاسغان خانسا اوْتوروبان گوًز قوْيوردو؛ 

يايي چکيب, اوْخونو دوٍز آتماغينا، 

يالينجيغا تيکانلي سوًز آتماغينا, 

دده‌م قوْرقوت!

بوُيروق وئريب چاغيتديردي يانينا اوْ، 

چاغيتديردي, « سوْي سوْيلاسين » سانينا اوْ! 

بايره‌ک قالخيب, قاسغان خانا باغير باسدي، 

قوْپوز چالدي... خان « سوْيلارا » قولاق آسدي؛ 
بايره‌ک
بان ائوينين اوجا ـ اوجا اوْتاغي وار، 

گؤي ايپکده‌ن اوًرتوکلودور آرتيرمالار. 

تاولا ـ تاولا آتلارين وار ـ قوش قانادلي,
 ايگيدلرين سکيل آتلي، قاشقا آتلي. 

خان باييندور کوًيگوسوسن, سوًيکه‌ييسن, 

توٍرک ائلينين داياغيسان, ديره‌يي‌سن! 

داشقين کيمي داشيم ـ داشيم داشسين وارين. 

وار ايچينده اوٍزسون دوْغما اوُلوسلارين! 

ساغ ـ سوْلوندا دوران به‌يين اوجا اوْلسون،
ييغناغيني قوُران به‌يين اوجا اوْلسون، 

هئي قاسغان خان! 

قوُتلوق تاپيب, سوًزلرينده‌ن بو چاغدا خان, 

سوْردو: « ـ اوْزان, ديلرسنمي, بير آرماغان؟! 

بان اوْتاقمي, قارا باشمي وئريم سنه 

قيزيل, آغجا, يا داش ـ قاشمي وئريم سنه؟! » 

دده‌م قوْرقوت!

بايره‌ک گوٍلدو: « يوْلوم آزجا دوْلامباجدير،
قوْي دوْيونجا يئمک يئييم, قارنيم آجدير! »
سوْنرا کئچيب، قازانلارا بير ـ بير باخدي, 

ياخما گوًردو، اوٍره‌ييني آجيق ياخدي 

دده‌م قوْرقوت!

قاسغان خانسا بَي‌لرينه دئدي: « ـ گره‌ک، 

خانليغيمي بير گوٍنلويه بونا وئره‌ک! » 

بَي‌لر قالخيب بو دئييمي قوُتلاديلار، 

اوْتوروبان, ديزلريني قاتلاديلار, 

دده‌م قوْرقوت!

آج گوًز کيمي وئريله‌ني آشيردي اوْ، 

چکيب بيرـ بير قازانلاري آشيردي اوْ... 

ته‌پيکله‌دي چوْخوسونا ال وورمادان، 

دادماسا دا بوْزارتمادان, قوْوورمادان،

دده‌م قوْرقوت!
يئييملري اوْرا آتدي, بورا آتدي, 

ده‌ليله‌شيب, هاراي سالدي, کوٍي قوْپارتدي... 

ايسته‌ييردي, بو دوٍگونو پوْزسون آچيق، 

يالينجيغا قارا يازي يازسين آچيق, 

دده‌م قوْرقوت!

جوُمدو, گيرسين قادينلارين ييغنا غينا، 

جوُمدو، گيرسين باني چيچک اوْتاغينا... 

ساخلاديلار... ساواش ياپدي، باشدا ياردي، 

قاسغان خاندان بوُيروق گلدي، سوْنرا واردي،
دده‌م قوْرقوت!
چالغي چي لار چاليرديلار... بوردا زوُر ـ زوُر، 

ده‌ري توْيلار وورولوردو گوُمبور ـ گوُمبور؛ 

قالديريبان چالانلاري بوٍتون قوْودو. 

بير يالانين يارپاغيني بئله اوْودو. 

دده‌م قوْرقوت!

اوْتورموشدو بوردا قيرخ قيز, بوردا خاتون،
اوًز يئرينده‌ن قابا قالخدي بوُرلا خاتون؛ 

« ـ من اوْتوران اوْتاغامي جوُمورسان سن، 

ده‌لي اوْزان، اوُماجاغين وارمي بيزده‌ن؟! ـ »
دده‌م قوْرقوت!

« ـ قوْپوز چاليم، اره‌ واران قيز اوْيناسين,
سوْي سويلاييم، سيزده منه قولاق آسين! » 

قاسغان خانيم بوُيروق وئريب، قالا بيللم، 

سوْي سوْيلاييب, قوْپوزومو چالا بيللم, » 

دده‌م قوْرقوت!

بوُرلا خاتون دئدي: « ـ اوْندا، بوُيور، اوْتور! » 

يئنگه‌يه ده تاپشيردي اوْ: ـ آياغا دور! 

قوْپوز چالسين, ده‌لي اوْزان، آرادا سوٍز، 

بير آز چالار, چيخيب گئده‌ر اوْدا, سوًز سوٍز! » 

دده‌م قوْرقوت!
بايره‌ک کئچيب, ديز قاتلادي بير يانداجا، 

باني چيچک ـ يئنگه‌لري يانينداجا  

اوْتورموشدو... اوْنو گوًرجک پيچيلداشدي، 

سوًزلرينه آغيز توتوب پيققيلداشدي, 

دده‌م قوْرقوت!

اوْ باخمادي، قوْپوز چالدي, اوْينايا قيز، 
اوْرتاليغا دوٍشدو بو چاغ يئنگه يالقيز؛ 
بئله گوًروب, ياري کسدي چالماغيني, 

قيز بيلميردي اوْنون بايره‌ک اوْلماغيني؛ 

بايره‌ک

قيس ـ قيسراغا قوْپوز چالماق ايسته‌مه‌رم, 

قارا باشا اوْزان اوْلماق ايسته‌مه‌ر‌م! 

يئنگه، سنين چوْخ ياخيندير ائوين يوْلا، 

اوْرا دوْلان, سن يوْلچو تاپ، اوْنو دوْلا... 

اوْيونونا قوْپوز چالماق ايسته‌مه‌رم, 

قارا باشا اوْزان اوْلماق ايسته‌مه‌ر‌م!... 

يئنگه گوًروب, ايش قاريشدي, اوْ اوْتوردو,
بوُرلا خاتون اوًز يئرينده‌ن قابا دوردو؛ 

بوُيروق وئردي, کوًينک گئيجک باني چيچک 

اوْرتاليغا ايشيق ساچدي بير آل چيچک, 
دده‌م قوْرقوت!
اللريني آرخاسيندا گيزلتدي اوْ، 

اوْينامادي، بايره‌يي چوْخ گوًزله‌تدي اوْ. 

اوْنون گوًزو آختاريردي اوٍزويونو، 

يالنيز اوٍزوک آچاجاقدي بو دوٍيونو؛ 

بايره‌ک
دئمه‌يه‌سن, قارلار ياغميش, ديزه يئتميش، 

بَي قيزي‌دا قارا باشسيز سويا گئتميش. 

دوْن ووروبدور اوْنون اوْنجا بارماغيني، 

ييغناق گوًرسون, قيزين اوْزان يوْرماغيني... 

اوْن بارماقسيز اره وارير به‌يين قيزي، 

قورو يئرده آت سوُوارير به‌يين قيزي...
باني چيچک آجيقلاندي بو اوْزانا، 

ايشيق گوًزلر گوًز قيرپينجا دوًندو قانا. 

آچدي قارتک اللريني، بيله‌ييني،

بايره‌ک گوًردو بارماغيندا ديله‌ييني، 

دده‌م قوْرقوت!

يادا سالدي ايلک گوًروشو ـ ايشيق گوٍنو،
ايشيق تاپدي، پوْزاجاقدي بو دوٍگونو... 

سئوه‌جه‌يي آرتيق گوًزو اوًنونده‌دير، 

اوًز چيچه‌يي آرتيق گوًزو اوًنونده‌دير؛ 

بايره‌ک
اوْ گئده‌لي, بام ـ بام ديکه چيخدينمي, قيز، 

قانريليبان دوًرد يانينا باخدينمي, قيز؟! 
قارغي کيمي قارا ساچي يوْلدونمو, قيز,
گوٍلن يئرده قان ـ ياش توًکن اوْلدونمو، قيز؟! 

گوٍز آلماسي ياناغيني ييرتدينمي, قيز، 

قارا گئييب, آغ گئييمي آتدينمي, قيز؟! 

منيمکيدير قيزيل اوٍزوک, قايتار منه، 

سن واريرسان اره آرتيق, چاتار منه! 

باني چيچک
اوْ گئده‌لي, بام ـ بام ديکه چيخديغيم چوْخ، 

يانا ـ يانا دوًرد يانيما باخديغيم چوْخ! 

قارغي کيمي قارا ساچي يوْلدوغوم چوْخ، 

گئجه ـ گوٍندوز هئي اوًزومو يوْردوغوم چوخ! 

قيزيل اوٍزوک سنين دئييل, يييه‌سي وار، 

نييه‌سيني سوًيله, اوْزان، نييه‌سي وار؟! 

بايره‌ک
بير کئييکي قوْوا ـ قوْوا گتيرديم‌مي, 

آل چاديرين اوًنونه‌جن يئتيرديم مي؟! 

من آويمي اوْ گوٍن سيزه وئرمه‌ديم مي، 

اوْتاغيندان سن بونلاري گوًرمه‌دينمي؟! 

يئنگه سالدين, دوًنمه‌ديم مي, اوْندا، دالا، 

سن اوًزونده چيخمادينمي قارشي يوْلا؟! 

بوْز  آيغيريم کئچمه‌ديمي قوْرآتيني, 

گوٍله‌شنده دئمه‌‌‌‌دينمي اوًز آديني؟!
اوٍچ, اوًپوبن, بير ديشله‌ييب, باخماديم مي، 

بارماغينا قيزيل اوٍزوک تاخماديم مي؟! 

سئويشدييين بايره‌ييني تانيميرسان, 

دئييکليني, ديله‌ييني تانيميرسان؟! 

کئچن گوٍنون ايشيغيني يانديران تک 

ديزي اوٍستده چوًکدو يئره باني چيچک! 

بايره‌يه‌ده گئيديرديلر يئني کوًينک، 

قيز قالخيبان دار قاپيدان اوچدو قوش تک, 

دده‌م قوْرقوت!
بيلمه‌ديلر, هارا گئدير, ميندي آتا,
« ـ قوْي سئوينسين اوْ قاينانا، اوْ قايناتا! ـ » 

بو ايستکله کسدي يوْلون داماريني، 

آرامادي داشليسيني, توماريني، 

دده‌م قوْرقوت!

بايبوُرانين اوْرداسينا گليب چاتدي، 

بير باجيسي اوْنو گوًرجک گوًز آغارتدي؛ 

بَي اوًزوسه داش قالاقدان توُتا ـ توُتا 

ياخينلاشدي باني چيچک مينه‌ن آتا؛ 
باني چيچک
قارشي ياتان قارا داغين اوچولموشدو،

 قالخدي, آخير! 

سوْيوق ـ سوْيوق بولاقلارين چوْخ اولموشدو، 
آخدي، آخير! 

 اوجا ـ اوجا آغاجلارين ييخيلميشدي، 

گوٍلدوـ آخير! 

اوْن آلتي ايل اوْغلون بايره‌ک يوْخ اولموشدو, 

گلدي, آخير! 

 گوًزون آيدين! هئي قايناتا, هئي قايناتا! 

آرماغانين اوْلاجاقمي، 

بَي قايناتا, بَي قايناتا؟! 

بايبوُرا
قارشي ياتان قارا داغلار يايلاق سنه، 

سوْيوق ـ سوْيوق آغ  سوُلاري بولاق سنه! 

يوٍيره‌ک آتلار، قيوريق آتلار مينت سنه، 

قاتار ـ قاتار بوُغرالارين يوٍکلت سنه! 

ساخلانجيمدا قالان واريم آرماغاندي، 

قيزيللاريم، آغچالاريم آرماغاندي! 

بو سوْراغين دوْغرو اوْلسون, گئرچک اوْلسون، 

گلينيمده يالنيز باني چيچک اوْلسون!
 بايره‌ک به‌يي گتيرديلر بو آرادا، 

گوًزلرينده ياش اوْدلاتدي بايبورادا. 

اوًز اوْغلونو گوًره بيلمير آرتيق گوًزلر، 

دوْداغيندان يانا ـ يانا آخدي سوًزلر, 
دده‌م قوْرقوت!

«ـ اوْغلوم دوًندو, ائوه ايشيق ساچيلاجاق، 

اوْغلوم دوًندو, گوًزلريمده آچيلاجاق!» 
« ـ گوًزون آيدين! ـ » سوًيله‌ديلر بَي‌لر بوٍتون، 

قاسغان خانسا دئدي: « ـ گره‌ک, قوُراق دوٍگون! ـ» 

دده‌م قوْرقوت!
آنا ايله قيز قارداشلار قوْورولدولار، 
سوًنموشدولر, اوْجاقلاردا کوًز اوْلدولار... 

ده‌ييشديلر قارا ـ قارا گئييملري، 

ساغالتديلار اوٍره‌کلرده گوًينه‌ملري، 

دده‌م قوْرقوت!

بايره‌ک دئدي؛ قاسغان خانيم ، قوُتلويام من، 

دوٍگون اوٍچون سنين اوُلو سوًزلرينده‌ن! 

قيرخ ايگيدي قورتارماسان اوْدارليقدان، 

قارانليقدان گوًزلريمه گوٍلرمي دان؟! 

دده‌م قوْرقوت!

آخشام ايدي، قارالميشدي آرتيق گوًيلر, 

بوُيروق آليب, آتلانديلار اوْغوز بَي‌لر. 

يئتيشديلر بوراسارا دان سوًکونجه، 

اوْ قالايا آراديلار يوْلو، اوًنجه, 

دده‌م قوْرقوت!

بو ساواشدا قانلي ـ قانسيز اوًتوشمه‌دي، 

بوْش ـ بوْشونا اوْدالارا اوْد دوٍشمه‌دي؛ 

آيريليغين قالاغيني تا يارديلار, 

قيرخ ايگيدي بو دارليقدان قورتارديلار, 

دده‌م قوْرقوت!
بايره‌ک گزدي, تکوُر قيزي گوًرسون هاردا، 

آرتيق اوْ قيز قالانمازدي بئله داردا؛ 

سوًز وئرميشدي آپارماغا اوًزو اوْنو، 

گوًردو, اوْخا توُش اوْلوبدو, چاتيب سوْنو, 

دده‌م قوْرقوت!

قاييتديلار... بايره‌ک چاتدي ايسته‌يينه، 

يالينجيغي باغيشلادي چيچه‌يينه. 

آغير چاغلار, آجي گوٍنلر سوْووشدو تا،
نئچه ايگيد گويچه‌يينه قوووشدو تا،

دده‌م قوْرقوت!

اوْغوزلرين بير چاغي دا بئله کئچدي, 

سوْي کوًکومه ديش قيجيردان آجي ايچدي... 

 «ـ بو، بايره‌يين بوْيو اوْلسون!» ـ دئدين سنده، 

قوُتلانيريق ايندي اوْندان سوًز دوٍشنده! ـ
دده‌م قوْرقوت!...
اوٍچونجو بوْي
قاسغان خان
«بوْي بوْيلايان», اوُلو اوْزان, دده‌م قوْرقوت, 

قان ياتيران, ساواش پوْزان, دده‌م قوْرقوت !

گوٍن گلميشدي, قاسغان خانين ييغناغييدي,

نئچه به‌يين, نئچه خانين ييغناغييدي.

دوْخسان اوْتاق دوًشه‌نميشدي قوْشا ـ قوْشا,

گوًز اوْخشاردي بزه‌کلري باشدان ـ باشا,

دده‌م قوْرقوت !

سککيز يئرده دوْلو کوٍپلر قوْيولموشدو,

قييما اوٍچون سئچمه قوْچلار سوْيولموشدو.

آلا گوًزلو, توُتساق قيزلار سوٍزه ـ سوٍزه

گزيرديلر آل ايچگيده‌ن سوٍزه ـ سوٍزه,

دده‌م قوْرقوت !

بايغينلييدي قاسغان خان ‌دا ايچه ـ ايچه,

آز کئچمه‌دن ايچگي اوْنو سالدي گوٍجه.

ديک قالخاراق ساخسيسيني دوٍز توُتدو اوْ,

ييغناقداکي به‌يه, خانا اوٍز توُتدو اوْ ؛ 
قاسغان خان
ياتا ـ ياتا يانيميزا آغري کئچدي,

دوُرا ـ دوُرا قانيميزا آغري کئچدي,

يوٍرويه‌ليم آولاماغا, قوُشلاماغا ؛

اوْخوموزلا سيغين, کئييک توُشلاماغا ...

قارا کوٍنه
هئي قاسغان خان, سوًزون دوْغرو, اوُجا باشيم,

آو چاغيدير, واريب گئده‌ک, قارينداشيم !
ده‌لي دوًندار
هئي قاسغان خان, سؤزون دوْغرو, اوُغور اوْلسون,

آويميز دا قانلي اوْلسون, آغير اوْلسون !
آروًز قوْجا
هئي قاسغان خان, آوچيليغا اوُيساق بئله,

اوُلوسونو آرا يئرده قوْيساق بئله,

کيمي باشچي ائيله‌ييرسن بوُ اوْردويا,

هارا گئده‌ک بوُ بوْشلوغو دوُيا ـ دوُيا ؟ !

سوْراقليسان, ياغيلاردان يانيقلييام,

نئچه ـ نئچه يامانليغي آنيقلييام !

آرخايينجا واراريقمي آو آوليياق,

بوُ داغلاردا, بو چوًللرده آت قوْولوياق ؟ !

قاسغان خان
اوٍچ يوٍز سايدا ايگيد قالير بو داياغا,

اوْغلوم اوُروًز باشچي اوْلور, قالخ آياغا !

خانلار, بَي‌لر قالخيشديلار آتلانماغا,

بو يوٍروشون آغريسينا قاتلانماغا ...

هاي قوْپموشدو کيشنرتيده‌ن, فيشقيرتيدان,

هاي قوْپموشدو ييغناقداکي قيشقيرتيدان,

دده‌م قوْرقوت !

«ـ آت بئلينه ! » ـ بوُيروق وئريب, خان تپيندي,

چکديريبن قوْنور آتي اوًزو ميندي.

ده‌لي دؤندار قوْندو قاشقا بير آيغيرا,

قارا کوٍنه ميندي باشقا بير آيغيرا,

دده‌م قوْرقوت !

قارا بوُداق قالخدي اوٍسته آغ چاپارين,

بايره‌ک, قوُشو ساييليردي بوراسارين ـ 

بوْز آيغيري اوْيناديردي اوْ, دوًرد يانا,

يئينه‌ک بَي‌ده قوْروجويدو قاسغان خانا,

دده‌م قوْرقوت !

آتلي آخين آخيب گئتدي آلا داغا ؛

آولاق داغا, اوْيلاق داغا, قالا داغا.

آيغير آتلار آو دالينجا سوٍزوردو هئي,

آيغير آتلار بو قاچيشا دوًزوردو هئي,

دده‌م قوْرقوت !

دئمه‌يه‌سن, بير گوٍدوکچو پوسقودايميش,

قاسغان خانين اوُلوسوندا بوْشلوق سايميش ؛

يوُبانمادان سوْراق وئردي تکوُرونا,

سانسان, ساتقين ياراق وئردي تکوُرونا,

دده‌م قوْرقوت !

آلوُغاندي اوْ تکوُرون يئري, يوُردو,

قاسغان خانا نئچه ـ نئچه پوُسقو قوردو.

چاغدان چاغا يارپاق کيمي بوٍروشدو اوْ,

بير يوْل تاپيب, آراليقدان سوٍروشدو اوْ,

دده‌م قوْرقوت !

هوًرومچک تک اوًز توْروندا آو گزه‌ندي,

آجيغيني اوْدلاماغا قوْو گزه‌ندي,

بو گزينتي چوْخ سوٍرمه‌دي, سوْووشدودا,

آغي ديشلي ديله‌يينه قوْووشدودا,

دده‌م قوْرقوت !

قاسغان خانين اوْباسينا قوْشون چکدي,

ياغمالادي بان ائويني, اوٍتوک چکدي.

آج گوًز کيمي وار ـ يوْخونو تالادي اوْ,

ساخلانجيني ديبينه‌جن يالادي اوْ ؛
تکوُر
اوٍزوم گوٍلدو ؛ قاسغان خاندان آجيق چيخديم,

اوْ باسيلماز, ائنمز خاندان آجيق چيخديم ! ...

ياغمالاچي
بوًيوٍک تکوُر, بير آجيق‌دا قالدي اوْندا, 

آلا بيلسه‌ک, داها آجيق قالماز خاندا ... 
تکوُر
قالان آجيق نئجه, سوًيله, يئتيشيب چاغ,

قاسغان خانين بيرده چکه‌ک کوًکسونه داغ ؟ !

ياغمالاچي
سوٍرولر وار قارا دارهاند يايلاغيندا,

اوٍچ قارينداش ساخلار ايلين ياي چاغيندا.

سوٍرولرين اوْنجا ميندير, سايي اوْن مين,

من بيليره‌م, بو ايشلرين وار يوًنده‌مي!
تکوُر
سن آلتي يوٍز آتلي گوًتور, اوْرا يوٍرو,

قوْيونلاري آليب گتير سوٍرو ـ سوٍرو.

قارداشلارا بَي‌ليک سوًز وئر, ياغلي ديل توًک,

ايشدير, يوْلا گلمه‌سه‌لر, کوًکسونه چوًک !...

هاي ووران تک آلتي‌ يوٍزو سيرالاندي, 

يوٍيره‌ک آتلار سيرا ـ سيرا آرالاندي.

قارا دارهاند يايلاغينا يئتيشديلر,

داغ ـ قالانين چالاغينا يئتيشديلر, 

دده‌م قوْرقوت !

قارانليقلار سريلميشدي قارا داغا,

گوًيده بولود بنزه‌ييردي قارا داغا.

اوٍچ قارينداش تا آخشامدان اوُيغودايدي, 

قارا کوًپه‌ک قوْلو اوٍستده اوُيغودايدي,

دده‌م قوْرقوت !

سوٍرولري ييغميشديلار آغيللارا,

آغزي بيردي, يوْلاق يوْخدو ياغيلارا.

ساناردين, بو داش آغيللار داش قالادي ؛

آت کيشنه‌دي, سوٍرو هوٍرکدو، ايت اوُلادي,

دده‌م قوْرقوت !

آت سسينه قاراجوق دا يئرده‌ن قالخدي,

بوْيلانيبان دوًرد بير يانا باخدي, باخدي...

باشا دوٍشدو, ياغي گليب قان يئرينه,

تالا ـ تالا ايز دوٍشوردو دان يئرينه,

دده‌م قوْرقوت !

قابانجوق‌دا, ده‌ميرجوق‌دا يانيندايدي,

قوْرخمازليقدا, ايگيدليکده قانيندايدي. 

يوبانمادان داش ييغديلار قالاق ـ قالاق,

گوًيون اوٍزو قيزاريردي زوْلاق ـ زوْلاق,

دده‌م قوْرقوت !

قيزاريردي بولودلارين آغ ياناغي,

بوْي گوًستره‌ن گوٍنش‌ده بير اوْد چاناغي !

آتليلارين اوٍز ـ گوًزونده‌ن قان ياغيردي,

ياغمالاچي اوًنه چيخيب, جير چاغيردي ؛ 

ياغمالاچي
قارانقولار قوْووشاندا 

قايغولاري آرتان ايگيد,

کيپريکلري قوْووشاندا 

اوُيغولاري آرتان ايگيد !

قار ـ چوْوغوندا, قار ـ بوْراندا 

چاخماغيني چکه‌رسن سن,

سوٍرويه قورد ته‌پيلنده

چوْماغيني چکه‌رسن سن !

بيليرسنمي, هارالاردان

گليب بورا چيخميشيق بيز ؟ !

قاسغان خانين قيزيل گوٍنلوک 

ائولريني ييخميشيق بيز !

تاولا ـ تاولا آتلاريني 

هوٍرکوتموشوک, سه‌ييرتميشيک.

آنالاري آغلار قوْيوب,

چاغالاري به‌ييرتميشيک !

قاتار ـ قاتار بوغرالاري 

قايتا بوندان قاچيرتميشيق. 

قازا بنزه‌ر قيز ـ گليني 

اوْدالاردان اوُچورتموشوق !

قاسغان خانين قارت قارييان 

آناسي‌دا توتساق اوْلوب,

بوْيو اوُزون بورلا خاتون ـ 

سوْناسي‌دا توتساق اوْلوب !

قيرخ ايگيدلن اوْغلو اوُروًز 

قوْلو باغلي قاليب بئله, 

گوٍوه‌ندييين قاسغان خانين 

يوْلو باغلي قاليب بئله !

بير يوْلون وار ؛ ـ بوُراخ بوٍتون 

سوٍرولري, ياخينا گل,

آتليلاريم سيرالانيب, 

سنده قوْشول آخينا, گل !

اينجيتمه‌ريک, اوًلدورمه‌ريک,

هئچ داريلما منه, ايگيد,

آرخايين اوْل, تکوُرومدان 

بَي‌ليک آللام سنه, ايگيد !

قاراجوق
کوًپه‌ک ياغي, قوُيروغونو چوْخ بوُلارسان,

يالاغيندا ايتيمله بير يال يالارسان !

اوْ ميندييين آلا آتا چوْخ گوٍوه‌نمه,

آلا باشلي تکه‌مجه, بيل, گلمز منه !

باشينداکي توُغوُلغانا چوْخ گوٍوه‌نمه,

قوُزو توٍکلو بوًرکومجه, بيل, گلمز منه !

آلتميش توتام گوًنده‌رينه چوْخ گوٍوه‌نمه,

قيزيل بوْيا چوْماغيمجا گلمز منه !

قارا اوٍزلو قيلينجينا چوْخ گوٍوه‌نمه,

ايري باشلي چوًوغانيمجا گلمز منه !

بئلينده‌کي دوْخسان اوْخا چوْخ گوٍوه‌نمه,

آلا قوْللو ساپانيمجا گلمز منه !

بير يوْلونو ياويقدان سال، اوًت بوُرادان,

ايگيدلرده‌ن بوًلگونو آل, اوًت بوُرادان !

آت تپديلر قاراجوق‌دا بئله دئجک,

اوْخ سپديلر قاراجوق‌دا بئله دئجک...

اَييلديلر سيلديريما باخا ـ باخا,

دوْغرانديلار آجيق اوْدو ياخا ـ ياخا,

دده‌م قوْرقوت !

قاراجوق‌دا قالخدي ساپان دوًيوشونه,

ياغيلارا قارغيشينا, سوًيوشونه...

آتليلاري توتدو قالاق داشلارينا,

تانري اوْردا داش ياغديردي باشلارينا

دده‌م قوْرقوت !

اوًزو آلدي اوْخ ياراسي, توٍکندي داش,

اوْخا دوٍشدو بو ساواشدا ايکي قارداش.

توْغلو قوْيدو, کئچي قوْيدو ساپانينا,

اوٍچ‌ يوٍزونو بوْيادي اوْ, آل قانينا,

دده‌م قوْرقوت !

ايگيد کيمي آتليلاري قاچاق سالدي,

ال يوْرولدو, قوْل قاتلاندي, گوًز قارالدي...

قوْچ قاراجوق ايتيرمه‌دي اوًز باشيني,

يئري قازيب, گوًمدو قوْشا قارداشيني,

دده‌م قوْرقوت !

سوْنرا چاتدي اوًلولري تپه کيمي, 

قارا دومان آخيب کئچدي لپه کيمي...

ياپينجيدان قيريق کسيب آليشديردي,

يارالارا ياغلي قارا ياپيشديردي,

دده‌م قوْرقوت !
ـ «ديريميسن, اوًلوموسن, هئي قاسغان خان,

بير سوْراغين وارمي ائوين ياغماسيندان ؟!

اوْتوروبان هئي آغلادي, هئي سيزلادي,

قارينداشسيز بو داغلاردا يالقيزلادي,

دده‌م قوْرقوت !

آو گئجه‌سي يوخو گوًردو قاسغان خاندا,

قوْرخماز ايدي, قوْرخو گوًردو قاسغان خاندا !

ايسته‌مزدي بو يوٍروشو اوُيغو پوْزا,

اوْ ايسته‌دي, قارا گوٍنه يوخو يوْزا

دده‌م قوْرقوت !

قاسغان خان
اليمده‌جه هئي چيرپينان بير قوش گوًردوم,

کوًکسو اوٍسته قارا قارتال قوْنموش, گوًردوم.

قارا بولود ياييلميشدي اوْردوم اوٍسته,

بان ائويمه ايلديريمي شاخان گوًردوم,

يانغي ساليب, يان ـ يوًره‌ني ياخان گوًردوم

قارا ساچيم اوزانيردي قارغي کيمي, 

گوًزلريمي باغلاييردي سارغي کيمي. 

اوْن بارماغي قيزيل قانا باتان گوًردوم, 

باشيم ايتدي, آغريني بوْي آتان گوًردوم. 

تالاديلار ساخلانجيمي, وار ـ يوْخومو,

قارا کوٍنه ـ قارينداشيم, يوز يوخومو! ...

قارا کوٍنه
قارا بولود سوًيله‌دييين وار ـ يوْخوندور, 

ياغمورلاري قوْشونوندور ـ بير آخيندير !

قارا ساچين قارغيلاشسا, قايغين آرتير, 

قان قارادير ـ قارانليغا سني دارتير. 

قالانيني يوْزاممارام, تانري يوْزسون ...
قاسغان خان
اوْندا, قوْيما آو چاغيمي کيمسه پوْزسون !

من بير يوردا دوًنوم, يئنه قاييدارام,

يوخومودا اوُلوسومدا آييردلارام ...

ايشدير, گئري دوًنه‌ممه‌سم, قارينداشيم,

ائله بيلين, چاخناشمايا دوٍشوب باشيم !

خان ترپه‌تدي باش آپاران قوْنور آتي,

آت تاخميشدي اوچماق اوٍچون قوش قانادي. 

اوٍچ گوٍنلوک يوْل بيرجه گوٍنه آياقلاندي. 

يوردا يئتجک يانغي آليب, کوًکسو ياندي, 

دده‌م قوْرقوت !

اوُيغوسوندا گوًردوکلري دوٍز چيخميشدي, 

ياغي بوردا تالان سالميش, ائو ييخميشدي. 

اوْبالاري باشدان ـ باشا ياخميش اوْدا, 

کوٍل ائيله‌ميش کوْما ـ کوْما, اوْدا ـ اوْدا, 

دده‌م قوْرقوت !

« ـ کيم ساليبدير بئله گوٍنه اوُلوسونو ؟ »

گوًز ياشيندان سپدي ده‌ن ـ ده‌ن دوْلوسونو,

قوْنور آتي اوًنجه‌له‌دي ياغي ساري, 

آجيغينين آچيلميشدي قانادلاري, 

دده‌م قوْرقوت !

دوْغمالارين سوْراغيني يوُرددان سوْردو,

اوًنونه بير قوُرد چيخديسا, قوُرددان سوْردو. 

آخيم ـ آخيم آخان سودان سوْراقلادي, 

اوُمودونو, قوْل گوٍجونو ياراقلادي, 

دده‌م قوْرقوت !

قارشي چيخان قارا کوًپه‌ک اوُلادي هئي, 

زينگيلده‌دي, قوُيروغونو بوُلادي هئي ؛

اوْلانلاردان گتيرميشدي اوْنا سوْراق, 

باش آچمادي, کوًپه‌ک هارا آپاراجاق 

دده‌م قوْرقوت !

لال باخيشدان لال ـ دينمزجه قالينجا خان, 

آتي قوْودو اوْ کوًپه‌يين دالينجا خان. 

گئديب چاتدي اوْيلاغينا قاراجوغون, 

سوٍرو گزه‌ر يايلاغينا قاراجوغون, 

دده‌م قوْرقوت !

« ـ ديريميسن, اوًلموسنمي, هئي قاسغان خان, 

اوْلانلاري بيلميسنمي, هئي قاسغان خان ؟! »

بئله دئييب, قاراجوق‌دا سيزلاميشدي, 

قاسغان خانين يوْلونو چوْخ گوًزله‌ميشدي, 

دده‌م قوْرقوت !
قاسغان خان
توتارسانمي بوْز اوٍزونو يانا, ايگيد,

کيمسه يوْخمو, بو گوٍنونه يانا, ايگيد؟!

بان ائويمي ياغمالايان ياغي کيمدي,

کوًکسومه‌ده بئله چکن داغي کيمدي؟!

قيرخ ايگيدلن اوْغلوم اوُروًز, آنام هاني,

قيرخ گوًزه‌ل‌لن بوُرلا خاتون ـ سوْنام هاني؟!

قاراجوق
اوًلموشدونمو, ايتميشدينمي, هئي قاسغان خان,

دوًنمزلييه گئتميشدينمي، هئي قاسغان خان؟!

بير گوٍن قاباق، ياغي بورا آخين ائتدي،

بيرجه گوٍنده اوًلومومو ياخين ائتدي. 

قارينداشلار اوْخلارينا توُش اوْلدولار,

اليمده‌جه اوُچوب گئده‌ن قوش اوْلدولار.

ياغمالاچي دئدي منه بو تالاني,

يارانمادي دار آغيلي ـ داش قالاني ...

قاسغان خان
سوًيله‌يينجه چوٍرويه‌ردي ديلين, ايگيد,

قوُروياردي چوْماق توتان الين, ايگيد !...

نئجه آغير سوْراق ايدي، وئردين منه,

نئجه قانلي ياراق ايدي, وئردين منه ؟!

قاراجوق
قارغارسانمي, مني بئله, هئي قاسغان خان ؟!

اوُغراميشديم قارا يئله, هئي قاسغان خان !...

داغي ـ داشي ده‌به‌رتميشم ساپانيلا, 

اوٍچ يوٍز آتلي گبه‌رتميشم ساپانيملا !

اوٍچ يئريمده‌ن اوْخلانميشام, سوُچوم بومو،

کوًکسوم اوٍسته‌ن ياخلانميشام, سوُچوم بومو ؟!

ياغيلارين توْرپاغيني گوًستر منه,

ييرتيجينين ياتاغيني گوًستر منه !

بو توْرپاقدان سوْي کوًکوٍنوٍ سيله‌ره‌م, بيل, 

يئري دوٍشسه, يوْلونداجا اوًله‌ره‌م, بيل !...

قاسغان خانين پيله‌لندي داش اوٍره‌يي,

دوٍشوب, کسدي اوْ ايگيدله دوُز ـ چوًره‌يي ؛ 

قوزو اتي سوْيوتماسي دادلي ايدي, 

اوٍزلو سوٍدده‌ن ـ آغ توتماسي دادلي ايدي,

دده‌م قوْرقوت !

يالنيز ايگيد سوًيله‌ينده : «واراق قوْشا,

آلچاقلارين قالاغيني ياراق قوْشا !»
بو دئييمي آجيق گلدي قاسغان خانا،

چوْخ دوٍشوندو، گوٍله‌جکلر بَي‌لر اوْنا, 

دده‌م قوْرقوت !

قاراجوغون قوْللاريني چاتاقلادي,

ياخينداکي بير آغاجا اوْ باغلادي. 

دئمه‌سينلر : «ـ اوٍستوموزه اوْغلان گلير, 

تيتره‌سينلر : ـ آرسلان گلير, قاپلان گلير !»
دده‌م قوْرقوت !

قوْنور آتي دوًرده‌مله‌تدي تا قاسغان خان,

بيرده باخدي, آرخاسينجا گلير اوْغلان ؛ 

اوْ, آغاجي چيخارميشدي کوًکلو ـ کوًکلو, 

گتيريردي داغ گوًوده‌لي, داغ بيله‌كلي, 

دده‌م قوْرقوت !

ائنيب آتدان, آچدي اوْنون ال ـ قوْلونو, 

سوندو آجيق, خان آلنيندان اوًپدو اوْنو. 

سوْنرا قوْشا ياغي اوٍسته يوْللانديلار, 

آلوُغانلي توْرپاغينا يوْل آلديلار, 

دده‌م قوْرقوت !

آلوُغانلي تکوُر بوردا ييغناقدايدي, 

شاقراق سسلر چوُلغالايان سيغناقدايدي ...

آل ايچگيده‌ن آلني, اوٍزو پوًرتموش ايدي, 

سوًزسوز, اوُغور گوًزلريني اوًرتموش ايدي, 

دده‌م قوْرقوت !

قاسغان خانا بير جيرماقدا آتام گره‌ک, 

خاتونونو ياتاغيما قاتام گره‌ک !

سوٍزه‌ن قيزا باخا ـ باخا اوْنو آندي ؛ 

گوًز بره‌لدي, قاش دارتيلدي, ديش قيجاندي,

دده‌م قوْرقوت !

ـ گتيرسينلر قاسغان خانين خاتونونو,

چاغ يئتيشيب, ياتاقلارا قاتاق اوْنو !

يانچيلارا آرخايينجا وئردي بوُيروق, 

ائله بيلدي, گوًيده‌ن يئره دوٍشدو قويروق,

دده‌م قوْرقوت !

ـ بوُرلا خاتون هانسينيزدير ؟! ـ قاباغا دوٍش !

(چوْخ ايچميشدي, دوْداغيندان قاچدي سوًيوش).

قيرخ بير قادين ـ منم ! ـ دئدي بير آغيزدان,

اوْ يانچيني ايلان چالدي دوٍز بوْغازدان,

دده‌م قوْرقوت !

ائشيدينجه باشسيز تکوُر آتيلدي ديک,

يئره چيرپدي, ساخسي اوْلدو چيليک ـ چيليک.

آجيغيندان بَي‌له, خانلا ديلله‌شدي اوْ,

بوينوز آتيب, يئرله ـ گوًيله اللشدي اوْ, 

دده‌م قوْرقوت !

ـ قاسغان خانين اوْغلو اوُروًز گتيريلسين, 

آناسيني تانيتماسا, ايتيريلسين !!

فيسيلداييب, يانچيلارا تپيندي اوْ,

يوْل آزميشدي, آزغينليغا تاپيندي اوْ,

دده‌م قوْرقوت !

دايانميشدي اوًنده اوُروًز الي باغلي, 

ايکي اوْدون آراسيندا ـ ديلي باغلي ؛ 

آناسيني تانيتديرسا, اوًلوم ـ دئمک, 

اوًلومونو اوًنجه‌له‌سه, قاليم ـ دئمک !

تکوُر

سن آناني تانيت بيزه, قورتولارسان,

بَي‌ليک آليب, بابان کيمي خان اوْلارسان !

ديلله‌نمه‌ده‌ن, دوًزه‌ممه‌زسن آغريلارا, 

تاپشيرارام, قييما ـ قييما دوْغرايارلار ...

آغ اتينده‌ن قوْوورارلار, بيل، ال اوٍسته،

يئديره‌رلر گوًزه‌للره ايستي ـ ايستي ـ

کيم يئمه‌سه, تانيياراق, آنان اوْ دور,

سوًندوره‌ريک يانغيسيني, گوًرسک, اوْددور !

دايانميشدي اوًنده اوُروًز الي باغلي, 

ايکي اوْدون آراسيندا ديلي باغلي ؛ 

آناسيني تانيتديرسا, قاليم ـ دئمک ! ـ 

اوًلومونو اوًنجه‌له‌سه, قاليم ـ دئمک !
اوُروًز
اوًز آنامي تانيتماقدان اوًلوم يئيدير, 

ايگيد کيمي اوًلوب گئتسم, قاليم يئيدير !
تکوُر
يوبانمادان بو آزغينا قان اوُددورون, 

قاسغان خانين اوٍره‌يينه يارا وورون !

اوُروًز

(اوُجادان)
قادين آنام, اوًلومومون اوٍسته گلمه,

يوْخلوغوما آغي دئييب, اوًلو بيلمه !

اوٍز قاناتما, گوًز آغلاتما, دوًنسم کوٍله, 

چيخ اوًنونه بو آغرينين گوٍله ـ گوٍله. 

يئديرتسه‌لر گوٍجله قارا قوْوورمادان,

چکينمه, يئه, بير کيمسه‌يه يالوارمادان !

بَي قيزلاري بير يئسه‌لر, ايکي يئه‌‌سن,

ياغي دوُيوق دوٍشه‌ممه‌سين يئمه‌يينده‌ن !

گل, اوُنوتما, قاسغان خانين خاتونوسان,

يالنيز اوْنون سئوگي‌سي سن, قادينيسان

سوُسدوروبان سوٍرودولر چوًله اوْنو, 

آتيرديلار قاندان دوٍشموش گوًله اوْنو. 

«قاليم» سوًزو دئدي اوًلوم قاباغيندا, 

آناسينا, سوًز سوًيله‌دي سوْن چاغيندا, 

دده‌م قوْرقوت !

اوْغول سسي ائشيدينجه بوُرلا خاتون,

هاراييني کوٍل ائيله‌دي قوْرلا خاتون.

قارا آلماز قادين کيمي قالسين دئيه,

قاسغان خانا خاتون کيمي قالسين دئيه,

دده‌م قوْرقوت !

يانغي دوٍشدو اوٍره‌يينه ـ اوْغول گئدير, 

سوْن چاغلاري, سوْن گوٍنلري آغير گئدير !...

آنا سوُسدو بالاسينين اوًلومونه,

اوُمود وارمي قاسغان خانين گليمينه, 

دده‌م قوْرقوت ؟!

گوًيده‌ن بير داش, ويييلداييب دوٍشدو يانا, 

دوٍشدويو يئر قارالاندي توْز ـ دومانا ؟! ـ 

قاراجوقدو, ساپانيندان آتيردي داش, 

گوًنده‌ر کيمي توْرپاقلارا باتيردي داش,

دده‌م قوْرقوت !

قاسغان خان‌دا آجيقلاندي ؛ ال ساخلاسين,

کيمسه اوْنو آجيلاسا, ديل ساخلاسين !

قوْي ديلله‌شيب, آناسيني گئري آلسين, 

آجيق چيخماق بو آرادا سوْنا قالسين

دده‌م قوْرقوت !...
قاسغان خان
آلچاق تکوُر, ائولريمده‌ن 

تالاديغين سنين اوْلسون,

ساخلانجيمدان ساخلانجينا 

جالاديغين سنين اوْلسون !

ماديانلاري, آيغيرلاري

گتيريب سن, مينت ائيله,

بوُغرالاري, قاتيرلاري

گتيريب‌سن, يوٍکلت ائيله!

قيرخ ايگيدلن اوْغلوم اوُروًز 

توتساق اوْلوب, داردا قالسين !

بو باشدانجا دئييم سنه,

ساواشمادان چيخيم, گئديم,

سن آنامي قايتار منه،

ساواشمادان چيخيم, گئديم!...
تکوُر
قيزيل تاغلي ائولرينده‌ن

تالاديغيم منيم‌کيدير,

ساخلانجيندان ساخلانجيما 

جالاديغيم منيم‌کيدير!

ماديانلاري, آيغيرلاري 

گتيرميشم, مينت اوْلور,

بوُغرالاري, قاتيرلاري

گتيرميشم, يوٍکلت اوْلور!

قيرخ ايگيدلن اوْغلون اوُروًز 

الي باغلي توُتساغيمدير!

من آناني قايتارمارام,

دئمه, قورو يئره اوْنو،
يايخان کئشيش اوْغلونا, بيل

وئره‌جه‌يم اره اوْنو!

اوْندا, آنان اوْغول دوْغار,

اوْدا قيريم اوْلار سنه,

اوْندا, منه باش ايه‌رسن,

هئي قاسغان خان, دوًنه ـ دوًنه!

قاسغان خانين ديلينده‌نمي داش آسيلدي؟!

کيپرييينده‌ن دامجي ـ دامجي ياش آسيلدي...

آجيغيندان دئييم اوٍچون سوًز تاپمادي, 

اوْجاغيني گوُرلاتماغا کوًز تاپمادي,

دده‌م قوْرقوت !

بيغلاريني چئينه‌ييردي قاراجوقدا,

بيلمه‌ييردي, نئينه‌ييردي قاراجوقدا...

اوًنه چيخيب, سوًز قايتاردي تکوُرا اوْ,

آجي سوًزو دوٍز قايتاردي تکوُرا اوْ ؛

قاراجوق
قارشي ياتان قارلي داغلار 

قورويوبدور, اوتو چيخماز,

شير ـ شير آخان گوُر ايرماقلار

قورويوبدور, سويو آخماز!

قوُلون وئره‌ن چيل ماديانلار

قاريييبدير, اوْغول دوْغماز,

قاسغان خانين آناسي‌دا

قاريييبدير, اوْغول دوْغماز!

آلچاق تکوُر، قيزين وارسا،

گتير، وئرگيل قاسغان خانا،

قيزين اوْندان اوْغول دوْغسون،

دار گوٍنونده گوٍوه‌ن اوْنا!...

بو دارچاغدا يئتيشديلر اوْغوز بَي‌لر،

ائشيتديلر، قاراجوقدا آجيق سوًيلر.

چاخناشمالار، قايناشمالار قوْپدو بيرده‌ن،

توْز ـ دومانلار بوُروم ـ بوُروم قالخدي يئرده‌ن،

دده‌م قوْرقوت,

ياوا اوًتن تکوُرو بير قوْرخو آلدي،

چابالادي، باليق کيمي توْردا قالدي.

دوُيدو، اوْغوز بَي‌لريني يئنمک آغير،

قوْرخا ـ قوْرخا آرسلانادا دوًنمک آغير،

دده‌م قوْرقوت !

قاسغان خانين گوٍجو آرتدي بو دوماندا،

هارا باخدي، داياق گوًردو اوْ، دوًرد ياندا.

آتلي آخين بوٍروموشدو داغي، داشي،

هايا چاتميش آو يوْلداشي، قارينداشي؛

قارا کوٍنه
قارادارين آغزيندادير اوًز يوُرد ـ يوُوام،

گوٍجوم چاتير، قارا داشي سيخام, اوْوام,

يئتديم, آلچاق ياغيلاري بيرگه قوْوما,

چال قيلينجي, قاسغان خانيم, آرخاندايام!

ده‌لي دوًندار
ده‌مير قاپي دربنديني آلانام من,

آلتميش توتام گوًنده‌ريمي چالانام من. 

داردا قالسان, گره‌ک اوْدا قالانام من,

چال قيلينجي, قاسغان خانيم, آرخاندايام!

قارا بوداق
ياغيلارين قالاسيني ووروب ـ ييخديم,

تکوُرلارا قان قوُسدوردوم, سوْنا چيخديم!

دوًيوشلرده دئمه, منده چوْخ کاريخديم,

چال قيلينجي, قاسغان خانيم, آرخاندايام!

بايره‌ک
اوجا بايبوُرت قالاغيني قوُش تک آشام,

من يئدديجه قيز قارداشا قارينداشام.

چاغلار کئچيب, ايسته‌ييره‌م, آشام ـ داشام,

چال قيلينجي, قاسغان خانيم, آرخاندايام!

يئينه‌ک

قالين اوْغوز بَي‌لريني آتدان ساللام,

آرسلاندان گوٍج, قارا قوشدان قاناد آللام,

آت يوْرسام‌دا, ائله سانما, گئري قاللام,

چال قيلينجي, قاسغان خانيم, آرخاندايام!
آروًز قوْجا
آلتي تکه ده‌ريسينده‌ن کوٍرکومو گوًر,

آلتي قوزو ده‌ريسينده‌ن بوًرکومو گوًر,

دوْغما دايين هايا يئتيب, ائر کيمي گوًر

چال قيلينجي, قاسغان خانيم, آرخاندايام!
آلپ اره‌ن
ياغيلاري ايته قوْشوب, آلچالدارام,

اوًکوز کيمي جوٍته قوْشوب, آلچالدارام.

هاردا اوْلسان, هاي ائيله‌سن, اوْردا وارام,

چال قيلينجي, قاسغان خانيم, آرخاندايام!...

يئر گيزله‌مز, گوًي آخيتماز بو هارايي,

ساييلماقلا توٍکنمه‌زدي ايگيد سايي. 

قوْچاقلارين گوٍجو بوُردا سينانيردي,

قاسغان خانين ياغيلاري قينانيردي

دده‌م قوْرقوت!

قايين اوْخلار ويييلدادي ويييل ـ ويييل, 

قيلينج ـ قالخان قيييلدادي قيييل ـ قيييل.

گوًنده‌رلرين ديک اوُجلاري يانا باتدي, 

توْپپوزلارين ديش اوُجلاري, قانا باتدي, 

دده‌م قوْرقوت!

باشي قوْپان, قوْلو دوٍشن سايسيز اوْ گوٍن,

دوًنمزلييه يوْلو دوٍشن سايسيز اوْ گوٍن. 

ياستانلاردا, چالالاردا اوًلن قالدي, 

گوًي آللاشدي, يئر قيزاردي ـ قانا چالدي, 

دده‌م قوْرقوت!

ياغيلاردان ايکي ميندي قيريلاني, 

يوُواداجا اوًلدوردولر چوْخ ايلاني 

بئش يوٍز ايگيد ايتيرسه‌ده, قوْشوندان خان,

قوُتلو چيخدي ياغيلارلا بو ساواشدان,

دده‌م قوْرقوت!

الده‌ن دوٍشموش آناسيني گئري آلدي, 

بوُرلا خاتون ـ سوْناسيني گئري آلدي. 

گئري آلدي قيرخ ايگيدلن اوُروًزونو, 

آليشديردي اوٍره‌يينين اوْد ـ کوًزونو, 

دده‌م قوْرقوت!

ساخلامادي قيرخ قاراباش, قيرخ قوْروجو؛

يئر اکسينلر, اوْلماسينلار يوْل يوْروجو!

بان ائويني اوًز يئرينده اوُجالتدي خان,

اوْدالاري دوٍز يئرينده اوُجالتدي خان,

دده‌م قوْرقوت!

تا سوْووشدو بو ياغمانين آغير چاغي, 

باشچي قوْيدو قاراجوغو ـ اوْ قوْچاغي

قاسغان خانين ساني قالخدي بوندان بئله, 

سنده, اوًنجه, «سوْي سوْيلادين» ـ اوْندان بئله؛

دده‌م قوْرقوت
ـ يوْلو گليم ـ گئديمليدير بو وارليغين,

سوْن اوجوسا اوًلوملودور بو وارليغين!

هئي قاسغان خان! اوجا داغين آلچالماسين,

اوجا آدين, اوُلو چاغين آلچالماسين!

قيزيل تاغلي بان ائولرين ياخيلماسين,

دوًرده‌م گئده‌ن قونور آتين ييخيلماسين!

ساخلانجيندا آغچا, قيزيل بوْل ـ بوْل اوْلسون, 

ياخشيليغا, ايشيقليغا آغ يوْل اوْلسون!

هئي قاسغان خان, اوجا داغين آلچالماسين,

سنه اَيري باخان ياغي اوجالماسين!

دوًردونجو بوْي
اوُروًز
«بوْي بوْيلايان», اوُلو اوْزان, دده‌م قوْرقوت,

قان ياتيران, ساواش پوْزان, دده‌م قوْرقوت!

باشلاميشدي ييغناق گوٍنو قاسغان خانين,

آد ـ سانيني قيلينجينا يازان خانين. 

سنگيميشدي اوْجاغيندا اوْد آجيغي,

ديره‌نميشدي گوًي اوٍزونه آلاچيغي, 

دده‌م قوْرقوت!

گوٍن قالخميشدي اوجاليغا ـ گوٍن اوْرتايدي, 

آچيق آغيز نئچه کوٍپده اوْرتادايدي. 

دوْققوز قيزسا ـ ساچي هوًرمه, گوًزو قارا, 

آل ايچگيده‌ن سوٍزوردولر قوْناقلارا, 

دده‌م قوْرقوت!

اوْ کوٍپلرده‌ن آيري ـ آيري ايچگي آلدي, 

بو ايچگيده‌ن گوًز بايغيندي, آلين آلدي...

ساغا باخيب, سوْلا باخيب, قاس ـ قاس گوٍلدو,

اوًنه دوًنجک گوٍلوشونه سو توًکولدو,

دده‌م قوْرقوت!

ساغيندايدي قارا کوٍنه ـ قارينداشي, 

سوْلوندايدي آروًز قوْجا ـ اوجا باشي. 

اوْغلو اوُروًز دورموش ايدي اوًز اوًنونده,

خان دوٍشوندو : «هايا چاتماز دار گوٍنونده!»

دده‌م قوْرقوت!

اوُروًز دوُيدو باباسيندان سوْيوقلوغو, 

آراليقدا اوٍزه چيخان بو يوْخلوغو...

بوُز باخيشي ياخشيليغا سسله‌ميردي,

بابا کيمي, يوْخسا سئوگي بسله‌ميردي, 

دده‌م قوْرقوت!

دوًزه‌ممه‌دي آجي ـ آجي گوٍلمه‌يينه،

دوًزه‌ممه‌دي اوْنو گوٍجسوز بيلمه‌يينه. 

باباسينا ياخين گليب, اوْ, ديز چوًکدو,

اوٍره‌يينده‌ن کئچن لري آچيب ـ توًکدو؛
اوُروًز
اوٍنوم اوٍنله بيرجه آنليق, هئي خان بابام, 

سوًزوم دينله بيرجه آنليق, هئي خان بابام!

ساغا باخدين, سوْلا باخدين ـ سئوينجک دين,

مني گوًرجک آغريلاري اوٍزه چکدين؟!

سوُچوممو وار؟! سوًيله منه اوْنو آچيق,

دئمز اوْلسان, ائيله‌ييممي سنه آجيق؟!

قاسغان خان
بير ياخين گل, اوٍنوم اوٍنله, گوًزوم, اوْغول, 

بير ياخين گل, سوًزوم دينله, گوًزوم, اوْغول!

باخ, ساغيمدا قارا کوٍنه ـ قارينداشيم،

اوْنو گوًرجک گوًيه قالخدي اوجا باشيم!

قوْچاقليقدا، ايگيدليکده قازانيب آد،

اوْنو گوًرجک ايستک لريم آچدي قاناد!

باخ, سوْلومدا آروًز قوْجا اوْتوروبدور,

دار گوٍنومده آرخامداجا داغ دوُروبدور!

ده‌مير قوْللو, داغ گوًوده‌لي, اوْددور گوًزو, 

آد ـ سانيني ساواشلاردا يازيب اوًزو...

سني گوًرجک سئوينجيمه آجي قاتديم,

اوٍره‌ک ياخديم, کوًکس آغريتديم, گؤز آغلاتديم!

داناممارام, اوْن آلتي ياش ياشاميسان,

قوْچاقليغا, سوًيله, هاچان باشلاميسان؟!

ياي چکمه‌دين, اوْخ آتمادين, آت چاپمادين,

اوْغوز اوٍچون اوجا اوْلان آد تاپمادين!

بير گوٍن گله, اوًلوب گئده‌م, قالاسان تک,

خانليغيمي, اوْندا, سنه کيم وئره‌جک؟!
اوُروًز
اوٍنوم اوٍنله بيرجه آنليق, هئي خان بابام,

سوًزوم دينله بيرجه آنليق, هئي خان بابام!

ايگيدلييي اوْغولدانمي گوره‌ر بابا,

يوْخسا اوْنا اؤيودونو وئره‌ر بابا؟!

هاچان مني سن چکميسن بير ساواشا, 

هاچان وارديق دوًيوشمه‌يه قوْشا ـ قوْشا؟!

قيلينج چالسان, قيلينج چاللام آت بئلينده,

ياراق سالسان, ياراق ساللام آت بئلينده!

اوْخ توشلاسان, ياي چکه‌ره‌م, اوْخ توُشلارام,

آو آولاسان, آو آولارام, قوُش قوُشلارام!...

قاسغان خاندا سئوينج تاپدي بو سوًزلرده‌ن, 

سئوينجيني گوًيده‌ن قاپدي بو سوًزلرده‌ن. 

بوْيون اوْلدو, اوْغلو ايله آوا چيخسين, 

آت قوْولاسين, کئييک وورسون, سيغين ييخسين،

دده‌م قوْرقوت!

آت چاپيرتسين جيزيخلارا, آغيلغانا,

گوًيجه داغا ـ گوًي اوْيلاغا ـ آت اوْ يانا...

ساواشديغي بو يئرلري اوْغلو گؤرسون,

داغ آشديغي بو يئرلري اوْغلو گوًرسون, 

دده‌م قوْرقوت!

بو يوٍروشو دوٍز يئددي گوٍن چکمه‌لييدي,

قوْرخمازليغين يوْللاريني چکمه‌لييدي. 

اوٍچ يوٍز آتلي چيخمالييدي آولاقلارا,
 اوٍچ يوٍز آتلي قالخمالييدي اويلاقلارا
دده‌م قوْرقوت!

اوُروًز دوروب, قيرخ قوْچاغي بوْيا آليب, 

باباسينين اوًيودونو ساوا ساليب. 

آت اوٍستونده قاناديني آچمالييدي, 

ايگيدليکده اوجاليغا اوچمالييدي, 

دده‌م قوْرقوت!

يوٍرودولر ـ داغلار آشيب, چوًل کئچديلر, 

دار آدلاييب, چاي آتلانيب, گوًل کئچديلر. 

آولاديلار سايسيز ـ سايسيز کئييک, سيغين, 

قالاديلار دوٍزه‌نلييه ييغين ـ ييغين, 

دده‌م قوْرقوت!

اوْ دوٍزه‌نده چاديرلاري ديکه‌لتديلر,

بو آولاغين آولاريني توٍکه‌تديلر. 

تک ـ تک آتلي اوًز آتيني هوًروکله‌دي, 

اتک له‌ييب توْنقاللاري کوًروکله‌دي, 

دده‌م قوْرقوت!

آليشيردي توْنقال ـ توْنقال اوْجاقلاري,

قاسغان خانسا اوُجا توتوب قوْچاقلاري 

بوُيروق وئردي : ـ «سيز دوْيونجا يئييب ـ ايچين ؛ 

اوْد قالايين, ياخنا ياخين, قييما چکين!» ـ

دده‌م قوْرقوت!

اوٍچ ـ دوًرد گوٍنلوک بو دوُروما قورشانديلار, ‌‌
بايغينلاييب, گوًي دوٍزه‌نه دوًشه‌نديلر. 

داش اوُيغولار چوًکموش ايدي گوًزلرينه, 

سايماديلار, بو, قوْرخودور اوًزلرينه, 

دده‌م قوْرقوت!..

اوْ ياندان دا بير گوٍدوکچو گوٍدوکده‌يميش؛ 

ديکديرده‌يميش, تپه‌ده‌يميش, گديکده‌يميش!

سوْراق يايدي ياتانلارين اوُيغوسوندان, 

ياغمور قوْپدو بير ساتقينليق دوُيغوسوندان, 

دده‌م قوْرقوت!
اوْن‌آلتي مين آتلي قالخدي باشاچيقدان, 

آلتي يئردن توْز گوًروندو آلاچيقدان ـ

چاتديرديلار قاسغان خانا: ـ «آخين گلير, 

بوًلوک ـ بوًلوک کئييک گلير, سيغين گلير!»ـ

دده‌م قوْرقوت!

خانسا دئدي: ـ «کئييک, سيغين اوْلماز بئله, 

آلتي بوًلوک کئييک, سيغين ـ دوًنمز يئله!

بوُ, ياغيدير ـ دئيه‌ن بيزي قارالاييب, 

ائله بيلير, سوْيو بوْيدان آرالاييب!»ـ 

دده‌م قوْرقوت!

توْز چکيلجک ياد قوْشونو اوٍزه چيخدي, 

دوٍز چاديرلار ديکه‌لدييي دوٍزه چيخدي.

کيشنرتيلر دوًرد بير يانا ياييليردي, 

چاپيرتيدان ياتميش داغلار آييليردي, 

دده‌م قوْرقوت!..

بوًلوک لري آتلانيردي دالغا کيمي, 

آتليلاري قانادلييدي قارغا کيمي. 

بير بوًلويون دوًيوشچوسو نئچه ميندي...

قاسغان خانسا قوْنور آتي چکيب ميندي, 

دده‌م قوْرقوت!

اوْنا باخيب, اوٍچ‌يوٍز ايگيدده آتلاندي,

ساواشماغا کوًکس آليشدي, گوًز اوْدلاندي. 

بوُ آرادا اوُروًز ميندي اوًز آتيني, 

آت اوٍستونده دوًردم چاپدي سوًز آتيني؛

اوُروًز
اوٍنوم اوٍنله بيرجه آنليق، هئي خان بابام، 

سوًزوم دينله بيرجه آنليق، هئي خان بابام!

يوْرغا آتي ساخلاميشام دار گوٍن اوٍچوٍن، 

آراليقدا سَييرده‌رم، گوٍنو گليب!

قيزيل گوًنده‌ر ساخلاميشام دار گوٍن اوٍچون، 

سانجيب، ياغي بوًيورده‌رم، گوٍنو گليب!

ايتي قيلينج ساخلاميشام، دار گوٍن اوٍچون،

هرله‌ييبن باشا چاللام، گوٍنو گليب!

دمير گئييم ساخلاميشام دارگوٍن اوٍچون 

دوٍيونله‌ييب، آجيق آللام، گوٍنو گليب!

قيرخ آتليني ساخلاميشام دار گوٍن اوٍچوٍن، 

ياغيلارلا چارپيشارام، گوٍنو گليب!

آرسلان آدي ياشاديرام دار گوٍن اوٍچون، 

قورشاق توتوب، قارپيشارام، گوٍنو گليب!
قاسغان خان
قارا قيلينج اوْيناتمامي گوًرمه‌ميسن، 

گوًنده‌ر سانجيب، اوْخ آتمامي گوًرمه‌ميسن!

گلن ياغي «هئي» دئمه‌دن باشي كسر، 

قيلينجيني داشا چالسا، داشي كسر!

اوْخ آتاني گوًيده وورار اوچان قوشو 

گوًرمه‌ميسن بئله آزغين، قوُدورموشو. 

قوْي ياغينين اوٍستونه من اوًزوم جوُموم، 

باشي ازيم، قوْلو قيريم، گوًزو يوُموم!

ايگيدلري آل بوْيونا ديكديره قالخ، 

اوْردان منيم ساواشيما سن اوًزون باخ!

قارا قيلينج اوْيناتمامي بير گوًر، اوْغول، 

گوًنده‌ر سانجيب، اوْخ آتمامي بير گوًر، اوْغول!..

اوُروًز سس‌سيز قيرخ آتليني بوْيا آلدي، 

باباسينين اوًيودونو سايا سالدي. 

سوًزدن چيخسا، گوًزلرينه قان داماردي، 

سوًزدن چيخسا، بو ساواشا گوًز يوماردي، 
دده‌م قوْرقوت!

بو دوًيوشه باخيردي اوْ، اوجاليقدان، 

باباسيندا ايز تاپمازدين قوْجاليقدان؛

آجيقلانميش آرسلان كيمي دوًيوشوردو، 

بو ياراغي اوْ ياراغا ده‌ييشيردي، 

دده‌م قوْرقوت!

قوْنور آتي اويناداندا داش ياريردي،
قارا قيلينج هرله‌يه‌نده باش ياريردي. 

ايتي گوًنده‌ر باغيرلاردان قان ايچيردي،

بير ياندانسا اوٍچ يوٍز آتلي هئي بيچيردي، 

دده‌م قوْرقوت!

گئن دوٍزه‌نده قان سيْزيردي قان اوٍستونه، 

كيشنر آتلار ييخيليردي يان اوٍستونه. 

گوًنده‌ر سيْنجاق ايتي قيلينج سيْيريليردي، 

گوًز قيرپينجا باش گوًوده‌دن آيريليردي، 

دده‌م قوْرقوت!

اوُروًز گوًردو، بو ساواشما وئرمير آرا، 

ائله بيلدي، خان باباسي دوٍشوب دارا. 

ـ «مني سئون ايگيدلريم، جوُمون!» ـ دئدي، 

ـ «گوٍجونوزو قولونوزدان اوُمون!» دئدي، 

دده‌م قوْرقوت!
شيمشك ـ شيمشك اوْد چاخيردي باخيشيندان،

يئر اسيردي آتليلارين آخيشيندان.

بير ديكديردن دوٍزه‌نلييه ائنيردي اوْ،

قارشي چيخان آتليلاري يئنيردي اوْ، 

دده‌م قوْرقوت!

ياندان ووروب، ياندان چيخدي، چوًكدو چوْخو، 

داشيديغي يار ـ ياراغي توًكدو چوْخو. 

اوْخا باسدي ياغي اوْنو، اوْخلاندي آت، 

دوًرد يانيندا قارينجا تك چوْخلاندي آت!

دده‌م قوْرقوت!

قيرخ ايگيدده قالخان توُتوب، قيلينج چكدي، 

آلتميش توتام گوًنده‌رلري يئره اكدي. 

ساغا ـ سوْلا قيلينجلاييب، قوْل آچدي هئي، 

خان اوْغلونو قورتارماغا يوْل آچدي هئي، 

دده‌م قوْرقوت!

ياغيلارين سايي قات ـ قات آرتيق ايدي، 

قيْشقيريغي، هاي ـ هارايي آرتيق ايدي...

اوْ ايگيدلر بير ـ بيريني ايتيرديلر، 

ساواش گوٍنو ياشامي‌دا بيتيرديلر، 

دده‌م قوْرقوت!..

اوُروًز يالقيز قيراممادي بو دارليغي، 
ييخيلان تك يئره دوٍشدو داغ وارليغي...

دوًرد بير ياندان كسيب يارديم يوْللاريني، 

باغلاديلار آرخاسينا قوْللاريني، 

دده‌م قوْرقوت!

بوْغازينا قيْل اوًرغاني ساليب ايلمك، 

سوٍرودولر آت دالينجا بير اوًلو تك. 

«وور!» ـ دئييبه‌ن چاتان اوْنو قامچيلادي، 

آغ بدني گوًم گوًي اوْلدو، قانچيرلادي، 

دده‌م قوْرقوت!

قاسغان خانين اوْغلو اوُروًز اله دوٍشدو، 

آدلي خانين اوُلولوغو يئله دوٍشدو. 

توتساق اوْلدو قيرخ ايگيدسيز يار ـ ياراقسيز، 

باباسي‌دا قالدي اوْندان سوًز ـ سوْراقسيز، 

دده‌م قوْرقوت!

خان باباسي اوُسانميشدي، تنگيميشدي، 

ووروشمالار آرا وئرميش، سنگيميشدي. 

ائله بيلدي، آزغين ياغي باسيلدي تا، 

قاچاق دوٍشدو، دالدالارا قيْسيلدي تا، 

دده‌م قوْرقوت!

اوْ، اوْغلونون گوًزه‌تدييي يئره دوًندو، 

گوًز قيرپينجا دوٍشوندويو يوْخا چوًندو. 

آتليلارا اوٍز چئويردي، اوُروًز هاني، 

يوْخسا آلدي قارا ياغي بوُرولغاني؟! ـ 

دده‌م قوْرقوت!

سوًيله‌ديلر: ـ «يئني يئتمه اوٍركَك اوْلار، 

اوْندا چوْخ دا داشلاشمايان اوٍره‌ك اوْلار؛ 

اسيرگه‌ييب بير ياراليق قانيني اوْ، 

قاچيب، كسسين آناسينين يانيني اوْ!» ـ 

دده‌م قوْرقوت!

اوٍره‌يينه اوْخ باتسايدي، دوًزه‌ردي خان، 

كوٍره‌يينده داغ ياتسايدي، دوًزه‌ردي خان!

بو تيكانلي دئييملره نئجه دوًزسون، 

قوُراشديرما گئييملره نئجه دوًزسون، 

دده‌م قوْرقوت!
قاسغان خان
قوْرخاق اوْلان بير اوْغولا ايگيد دئمه، 

گوًزسوٍز اوْغول وئرميش منه تانري، دئمه!

واريب گئده‌ك، تاپاق اوْنو، بَي‌لر، هايدي، 

كاش آناسي قوْرخاق اوْغول دوْغمايايدي!..

واريب گئده‌ك، آلاق اوْنو، سالاق گيره، 

قيلينجلاييب، قوْل ـ بوُد ائده‌ك آلتي يئره!

قالديريبان گوًنده‌رلرين ديك اوُجوندا، 

بوُراخاليم آلتي يوْلون آيريجيندا!

گوًره‌ن گوًرسون، قوْرخاقليغين يوًنو بئله، 

بيلن بيلسين، قاچاقليغين سوْنو بئله!..

بو دئييمين يازيسيني يازماق اوْلور،

بو يوُخونون يوْزومونو يوْزماق اوْلور!

بير ديري باش اوُيدورمايا اوُيور نييه،

گئرچك لييي قابيقلاييب، سوْيور نييه،

دده‌م قوْرقوت؟!

قوْچاقليق دا گوٍجسوز قالير بو سوْرغودان 

قوْرخاقليق دا قوْرخو آلير بو سوْرغودان!

دوًنمز ايگيدده آلدانير گوًره‌ن، نييه،

ساييقليغي دالدالانير گوًره‌ن، نييه،

دده‌م قوْرقوت؟!

بو سوْرغونون آچيغيني دوُيماق گره‌ك،

قاسغان خانين آجيغيني دوُيماق گره‌ك!

شاشغينليغا دوٍشسه ايدي اوُروًز نئجه،

سوًنمزديمي ايگيدلييي گوًز ـ گوز نئجه، 

دده‌م قوْرقوت؟!

بوُرلا خاتون نئچه گوٍندو، يوْل گوٍدوردو،

سوْراقسيزليق اوٍره‌ييني هئي ديديردي. 

سئوينجكدي، اوْغلو اوُروًز آوا چيخيب، 
قوُش قوُشلاييب، كئييك ووُروب، سيْغين ييخيب، 

دده‌م قوْرقوت!

اوْنو گوًرجك بوٍتون اوُلوس سئوينه‌جك، 

ايستك لري آچاجاقدير چيچك ـ چيچك!

اوْباسيندا قوُرولاجاق اوُلو ييغناق، 

ييغيشاجاق نئچه بَي ـ خان، آدلي قوْناق

دده‌م قوْرقوت!

ائشيدينجه گئري دوًنور اوُغورلا خان، 

بير قوش كيمي قاناد آچدي اوْداسيندان. 

اوُچا ـ اوُچا چيخدي يوْلا بوُرلا خاتون، 

باخدي ساغا، باخدي سوْلا بوُرلا خاتون، 

دده‌م قوْرقوت!

گوًره‌ممه‌دي اوًز اوْغلونو، سانجدي باغري، 

گيزيلده‌تدي اوٍره‌ييني قارا آغري. 

قاسغان خانين اوًنونده‌جه ديك داياندي، 

گوًزده‌ن آخان اوْدلو ياشدان ياناق ياندي، 

دده‌م قوْرقوت!

تله‌سيردي، بالاسيندان آلسين سوْراق، 

سوًز سوًيله‌دي؛ آليشدي ديل، ياندي دوْداق. 

اوْ، اوْغلونو باباسيندان ايسته‌ييردي، 

آتلي بَي‌دن، آتلي خاندان ايسته‌ييردي؛ 

بوُرلا خاتون
قارغي گوًنده‌ر اوْينادانلار قاييديبلار، 

قيزيل گوًنده‌ر اوْينادانيم گلمز اوْلدو. 

آغاج يايدان اوْخ آتانلار قاييديبلار، 

دمير يايدان اوْخ آتانيم گلمز اوْلدو. 

يار ـ ياراقسيز آتلانانلار قاييديبلار، 

ياراقلانيب آتلانانيم گلمز اوْلدو. 

يالدان يالا آتلانانلار قاييديبلار، 

داغدان داغا آتلانانيم گلمز اوْلدو. 

بو يوٍروشه تك وارانلار قاييديبلار، 

قيرخ ايگيدله بير وارانيم گلمز اوْلدو 
قيلينجيني بير وورانلار قاييديبلار، 

قيلينجيني تك وورانيم گلمز اوْلدو.

هئي قاسغان خان، اوْغلوم هاني، وئر سوْراغي، 

ساواشدامي آخدي قاني، وئر سوْراغي!..

قاسغان خان
سيْزلارسانمي، گوًز گوًره‌ييم، اوْغول اوٍچون، 

بوْزلارسانمي، ائو ديره‌ييم، اوْغول اوٍچوٍن؟!

اوُروًز قاليب، آو آولاييب ـ آولاقدادير، 

گوًره‌ن هانسي يايلادادير، اوْيلاقدادير؟!

كاريخديرما، اوجا باشيم، مني بئله، 

اوًز اوْغلومو قايتارماغا دوًننم يئله!

اوٍچ ـ دوًرد گوٍنه قاييدارام، چيْلغينلاشما،

اوْغلون گلر، سئوينرسن، دالغينلاشما!..

بئله دئييب، قوْنور آتي دوًنده‌ردي اوْ، 

ائله ساندي، گوُر اوْجاغي سوًندوردو اوْ...

سوًيله‌مه‌دي توُتساقليغا دوٍشمه‌ييني، 

آد ـ سانيندا بو قاليغا دوٍشمه‌ييني، 

دده‌م قوْرقوت!

گيزلي دئدي، دوْخسان ايگيد ياراقلانسين، 

ايريزيني توُتوب، اوْنو سوْراقلاسين!

دوٍز ياغينين يوُواسينا وارمالييدي، 

توُتساقليغين قالاغيني يارمالييدي، 

دده‌م قوْرقوت!

آنا گوًزو گوًزلرينه کوًز اله‌دي، 

قوْنور آتسا يوْللاريني چوًزه‌لدي. 

گليب چاتدي ياغي چوًكن اوْ دوٍزه‌نه، 

دوًرد بير يانا گوًز گزديردي دوًنه ـ دوًنه، 

دده‌م قوْرقوت!

دوْلانيردي اوًلولرين آراسيندا، 

اوُروًز يوْخدو ايگيدلرين «سيْراسيندا...»

قيرخ آتليدان دوٍشمز ايدي آرالي اوْ، 

توُتساقديرسا، سوًزسوٍز، اوْلوب يارالي اوْ، 

دده‌م قوْرقوت!

آت ييخيليب، قيزيل قامچي يئرده قاليب، 

سوٍرويوبلر، بوْغازينا ايلمك ساليب!

دوُيدو ايشي؛ ايليشيبدير توْرا اوْغلو، 

يئتيشمه‌سه، چكيله‌جك دارا اوْغلو، 

دده‌م قوْرقوت!

آجيق كوًزو ياخدي گوًزون آلوْوونو، 

خان بوُراخدي آتين يوٍيه‌ن ـ جيٍلوْوونو...

يوْل گوًتوردو اوْردان قارا دارهاند ساري، 

اوُچمالييدي ياغيليغين داشدان داري، 

دده‌م قوْرقوت!
گوًردو، بوردا دايانيبدي ياد قوْشونو، 

دالدا تاپيب، بو دارليغين كوْغوشونو. 

اوُروًز ايسه سالينميشدي داش قالايا، 
يالقيز آتلي دوٍشه‌جكدي بو هالايا، 

دده‌م قوْرقوت!

خان قالانين قاپيسينا گلدي ياويق، 

قوْنور آتين آياغيندان قوْپدو سوْوروق. 

قوْشون دوٍشدو چاخناشمايا كيشنرتيدن، 

اوُروًز دوُيدو، نَسه اوْلوب، بو ائرته‌دن، 

دده‌م قوْرقوت!

گوًزه‌تچيدن سوْروشدو اوْ: ـ « كيمدير بئله؟»

سوًيله‌دي اوْ:« بابان گليب، قوُرروق تله!

سيچان كيمي اوًزو دوٍشر بوُ تله‌يه، 

آتلي دوُروب، دوْلو تكي اوْخ اله‌يه!»ـ

دده‌م قوْرقوت!

بوُ آجي سوًز اوْنا يامان آجيق گلدي، 

خانسا اوٍچ يوْل باسقين ائديب، ياويق گلدي. 

ووُروب ـ ييخدي، قيريب، توًكدو سوْل ساغينا، 

قيلينج اوُجو توْخوندو گوًز قاپاغينا، 

دده‌م قوْرقوت!
چيلغينلاشدي، دَلي‌لشدي، بئيني قيزدي، 

آلجا قاني دوٍز يارادان گوًزه سيزدي...
قوْشون گوًردو، يوْلاق يوْخدو، خاني توتا، 

آرسلان دئييل، توْرا دوٍشوب، جيْرماق آتا، 

دده‌م قوْرقوت!

چوْخ قايغي‌لي گوًسترديلر اوًزلريني، 

آچديرديلار اوْغلونوندا گوًزلريني. 

دوٍشوندولر: ـ «قوْي سوًزله‌شسين قاسغان خانلا، 

اوًنه چيخيب، اوْ گوًزله‌شسين قاسغان خانلا!»

اوُروًز
اوٍنوم اوٍنله بيرجه آنليق، هئي خان بابام، 

سوًزوم دينله بيرجه آنليق، هئي خان بابام!

منيم توُتساق اوْلدوغومو هاردان بيلدين، 

گوًزو باغلي قالديغيمي هاردان بيلدين؟!

هاردان بيلدين، قارا ياغمور بيزه گلدي،
قارا گوًزلو قيرخ ايگيديم گوًزه گلدي؟! 

ياغي سني توُتماق اوٍچون ال له‌شير، بيل، 

قوُرغو قورور، بير ـ بيرييله ديلله‌شير، بيل!

هئي خان بابام، ساواشمادان قاييت گئري، 

آغريلارا اوُلاشمادان قاييت گئري!..

قاسغان خان
قارشي ياتان قارا داغيم، اوْغول، اوْغول، 

گوًودم اوٍسته قوْل ـ بوُداغيم، اوْغول، اوْغول!

سحر ائركن دوُرموشامسا، سندن اوًترو، 

قوْنور آتي يوْرموشامسا، سندن اوًترو!

«يوْخ» سوْراغين اوٍره‌ييمه داش تك ده‌ييب، 

يوْخلوغونا قيز ـ گلينيم قارا گئييب، 

سنسيز دوًنوم، آنان گليب، «اوْغول ـ دئسه، 

ال ـ قوْلونو باغلي گوًردوم، دئييممي من، 

قيز قارداشين هوًنكور ـ هوًنكور هئي سيزلاسا، 

کوٍره‌ييني داغلي گوًردوم، دئييممي من؟!

سني قوْيوب، هارا دوًنوم، اوْغول، اوْغول، 

اوْندا، گره‌ني قوْيوب، هارده‌ييمه داش تك دَ































































































ك داشا چوًنوم، اوْغول، اوْغول؟!

بوُرلا خاتون قاسغان خاني چوْخ گوًزله‌دي، 

گوًيه باخدي، يئري سئزدي، يوْل ايزله‌دي. 

گوًرونمه‌دي يوْلدا اوْنون ايزي ـ توْزو، 

قابا قالخدي، آرخاسينا گئتسين اوًزو، 

دده‌م قوْرقوت!
قيرخ اوُزن بوي قيز گئييندي، دوْخسان اوْغلان، 

دوًنوب قيرخجا ايگيد اوْلدو ـ قيز دوْغولان. 

قارا قيلينج قوُرشاميشدي بوُرلا خاتون، 

چكديريبن قالخدي اوٍسته قارا آتين، 

دده‌م قوْرقوت!

يوْل آلديلار قاسغان خانين يوًنومونه، 

باخماديلار يوْلون يوْخوش، دوًنومونه. 

ائله چاغدا يئتيشديلر، بو چاغدا خان 

قوْرونوردو قوْشونون اوْخ ياغموروندان

دده‌م قوْرقوت!

ساواشماغا گيريشديلر ايگيد كيمي، 

آتليلاري بوُداديلار سوًيود كيمي!

قان اوًرتموشدو قاسغان خانين بير گوًزونو، 

اوْرا ـ بوُرا هئي چيْرپيردي خان اوًزونو، 

دده‌م قوْرقوت!

بوُرلا خاتون چاپيب کئچدي اوًز آتيني، 

شاشيرميش خان تانيمادي بوُ قاديني...

خاتون آنا شيمشه‌يه‌مي دوًنموش ايدي؟!

چال قيلينجي، قاسغان خانيم، يئتديم!» ـ دئدي، 

دده‌م قوْرقوت!
نئچه ـ نئچه اوْغوز بَي‌ده چاتدي بو چاغ، 

بير ـ بيريندن گوٍجلو، سايلي، ايگيد قوْچاق!

قاراکوٍنه آت چاپيردي ايتي ـ ايتي، 

«چال قيلينجي، قاسغان خانيم، يئتديم!» ـ دئدي 

دده‌م قوْرقوت!

ياغيلارين اوٍره‌يينه قوْرخو سالان، 

اوُجا ـ اوُجا قالاسيني چاپيب آلان 

سئلجوق اوْغلو ده‌لي دوًندار چاپار يئتدي؛ 

«چال قيلينجي، قاسغان خانيم، يئتديم!» ـ دئدي 

دده‌م قوْرقوت!

بوْز آيغيري دوًرده‌مله‌ييب، بايره‌ك چاتدي، 

نئچه بَيي آتدان ييخان يئينه‌ك چاتدي 

دوًيه‌ر يئتدي، اَمه‌ن يئتدي، آروًز يئتدي، 

«چال قيلينجي، قاسغان خانيم، يئتديم!» ـ دئدي 

دده‌م قوْرقوت!

ياغيلارلا اوْ گوٍن آغير ساواش اوْلدو، 

آتليسيندان نئچه ميني قوْل ـ باش اوْلدو. 

سايسيز ايدي يارا آلان، توُتساق دوٍشن، 

چوْخ آز قالدي بوُ ساواشدان يان اوًتوشن، 

دده‌م قوْرقوت!
خاندا گوًردو بوُ ساواشين چاتير سوْنو، 

دوًرده‌م چاپيب، قوُجاقلادي اوًز اوْغلونو!

توُتساقليقدان قوُرتارميشدي، گوًروشدولر، 

آغلاييبان دوًنه ـ دوًنه اوًپوشدولر، 

دده‌م قوْرقوت!

بوُرلا خاتون آتدي باشدان توغولغاني، 

بوُ شاشيرتدي يئرينده‌جه ايگيد خاني؛ 

نئجه اوْلوب، خاتونونو تانيماييب، 

دوًرده‌م چاپان قير آتيني تانيماييب، 

دده‌م قوْرقوت!

قوُجاقلاشدي بابا ـ آنا، اوْغول ـ آنا، 
بوُ گوًروشدن سئوينج ياغدي دوًرد بير يانا. 

هالايلادي نئچه ايگيد، قيرخ آتلي قيز، 

خان اوُجالدي ـ بو دوًيوشده دئييل يالقيز 

دده‌م قوْرقوت!

اوُروًز چيخدي ياغيلارين جايناغيندان، 

باباسينين ايچدي اوُغور قايناغيندان!

قوُتلو ـ قوُتلو قاييتديلار بَي‌لر گئري، 

بوُ قوُتلولوق چوُلغالادي گوًيو، يئري، 

دده‌م قوْرقوت!
آغري وئريب باش آپاران باش تكوُرا، 

قاسغان خاني چاتديرديلار بو اوُغورا!

سوٍرمه‌ليده دوٍز قيرخ اوْتاق قوُردوردو خان، 

سسين گلدي اوْنون بوًيوك ييغناغيندان؛ 

دده‌م قوْرقوت
ـ يولو گليم ـ گئديمليدير بوُ وارليغين، 

سوْن اوُجوسا اوًلوملودور بوُ وارليغين!

هئي قاسغان خان، اوُجا داغين آلچالماسين 

اوُلو آدين، اوُلو چاغين آلچالماسين!

قيزيل تاغلي بان ائولرين ياخيلماسين، 

دوًرده‌م گئده‌ن قوْنور آتين ييخيلماسين!

ساخلانجيندا آغجا، قيزيل بوْل ـ بوْل اوْلسون، 

ياخشيليغا، ايشيقليغا آغ يوْل اوْلسون!

هئي قاسغان خان، اوُجا داغين آلچالماسين،

سنه اَيري باخان ياغي اوُجالماسين!

بئشينجي بوْي
توْغان
«بوْي بوْيلايان»، اوُلو اوْزان، دده‌م قوْرقوت، 

قان ياتيران، ساواش پوْزان، دده‌م قوْرقوت!

توُروْباغان تكوُروندان بير آرماغان 

گلميش ايدي قاسغان خانا ـ قيزيل توْغان؛

ايشيق قاناد، ايتي جايناق، ايري ديمديك، 

قوْل اوٍستونده داياناردي اوْ قوُش ديمديك، 

دده‌م قوْرقوت!

ـ «ائركن قالخيب، قوشلاماغا چيخماليييق، 

بوُ توْغانين آليمينا باخمالييق!» ـ 

اوٍره‌ييندن كئچدي خانين بئله ايستك، 

قوُش باشييا پيچيلدادي گيزلي سوًز تك، 

دده‌م قوْرقوت!

آت چاپديلار قاميشلي گوًل قيراغينا،

دوٍشموشدولر بوًلوك قوُشلار سوْراغينا؛ 

آغ قازلارلا آغارميشدي سوُيون اوٍزو، 

گوًره‌ن كيمي، توْغانينين چالدي گوًزو، 

دده‌م قوْرقوت!

اوًن گوًتوردو قاسغان خانين قوْلو اوٍستدن، 

گوًز قيْرپينجا قاميشليقدا ايتدي گوًزدن...

اوٍزه‌ن قوشلار بوًلوك ـ بوًلوك پيْريلداشدي، 

آغ قانادلار گوًي اوٍزونده آشدي ـ داشدي، 

دده‌م قوْرقوت!

بو توْغاني ساخلاماقمي اوْلاردي، دئه، 

قاز آلماغا يوْخلاماقمي اوْلاردي، دئه؟!

قوُزو بوْيدا قازلاري اوْ آلاممازدي، 

جايناغيندا قالديريبان سالاممازدي، 

دده‌م قوْرقوت!

سوُ اوٍزونده قالدي قاناد چيْرپا ـ چيْرپا، 

قاز آلماييب، باخدي گوًزو قيْرپا ـ قيْرپا. 

سوُيا ده‌ييب، ايتيرميشدي اوُچوشونو، 

گتيرديلر، سيْغاللادي خان قوُشونو، 

دده‌م قوْرقوت!

قوُش اوًزونه گلدي آرتيق هاندان ـ هانا، 

قيْغيلداييب، يازيق ـ يازيق باخدي خانا؛ 

باخدي، گوًرسون، آجيقلانيب اوْنا، يوْخسا، 

آجيقلانار، آراليقدا آليم يوْخسا، 

دده‌م قوْرقوت!

گوًزله‌مه‌دن خان سيْچراييب ميندي آتا، 

توْغاني دا بير الينده توُتا ـ توُتا. 

اوْردان اوًزگه آولاقلارا يوًن آلديلار، 

گوًلدن گوًله، چايدان چايا يوْل سالديلار، 

دده‌م قوْرقوت!

يئتيشينجه اوُجا داغلار سيْراسينا، 

آتلار گيردي قاتي دوُمان قاراسينا. 

يوْل ـ يوْلاغي آزديرديلار چاشقينليقدان، 

خان ايتيردي توْغانيني شاشقينليقدان، 

دده‌م قوْرقوت!

دوُمانليقدا ها گزديلر، آراديلار، 

دوُمانليغي اَلچيم ـ اَلچيم داراديلار...

گوًي گوُرلايير، شيمشك چاخير، سوُ داشيردي، 

گوًيله يئرلر ، يئرله گوًيلر بوُداشيردي، 

دده‌م قوْرقوت!

سو سيْزيردي آتليلارين ساريغيندان، 

سو سيْزيردي آتليلارين آليغيندان. 

سيْغينديلار قايالارا ـ دالدالايا، 

سيْغينديلار، قايالاردا دالدالايا، 

دده‌م قوْرقوت!

قاسغان خانين باخيشلاري سوْيوق ايدي، 

قايالارين ديبلريسه اوْيوق ايدي. 

توْغانينين ايتکيسييدي بو سوْيوقلوق، 

يوْلچولارا سيْغينجاقدي داش اوْيوقلوق، 

دده‌م قوْرقوت!

اوْ گئجه‌ني اوْيوقلاردا كئچيرديلر، 

توُلوقلاردان ايچکي توًكوب ايچيرديلر...

يوُخو آلدي گوًزلريني ـ درين يوُخو، 

بايغينليقدان آييلمادي گوٍندوز چوْخو، 

دده‌م قوْرقوت!

قاسغان خاندا داش اوُيغويا دالميش ايدي، 

آغاج تكي اوْ، اوُزالي قالميش ايدي...

يوُخوسوندا گوًردويونو دئمك آغير، 

يوُخوسوندا هوًردويونو، دئمك آغير، 

دده‌م قوْرقوت!

قاچميش دوُمان، آچيلميشدي گوًيون اوٍزو، 

گوٍن ايشيغا به‌له‌‌ييردي دوًشو، دوٍزو. 

آتلار ايسلاق گوًي اوْتلاري قيْرپيردي هئي، 

دده‌م قوْرقوت!
تا اوُزاقدا اوُجاليردي دوُمانقالا، 

دوُمانلاردان اوُج آليردي دوُمانقالا!

تكوُرودا آت قوْووردو بوُ داغلاردا، 

يانچيلارلا آو گزيردي آولاقلاردا، 

دده‌م قوْرقوت!

قارشي داغدان قاسغان خاني گوًزه‌تديلر، 

پوُسقو قوُروب، يوْل ـ يوْلاغي گوًزه‌تديلر. 

خان بيلمدي، هارا ساليب آتليلاري، 

بير چيخيلماز توْرا ساليب آتليلاري، 

دده‌م قوْرقوت!

گئجه چوًكدو اوٍستلرينه يامان يئرده، 
قاسغان خانا توْر آتديلار ياتان يئرده. 

نئچه ايگيد خان يوْلوندا باشدان كئچدي، 

ته‌پيمه‌ميش توْرپاق بيرده قاندان ايچدي،

دده‌م قوْرقوت!

قاسغان خاني ساريديلار آرابايا، 

هاي يئتمه‌دي بير اوُلوسا، بير اوْبايا...

قوْنور آتي ياد مينميشدي، چاپيردي ياد، 

وارليغيني قييما ـ قييما چاپيردي ياد، 

دده‌م قوْرقوت!

چاپار آتلار چاپا ـ چاپا يوْرغالادي، 

داغ يوْللاري آراباني ييرغالادي؛ 

ايشي دوُيدو، گوًزلريني آچينجا خان، 

بير گوٍج گلدي، قيريق ـ قيريق اوْلدو اوًرغان، 

دده‌م قوْرقوت!

آرابادا ديز قاتلادي گوٍله ـ گوٍله، 

ياد الينه كئچديييني بيله ـ بيله. 

سوْروشدولار: ـ «سوًيله بوُنو، خان، دوٍزونه، 

بيردن ـ بيره نييه گوٍلدون اوًز ـ اوًزونه؟!» ـ 
دده‌م قوْرقوت!

خان سوًيله‌دي: ـ « آرابادا ييرغالانديم، 

آراباني اوًزومه بير يويروك سانديم. 

اوْيانميشام تكه‌لرين جير سسينه، 

ائله بيللم، بوُيروقچوسوز سيزده منه!» ـ 

دده‌م قوْرقوت!

آجيقلانيب بيرده اوْنو حاقلاديلار، 

اللريني آرخاسينا باغلاديلار. 

ايپ دوْلاندي گوًودسينه ايلان كيمي، 

ياواشيدي بوْينو باغلي قالان كيمي، 

دده‌م قوْرقوت!

دومانقالا تكوُرونا چاتدي سوْراق؛ 

ـ «گوًزون آيدين، قاسغان خاندا دوٍشوب توُتساق!»

تكوُر دئدي: ـ «يوُبانمادان توْي ووُردورون 

بو اوُغورا سسلي ـ كوٍيلو ييغناق قوُرون!»

دده‌م قوْرقوت!

خان چاغلارجا گوًزلريني قوْرخوتموشدو، 
نئچه يوْل اوْ، آجي آغي اوْخوتموشدو. 

بو قوْرخونو، بو اوْخونو دوُيا ـ دوُيا

چاتان كيمي، ساللاديلار بير قوُيويا، 

دده‌م قوْرقوت!

دري توْيلار چالينيردي گوُپپوُر ـ گوُپپوُر، 

گوُپپولتودان قايالاردا كوًكدن قوْپور، 

درين ـ درين ياريلغاندا گوُرلاييردي، 

قايالاردان قايالارا كوٍي ياييردي، 

دده‌م قوْرقوت!

دوُمانقالا تكوُرونون ييغناغييدي، 

دوُيغوسونجا، قاسغان خانا گوًز داغييدي...

ايچکي ايچير، بيشميش اتدن تيخيرديلار، 

بايغينلانيب، اوًزلريندن چيخيرديلار، 

دده‌م قوْرقوت!
تكوُر ديندي: ـ «قاسغان خاني گتيرين بير، 

قوْپوز چاليب، بَي‌لريمي اوًيسون بير ـ بير!

اوًز سوْيونو سوًيه ـ سوًيه يامانلاسين، 

اوًز سوُچونو بير يوْللوغا قوْي آنلاسين!» ـ 

دده‌م قوْرقوت!
ـ «سوًز وئرسين اوْ، بيزه ياغي دوٍشمه‌يه‌جك، 

ائليميزه تا آياغي دوٍشمه‌يه‌جك!

اوْندان سوْنرا، بوُراخاليم، چيخيب ـ گئتسين، 

اوًز يوُردوندا، اوُلوسوندا خانليق ائتسين!»

دده‌م قوْرقوت!

ائشيدينجه خان سوًزلري بيردن ـ بيره، 

گوًزلرينده داغيلدي گوًي، ائندي يئره؛ 

اوُجا بير داغ ياستانا باش اَيسين، نئجه،

اوُلو اوْلان آلچاقلاري اوًيسون، نئجه ـ 

دده‌م قوْرقوت؟!

اوْغوز خاني سوْيونامي ياغي چيخسين، 

اوْندا، گرك گوًزلرينين آغي چيخسين!

اوْندا، اوُروًز باش آشاغي اوْلمازمي، دئه، 

بوُرلا خاتون چيچك كيمي سوْلمازمي، دئه، 

دده‌م قوْرقوت!
اوًيونرمي كوًيگو ايله باييندور خان؟!

اوْغلو ـ قيزي بوْغازينا سالار اوًرغان!

اوًز سوْيونا قيلينج چالسا ياغي كيمي، 

اوًز بوْيونا يانغي سالسا ياغي كيمي، 

دده‌م قوْرقوت!
چيخارديلار قاسغان خاني ديشارييا، 

هالايلاييب، سالديلاردا بير آرايا. 

قوْپوزونو ايسته‌دي خان، گتيرديلر، 

ديله‌ييني، گئجيكمه‌دن يئتيرديلر؛ 

قاسغان خان
مين ـ مين آتلي ياغي گوًردوم، قوْل آچماديم، 

ايييرمي مين باسقين ائتدي، من قاچماديم!

اوْتوز ميني قارشي گلدي، گوٍج سانماديم، 

قيرخ مينيندن چكينمه‌ديم، اوسانماديم!
اللي مينليك ايگيد چيخدي، ال وئرديممي، 

آلتميش مينليك آخين قوْپدو، يوْل وئرديممي؟!

سكسن ميني بير گوًردومسه، سكسنمه‌ديم، 

دوْخسان مينين قارشيسيندا من ائنمه‌ديم!

يوٍز مينيني قارشيلاييب، يوْلا سالديم، 

ياد توْرپاقدا آت اوْيناتديم، قيلينج چالديم!

سوْي كوًكومو يامانلاييب، اوًيونمه‌نم، 

من اوًلومدن قوْرخوب، سيزي اوًينمه‌نم!

اوُجا ـ اوُجا قارا داغدان داشلار آخسا، 

اوًز چيينيمي داياق توُتان قاسغان خانام!

ديك قايا تك يئردن قالخيب، گوًنده‌ر چيخسا، 

چكيب اوْنو، اوُزاق آتان قاسغان خانام!

نئچه ـ نئچه بَي اوْغلودا قوْوغا سالسا، 

من قامچيملا ياراق سالان قاسغان خانام!

سيْلديريملي داغ يوْلونو چوْوغون آلسا، 

قوْنور آتلا يوْلاق سالان قاسغان خانام!

سوْي كوًكومو يامانلاييب، اوًيونمه‌نم، 

من اوًلومدن قوْرخوب، سيزي اوًينمه‌نم!

آغ قايانين قاپلانيندان سوْي كوًكوم وار، 

كئييكلري اوْ قاپلانيم ساغ قوْيارمي؟!

آغ يازينين آسرلانيندان سوْي كوًكوم وار، 

بير آت بئله اوْ آسرلانيم ساغ قوْيارمي؟!

آغزي قارا، اَنيك قورددان سوْي كوًكوم وار، 

آغيللاردا قوْيون ـ قوُزو ساغ قوْيارمي؟!

سوْنقور قوشو ائركه‌ييندن سوْي كوًكوم وار، 

گوًلونوزده اوًردك، قازي ساغ قوْيارمي؟!

منيم ايگيد قارا كوٍنه قارداشيم وار،

دوُمانقالا تكوُرونو ساغ قوْيارمي؟!

اوُروًز آدلي داغ اوْينادان بير اوْغلوم وار، 

ايگيدلرين بيرجه‌سيني ساغ قوْيارمي؟!

سوْي كوًكومو يامانلاييب، اوًيونمه‌نم، 

من اوًلومدن قوْرخوب، سيزي اوًينمه‌نم!...

بوُ دئييمدن اوْد دوًشه‌ندي يانلارينا، 

گيزيلتيلر كئچدي قارا قانلارينا. 

قاسغان خاني بير تاولايا سالديرديلار، 

گوًزه‌تچييه دوًرد يانيني آلديرديلار، 

دده‌م قوْرقوت!

اوُروًز چوْخدان آيريلميشدي باباسيندان، 
آرالييدي باباسينين اوْباسيندان. 

ائشيدن تك آتي چاپيب، يئتدي هايا، 

ايلكين خاتون آناسيني سالدي سايا، 

دده‌م قوْرقوت!

آنا، اوْغول گوًزلرينده ياش گوًرونجه 

اوْنون ياشلي گوًزلريندن اوًپدو، اوًنجه. 

سوْنرا سيليب ياناغيندان گوًز ياشيني، 

اَيدي گئنيش كوًكسو اوٍسته ‌ديك باشيني، 

دده‌م قوْرقوت!

بوُرلا خاتون
اوًز اوْدومدا، نئچه گوٍندو، قوْورولورام، 

اوًز اوْدامدا ايلان تكي قيْوريليرام. 

سنين بابان دارا دوٍشوب ياد الينده، 

اوٍره‌يينه يارا دوٍشوب ياد الينده، 

اوْغول، اوْغول!
اوُروًز
نييه اوْنو اوًز يوْلوندان دوًندرمه‌دين، 

نييه چاغلي منه چاپار گوًنده‌رمه‌دين؟!

هاردان بيليم، منيم بابام دارا دوٍشوب، 

هاردان بيليم، گوًزلرينه قوْرا دوٍشوب، 

آنا، آنا؟!

بوُرلا خاتون
گئجه‌م كئچمير گئجه كيمي ـ يوُخوسوزام، 

گوٍنوم كئچمير گوٍندوز كيمي ـ دوُيغوسوزام!

سنين بابان دارا دوٍشوب ياد الينده، 

اوٍره‌يينه يارا دوٍشوب ياد الينده، 

اوْغول، اوْغول!

اوُروًز
گئجه ـ گوٍندوز يوْل گئده‌رم ـ چاتام اوْنا، 

اوْد وورارام ياغيلارين قالاسينا!

هاردان بيليم، منيم بابام دارا دوٍشوب، 

هاردان بيليم، گوًزلرينه قوْرا دوٍشوب، 

آنا، آنا؟!

بوُرلا خاتون
آغريلاريم آليز ساليب دوُيوملاري، 

آغري اوْيوب كوًكسوم اوٍستده اوْيوملاري. 

سنين بابان دارا دوٍشوب ياد الينده،

اوٍره‌يينه يارا دوٍشوب ياد الينده، 

اوْغول، اوْغول!

اوُروًز
 آغريلاري اوًز آغريم تك چكه‌رم من، 

آغريلاري ياد اوٍركده اكه‌رم من. 

هاردان بيليم، منيم بابام دارا دوٍشوب، 

هاردان بيليم، گوًزلرينه قوْرا دوٍشوب، 

آنا، آنا؟!
بوُرلا خاتون
بيله ـ بيله گوًنده‌رمه‌ديم آتلي چاپار، 

دئديم، بابان اوًزو داردان بير يوْل تاپار. 

بيرده قوْرخدوم، يوْللانارسان تك باشينا، 

آرا يئرده بير ايش گلر تك، باشينا، 

اوْغول، اوْغول!

اوُروًز
بابا داردا ـ اوْغلودا ساغ دوُرا ـ دوُرا، 

ياستان نئي‌لر قارشيدا داغ دوُرا ـ دوُرا؟!

من بابامين آرخاسينجا گئتمه‌لييم، 

من بابامين هارايينا يئتمه‌لييم، 

آنا، آنا!

بوُرلا خاتون
اوْندا، چاغير، گلسين بيزيم قارا كوٍنه، 

آغ يوْل آچسين قارا چاغا، قارا گوٍنه...

ياغي اوٍسته سن يوْللانما تك باشينا، 

آرا يئرده، بير ايش گلر تك، باشينا، 

اوْغول، اوْغول!

سوًزدن چيخسا، گوًزلرينه قان داماردي، 

سوًزدن چيخسا، بو آغرييا گوًز يوُماردي...

چاپار سالدي، اوْغوز بَي‌لر آخيشديلار، 

قاسغان خانين اوْباسينا ييغيشديلار، 

دده‌م قوْرقوت!

آخين اوٍچون بوٍكموشدولر چاديرلاري، 
يوٍكله‌تديلر بوُغرالاري، قاتيرلاري. 

قارا كوٍنه باشچي اوْلدو بو آخينا، 

تله‌سديلر دوُمانقالا سيْناغينا، 

دده‌م قوْرقوت!

آت يوْردولار، يوْل اوًلچدولر گئجه ـ گوٍندوز، 

شيْغيديلار بير قالانين اوٍستونه دوٍز. 

بوُ، گوًزه‌تچي قالاسييميش، دئمه‌يه‌سن، 

ياغيلارميش يوْلو پوُسان، يوْلو كسن، 

دده‌م قوْرقوت!

يوْلچو ساياق ده‌ييشديلر گئييملري، 

ده‌ييشديلر ديلله‌شمه‌يي، دئييملري. 

گوًزه‌تچيلر دوُيوق دوٍشوب، ساخلاديلار، 

قاپيلاري اوٍزلرينه باغلاديلار، 

دده‌م قوْرقوت!

ـ «خاني سئون، قوْچاقلاريم، ووُرون، گوًروم، 

توْپپوزلارلا قاپيلاري قيرين، گوًروم!»ـ

اوُروًز ايدي ايگيدلره بوُيروق وئرن، 

اوْن آلتيسي توْپپوز قاپيب، جوُمدو بيردن، 

دده‌م قوْرقوت!

پاليد قاپي دوًزه‌ممدي داغ گوٍجونه، 

گوًزه‌تچيلر قالخميشديلار اوْد كوٍنجونه. 

يوُبانمادان اوْردا اوْجاق قالاديلار؛ 

فيتله‌ديلر، باغيرديلار، اوُلاديلار، 

دده‌م قوْرقوت!

اوْجاق ياندي قالاسيندان قارشي داغين، 

دوْيموشدولار دويومونو بو اوْجاغين. 

دومانقالا تكوُرونا چاپدي چاپار؛ 

ـ «ياغي گلير، بَي‌لرينه هاراي قوْپار!»ـ

دده‌م قوْرقوت!
ـ «ايگيد بَي‌لر، دار گوٍنومه سيز يارايين، 

اوٍستوموزو ياغي آليب، يوْل آرايين!»ـ

بو سوًزلري تكوُر دئدي قوْرخا ـ قوْرخا، 

دئدي بَي‌لر دايانسينلار اوْنا آرخا، 

دده‌م قوْرقوت!
بيري دئدي: ـ «قوْشون ييغاق، قارشي دوُراق»، 

بيري دئدي: ـ «كئچيدلره پوُسقو قوُراق!»

اوْ بيريسي: ـ «قاسغان خاني گئيينديرك، 

بوُ ساواشا سالاق اوْنو بير ياغي تك!»

دده‌م قوْرقوت!

تكوُر قالخيب، چوْخ به‌يندي سوْن دئييمي، 

گئيديرديلر قاسغان خانا ياد گئييمي؛ 

سوْن سوًز آليب، سيناديلار يئنه اوْنو، 

اوٍزو باغلي چيخارديلار اوًنه اوْنو، 

دده‌م قوْرقوت!

آرخاداسا اوْخچو آييق دوُرمالييدي، 
سوًزدن چيخسا، اوْ چاغداجا ووُرمالييدي. 

خان بيلميردي، بَي‌لرينين اوٍسته گئدير، 

دوْغما اوْغوز سوْيلارينين اوٍسته گئدير، 

دده‌م قوْرقوت!
اوْغوْز بَي‌لر بوًلوك ـ بوًلوك دوُرموشدولار، 

ياستانلاردا چاديرلاري قوُرموشدولار. 

قاسغان خانسا آتي ته‌پيب ـ «قيريم»! دئدي، 

ـ «ايگيد گلسين، قوْل ـ قيچيني قيريم»! ـ دئدي، 

دده‌م قوْرقوت!

بوْز آت اوٍستده بايره‌ك اوْنا قارشي چيخدي، 

توْپپوز چالدي، خان بوٍدره‌دي، اوْ كاريخدي. 

خان بايره‌كدن چوْماق آليب، ووُردو چوْماق؛ 

آت اوٍستونده اوْ بوٍزوشوب، اوْلدو يوُماق، 

دده‌م قوْرقوت!

توٍله‌ك ووُران، خان اوٍستونه آتي سالدي، 

قاسغان خانسا توْپپوزونو باشدان چالدي. 

ائله ساندي، گوًزلرينده وارليق سوًندو، 

يوٍيه‌ن چكيب، باشي قانلي گئري دوًندو، 

دده‌م قوْرقوت!

بوُندان سوْنرا، چاغ يئتيشدي آلپ آرسلانا، 

آتي تپدي، گوٍج گوًسترسين قاسغان خانا!

ووُروشدولار، دوًيوشدولر، يئنمه‌دي خان، 

آغري آلدي اوْدا خانين چوْماغيندان، 

دده‌م قوْرقوت!
اوُروًز قوْرخدو، اوُغور اوْلماز، گئتسه بَي‌له، 
قيلينج چكيب، گوًز قيْرپينجا دوًندو يئله. 

ائله ووُردو، ائله چالدي قاسغان خاني، 

قيلينج كسدي گئييميني، آخدي قاني، 

دده‌م قوْرقوت!

خان ييخيلدي، توُغولغاني دوٍشدو يئره، 

اوْروًز گوًردو، باباسيني سريب يئره. 

سيچراييبان اللريندن اوًپدو اوْنون، 

توُش گلميشدي قيلينجينا خان، اوْغلونون، 

دده‌م قوْرقوت!

اوْ بيلسه‌يدي، قيلينجيني چالارديمي، 

يئرينده‌جه بئله دوْنوق قالارديمي؟!

ياغيلاري قوُرموشدولار بو قوُرغونو، 

ياغيلاري اكميشديلر بوُ آغريني، 

دده‌م قوْرقوت!

هارا باخسان، اوًنده‌كي لر ياغيديلار، 

اوْغوز بَي‌لر اوًنه دوْغرو شيْغيديلار...

ساواش قوْپدو، دوًيوش اوْلدو، قيْرغين دوٍشدو، 

يوٍيره‌ك آتلار يوْرتا ـ يوْرتا يوْرغون دوٍشدو، 

دده‌م قوْرقوت!
دومانقالا تكوُرونون ايشي بيتدي، 

آتي مينيب، دومانليقدا گوًزدن ايتدي. 

اوْ قالاني داغيتديلار، تالاديلار، 

كوٍنج لرينده گوُر اوْجاقلار قالاديلار 

دده‌م قوْرقوت!
اوُغور اوْلدو، دومانقالا سيْناغيندا، 

قالماديلار بوُرلا خاتوُن قيناغيندا...

آراييبان قوْنور آتي گتيرديلر، 

يارالانميش قاسغان خانا يئتيرديلر، 

دده‌م قوْرقوت!

اوُروًز آلدي باباسيني ياد اليندن، 

قوُرتاردي دا اوْد اوْغلونو ياد ائليندن!

آناسينا آپاراجاق قوُتلو سوْراق،

بوُ اوُغوردان آچيلاجاق نئچه يارپاق، 

دده‌م قوْرقوت!
يوُبانمادان سيْچراديلار آت بئلينه، 
اوٍز توُتدولار قاسغان خانين اوًز ائلينه، 

لاپ قاباقدا قوْنور آتدي دوًرده‌مله‌ين، 

يوْللانيردي دوْغما يوُردا ـ دوُيموش ـ دئيه‌ن، 

دده‌م قوْرقوت!
اوْيوقلو داغ كئچيديندن كئچيرديلر، 

دوُمانليقدا آغ ـ قاراني سئچيرديلر...

قايا آلتدان بير قوُش قاخدي خانا ساري؛ 

اوُجالمادي، كئييميشدي قانادلاري، 

دده‌م قوْرقوت!
هرله‌نيبن قاسغان خانين يوْلو اوٍسته، 

ياواش ـ ياواش گليب قوْندو قوْلو اوٍسته. 

خان تانيدي ايتيردييي توْغانيني، 

ائلچيلرين گتيردييي توْغانيني، 

دده‌م قوْرقوت!

آوا چيخدي قيزيل توْغان بير الينده، 

بير ـ بيريندن اوُزاق دوٍشدو ياد ائلينده. 

ايندي يئنه قوْلو اوٍسته قاييديردي، 

آت سسلري داغي ـ داشي اوْياديردي...

دده‌م قوْرقوت!
ـ «اوُروًز گلير!»ـ يئتيشدي سس آناسينا، 

گوًزلريندن ايشيق دوٍشدو اوْداسينا...

اوًنه چيخدي بربزه‌كلي قيرخ قيز ايله، 

بو سئوينجي دئمك اوْلمور بير سوًز ايله، 
دده‌م قوْرقوت!
قاسغان خاني آت اوٍستونده ساغ گوًردو اوْ، 

اوًنده گلن بير اوُجالي داغ گوًردو اوْ. 

بوُ چاغداجا آيريليغين سيندي بئلي، 

دوٍز يئددي گوٍن ييغناق قوُردو اوْغوز ائلي، 

دده‌م قوْرقوت!

آچيلميشدي «سوْي سوْيلاماق» يولو، اوْزان، 

اوْ ييغناقدا سنده واردين، اوُلو اوْزان!

قوْپوز چاليب، سوًيله‌مه‌لر دئييردين سن، 

قاسغان خاني اوْغلو ايله اوًيوردون سن؛ 

دده‌م قوْرقوت
ـ يوْلو گليم ـ گئديمليدير بوُ وارليغين، 

سوْن اوُجوسا اوًلوملودور بو وارليغين!

هئي قاسغان خان، اوُلو چاغين آلچالماسين، 

اوُروًز اوْغلون ـ اوُجا داغين آلچالماسين!

قيزيل تاغلي بان ائولرين ياخيلماسين، 

دوًرده‌م گلن قوْنور آتين ييخيلماسين!

ساخلانجيندا آغجا، قيزيل بوْل ـ بوْل اوْلسون، 

ياخشيليغا، ايشيقليغا آغ يوْل اوْلسون!

هئي قاسغان خان، اوُجا داغين آلچالماسين، 

سنه اَيري باخان ياغي اوُجالماسين!..

سوْن سوًز يئرينه
«بوْي بوْيلايان»، اوْغوز ائللي، دده‌م قوْرقوت، 

«سوْي سوْيلايان»، قوْپوز ديللي، دده‌م قوْرقوت!

سن سوًيله‌دين: «اوُلوس ـ اوُلوس اوْزان گزه‌ر، 

چال ـ چاغيرلا دالغينليغي پوْزان گزه‌ر!»

سن اوًزونده اوْبا ـ اوْبا گزه‌ر اوْلدون، 

چال ـ چاغيرلا ييغناقلاري بزه‌ر اوْلدون، 

دده‌م قوْرقوت!

سن سوًيله‌دين: ـ «سوًز دوُيومدور، دوٍز توْخونسا، 

سوًيله‌مه‌دين: ـ «ياسيٍن» گوًزه‌ل، دوٍز اوْخونسا!»
دئييمينده بيرجه قيْريق يالان يوْخدو، 

يالان دئييب، ايندييه‌جن قالان يوْخدو، 

دده‌م قوْرقوت!

سنسه قالدين ايشيق دوْلو سوْيلارينا، 

بير ياشادين دوْغما اوْغوز بوْيلارينلا. 

سوُچلو سايما اوُجاليغا بوْيلانماغي، 

سوُچلو سايما «بوْي»‌لاريني «بوْي»لاماغي، 

دده‌م قوْرقوت!

وارليق دوًندو،چوْخ قارانين آغي چيخدي،
ديش اوْغوزده ايچ اوْغوزه ياغي چيخدي...

بوُ ياغيليق دوْغماليقدان يوٍيره‌ك اوْلدو، 

ياغيليغين ايلك آغريسي بايره‌ك اوْلدو، 

دده‌م قوْرقوت!
اوْغوز بَي‌لر بيرليييني گوٍوه كسدي، 

يوْللاريني يامانليغين داشي كسدي. 

قاسغان خانين ياراقداشي آروًز نييه، 

اوٍره‌كلرده يارا آچدي گوًز ـ گوًز نييه، 

دده‌م قوْرقوت!

نئجه اوْلدو، قاسغان خانا قارشي گئتدي، 

بايره‌يه ال قالديرانين باشي گئتدي...

قارالديمي اوُلوسلاردا ايشيق بئله، 

باشلاديمي بوًلوم بئله، آيريق بئله، 

دده‌م قوْرقوت!
يوْل آچيلدي سوْيلارينين بوًلومونه، 

يوْل آچيلدي ياغيلارين گليمينه...

ياغي گلدي، ياغي گئتدي تالاندي يورد، 

قيز ـ گلينين گوًز ياشييلا سوُلاندي يوُرد، 

دده‌م قوْرقوت!

آد وئردييين نئچه ـ نئچه آد ياشادي، 

خان باييندور توْرپاغيندا ياد ياشادي؛ 

روُم يوٍرودو، فارس يئريدي، يونان گلدي، 

وارليغيمي دامغالايان، دانان گلدي، 

دده‌م قوْرقوت!

ساسانيلر ديشلريني قيجاديلار، 

چوْخ سانديلار، خانلاريندان اوُجالديلار...

فارس سوًزلري ديليميزه ائله ياتدي، 

نيظامي‌ميز «گلمه» ديلده گوٍن ياراتدي، 

دده‌م قوْرقوت!

خليفه‌لر قيلينجيني سوُواردي دين، 

قوْللاريني كسمه‌ديمي «دين» بابكين؟!
بيزي اوْددان دوًنده‌رنمي عرب اوْلدو، 

«تانري» سوًزو «آللاه» اوْلدو، «ياربّ» اوْلدو، 

دده‌م قوْرقوت!

اوًزگه‌ديللر سوًيله‌مه‌ني آليز سالدي، 

اوًزگه كوًكلر دوْغمالاري جيْليز سالدي...

«گوٍز» يئريني «پاييز» توُتدو، «ياز»ين ـ «باهار»،

«آرسلان» دوًنوب «شير» دوْغولدو، «قورد» ـ «جاناوار»

دده‌م قوْرقوت!

«اوًزاربوْي‌غان» اوًزگه ديللر گئييمينده 

اوٍزه چيخدي «آذربايجان» دئييمينده...

چوْخ سوًزوموز باخ، بئله‌جه «اوًزگه‌لشدي»، 

چوْخ سوًزوموز باخ، بئله‌جه «كوًلگه‌لشدي»، 

دده‌م قوْرقوت!

آغريلاري سايماغينان سايا گلمز،

آغريلاري ها بزه‌سن، توْيا گلمز!

اوْغوز ائلي آغري تاپدي «هاي» سوْيوندان، 

آغري تاپدي چيخاريلان مين «اوْيون»دان، 

دده‌م قوْرقوت!
آرغي داغدان تا قاپيجيق داغينادك

توْرپاق، ياغي تاپداغيندا اوْلدو ديبه‌ك!

بو ديبه‌كده قان يوْغرولدو آغريلارا، 

چاغدان چاغا ايرينلشدي آغري ـ يارا، 

دده‌م قوْرقوت!
چاغدان چاغا قوْپارديلار قايساقلاري، 

اوٍره‌کلرده قارالتديلار اوْجاقلاري...

آد وئردييين نئچه دوْغما آد ياشادي

قاسغان خانين توْرپاغيندا ياد ياشادي, 

دده‌م قوْرقوت!

بو توْرپاغي قازيم ـ قازيم قازدي ياغي,

تاپديغيني اوًز آدينا يازدي ياغي!

چوْخ آدي دا بيله ـ بيله گوًمدو يئره, 

چوْخ آدي دا بوًله ـ بوًله گوًمدو يئره, 

دده‌م قوْرقوت!

اوٍزو سوْيوق, سوًزو سوْيوق روس چارلاري 

گوًز ديکديلر قاپيقاسدان ـ يوُردا ساري, 

گوًز گوًره‌سي نئچه خالقي آلداتديلار, 

توْرپاق آليب, قوُرو ـ قوُرو سوًز ساتديلار, 

دده‌م قوْرقوت!

اللرينده بوًيوک چارين اوُماجاغي, 

يادداشلاردا تاتارلارين مين آجيغي 

قاپيقاسدان يوردوموزا شيغيديلار, 

«هاي» سوْيونو يانچيلايان ياغيديلار, 

دده‌م قوْرقوت!

سوْيلاريميز دوْلاشيغا دوٍشدو يئنه, 

آدلاريميز جالاشيغا دوٍشدو يئنه. 

سيلمه‌ميشديک اوًزگه ديللر قاراسيني, 

سوًزلريميز آلدي قوُزئي ياراسيني,

دده‌م قوْرقوت

قانلي گوًرجک «هاي» سوْيلاري توْپ اوْلدولار, 

روس الينده گوٍللَه, گوًنده‌ر, توْپ اوْلدولار...

نئجه دئسه, اوْيناديلار توٍلکو ساياق, 

ايتيله‌شيب, کوْرشالديلار سوٍنگو ساياق, 

دده‌م قوْرقوت!

آج گوًز روسدو, توْرپاغيمي قارمالادي, 

«هاي» سوْيونون چاريغيني سيرمالادي. 

قان سالانلار اوُلوسلاردا دوْلاشديلار, 

قالخيب، فارسلا تيکه اوٍستده دالاشديلار, 

دده‌م قوْرقوت!

بوُدالاشما بوٍتوًولويو ياري بوًلدو, 

توْرپاغيميز تيکه ـ تيکه الده اوًلدو. 

اوًزگه يئري قامارلاماق يئنه گئدير, 

توْرپاق اوُدوب, يئر ياماماق يئنه گئدير,

دده‌م قوْرقوت!

... آغريلاريم سايماغينان سايا گلمز, 

بير کيمسه‌نه سنين کيمي هايا گلمز!

ياشامينين, قاليمينين ايزينده‌يم, 

سوًز کسه‌ري بوُلاغينين گوًزونده‌يم, 

دده‌م قوْرقوت!

گوًزلرينين اوُلدوزونو گوًزدن ساچديم, 

سوًزلرينين ايشيغيني سوًزدن ساچديم...

ساچميشامسا, سوًز سنين دير, اوْد سنين دير, 

اوًلمزلييه يوْلو سئچن آد سنيندير, 

دده‌م قوْرقوت!

سوُچلو سايما اوُجاليغا بوْيلانماغي, 

سوُچلو سايما اوجاليقدان بوْيلانماغي!

سوْي کوًکومون اوْد ايشيغي، دده‌م قوْرقوت, 

وارليغيمين آد ايشيغي, دده‌م قوْرقوت!!

سوًزلوک

آ 

آو = اوْو

آوچي = اوْوچو

آغيل = سوٍرو ساخلانان يئر, آرخاج

آغچا // آخچا = گوٍموش پول

آزئيله‌نمک = اوًز ـ اوًزونه دئيينمک

آيغير = ائرکک اوُلاق

آل = قيرميزي بوْيا, قيرميزي رنگ

آلا = اوُجا, يوُخاري

آليم = اوْو ائتمک, قوُشون اوْوو توُتماسي 

آلينماق = بوٍرونمک, به‌له‌نمک

آلينماق = قيزارماق, پوًرتمک, اوُتانماق

آليز دوٍشمک = دوْلاشيق دوٍشمک

آماج = مقصد, آمال

آخارلي = سو آخان دره, سئلاو 

ب

بابا = آتا 

باديا  = سوٍد ساغماق اوٍچون قاب 

بايغين, بايغينلاشماق = خوُمار, خوُمارلانماق, مست اوْلماق

باغير = اوٍره‌ک, جييه‌ر, کوًکس

بان = اوُجا, هوٍندور

بکله‌مک = گوًزله‌مک

بوْي1 = داستان, ناغيل, سوًيلمه

بوْي2 = طايفا, سوْي کوًک

بوْي3 = اراضي, مسکن, ياشاييش يئري 

بوْي بوْيلاماق = داستان قوْشماق, سوًيلمه دانيشماق

بوْيا آلماق = توْپلاييب آپارماق 

بوْزلاماق = اوٍز ـ گوًزونو توُرشاتماق, سيزلاماق

بوْزارتما = سوْيوتما ات 
بوًرك = پاپاق، چالما 

بوُغرا = ائركَك دَوه

ج 

جوٍت = خيش (اكين آلتي)

چ 

چاغ = واخت، زامان 

چاخماق = اوْد آليشديرماق اوٍچون آلت 

چاتاقلاماق = بير ـ بيرينه بند ائتمك 

د

دالدا = گيزلي يئر 

ديبه‌ك = تاخيل دوًيونه‌ن يئر 

ديكدير = اوُجا يئر، تپه 

ديره‌نمك = سوًيكه‌نمك، اوُجالماق

دوًرده‌م = چاپار قاچماق

دوًشورمك = ده‌ريب ييغماق 

ديشاري = چوًل، بايير، كنار 

ائ 

ائركن = سحر تئزدن، چاغيندان تئز 

اَ

اَنيك = بير ياشار قوُرد، ياخوُد ايت بالاسي

گ 

گئن = گئنيش 

گيرده = يوُمرو دايره‌وي 

گوًوده – بدن 

گوًزه‌تمك = گوًزله‌مك، گوًزونه‌‌ده‌يمك 

گوًزه‌ك (گوًزه‌مك) = ياماق ووُرماق، تيكمك 

گوًنده‌ر = نيٍزه، سوٍنگو 

گوًتورولمك = سوٍره‌تله قاچماق

گوٍدوكچو = پوُسقودا دوُران، گوٍده‌ن 

گوٍز = پاييز 

گوٍنه‌ر = اوًنه‌ر، اوُغورلو، مبارك

خ
خاتون (خاتين) = خانيم 

ايٍ

ايٍرماق = بوُلاق، آخار سوُ

ايريز = ايز 

ك 

كئييك = مارال، جئيران، جوٍيور 

كله‌ك = حيله، فند 

كوًيگ = كوٍره‌كن، يئزنه

كوٍي = سس

ق 

قاداقلاماق = باغلاييب چالاقلاماق 

قايين اوْخ = سيٍوري اوْخ 

قايساق = يارانين بيتيشمه‌سي 

قايتابون = دَوه ايلخيسي 

قاليم = ياشاما 

قالخان = سيلاح نوًووٍ
قارانقو = قارانليق 
قارا1 = رنگ 

قارا2= بوًيوك، ايري

قارا اوٍزلو = پوْلاد اوٍزلو (قيلينج) 

قاريماق = قوْجالماق 

قارينجا = قاريشقا 

قانچيرلاماق = گوًيه‌ريب قارالماق

قاتارلاماق = بير ـ بيرينه قوْووشماق 

قاس ـ قاس گوٍلمك = بركدن، اوُجادان گوٍلمك

قاشقا = آلنيندا آغ خال اوْلان حئيوان 

قوْوغا = دوًيوش، باشا آچيلان اوْيون 

قوْو = اوْد آليشديرماق اوٍچوٍن سوٍدده بيشيريلميش آغاج ماميري

قوْلازلاماق = آچيب ـ آتماق

قوْنماق = اوْتورماق 

قوْر = كوٍل آلتيندا قالان كوًز 

قوْچ = ايگيد، قوْيون قوْچو 

قوْپوز = چالغي آلتي 

قييما ـ قييما = تيكه ـ تيكه 

قيْل = توٍك 

قيْميز = آت 

قيناق = قيناماق 

قيْريم1 = قه‌نيم 

قيْريم2 = گوًرونوش

قوُلان = وحشي آت 

قوُلون = آت بالاسي 

قوْتلوق = سئوينج 

م 

مانا (بانا) = منه 

مره = اره، اده (ادات) 

ماديان (مايدان) = ديشي آت 

مينه‌ك = مينيك حئيوان 

اوْدا = اوْتاق، ائو 

اوْغوز (اوْغوز) = طايفانين ايلكي، اوًزه‌يي

اوْردا = ياشاييش يئري، مسكن 

اوً 

اوًزان (اوْزان) = عاشيق، سينه‌دن سوًز دئيه‌ن

اوًيه‌نج = اوًيمك، تعريفله‌مك

اوًيسوز = يئتيم، كيمسه‌سيز 

اوًن = قاباق، قنشر 

اوًنجه = ايلك نوًوبه‌ده، اوولجه

اوًنجه‌لمك = آتي چاپيب ايره‌لي چيخماق 

س 

ساواش = دوًيوش، ووُروش، جنگ

ساغناق = ال توُتاجاغي

سان = آد ـ سان، شوًهرت

سايا سالماق = سايماق، يادا سالماق

ساخلانج = خزينه 

ساپان(ساپاند) = داش آتان 

ساريق = باش گئييمي

سه‌ييرتمك = آتي دوًرده‌م چاپماق 

سه‌يريمك = ساكيت‌لشمك 

سيجيم = كئچي قزيليندن هوًرولن اوُزون چاتي 

سوْووُروق = توْز دوُماني 
سوْي سوْيلاماق = سوًيله‌مه دئمك 

سوْي كوًك = كؤك، طايفا، نسيل 

سيْغين = حئيوان آدي 

سوُنقور قوُشو = افسانه‌وي قوُش 

سوُچ = گوٍناه، تقصير

ش 

شاشيرماق = چاشماق، هيجان كئچيرمك

ت 

تكه = ايكي ـ اوٍچ ياشلي كئچي بالاسي (ائركَك)

تكوُر = باشچي، مليك، طايفا باشچي‌سي 

تپينمك = آجيقلانماق 

تيتراري = تيره‌ر قوُشو، مئشه خوْروزو (تئترا قوُشو)

توْغان = قيزيل قوُش 

توْپپوز = گوٍرز نوًوعوندن سيلاح 

توْران = آلا قارانليق 

توُغولغان = باش ـ اوٍز اوًرتويو (دَبيلقه)

توُتام = بير ال توُتومو بوْيدا 

توُتساق = توُتولان، اسير، دوْستاق 

اوُ 

اوُيغو = موٍرگو، يوُخو 

اوُيوماق = يوُخويا گئتمك 

اوُلو = بوًيوك 

اوُلوس = اوْبا، كند 

اوُمود = اوٍميد 

اوُرو (اوُرو قالخماق) = ديك قالخماق 

اوُسانماق = يوْرولماق

اوٍ 

اوٍن = سس 

اوٍنله = سسيمي ائشيت 

و 

وارليق = تاريخ، دوٍنيا، عالم 

وارماق = چيخيب گئتمك 

وئرگيل = وئر (2 شخصين تكي) 

ي

ياوا = بوْش ـ بوشونا 

ياوروُ = بالا، اوًولاد 

ياويق = ياخين 

ياغي = دوٍشمن 

ياغمالاماق = چاليب ـ چاپماق 

ياخماق = يانديرماق 

ياغلي قارا = يوُن گوٍلونون ياغلي قاريشيغي 

يال1 = داغلارين تيلي 

يال2 = ايت يئمه‌يي

يالاق = ايته يال وئريلن چالا 

يالقيز = تك، تنها 

يانچي = قوْرويوجو

ياپا (قار) = قوشباشي قار 

ياراق = سيلاح 

ياراقداش = سيلاح دوْستو، يوْلداشي 

ياخنا = ات قيزارتماسي، كوًزده بيشن ات 

ياخيلماق = يانيب ـ ياخيلماق 
يئده‌كله‌مك = جيلوْودان توُتوب آپارماق 

يئيين = تئز ـ تئز، ايتي 

يئنمك = مغلوب اوْلماق 

ييغناق = مجليس، توْي، ييغينجاق 

يوٍكلَت = يوٍك گوًتوره‌ن 

يوٍيروك = بئشيك 

يوٍيره‌ك = يوْرغا (آت)، ايتي 
